
‘You’ve been
trumped’ agus
scannáin eile ag
Féile Guth Gafa
L. 16 & 17

‘Miss Universe’, Éire

38 teach á dtógáil ag Comharchumann Tithíochta an
tSeachtar Laoch i mBaile Munna i mBaile Átha Cliath
Ciarán Mac Fhearghusa,
i mBaile Átha Cliath

NUAIR a bhí an tUasal Micheál
D. Ó hUigín ina Aire Ealaíon,
Cultúir agus Gaeltachta thuar
sé go mbeadh Gaeltacht dá
gcuid féin ag muintir na hArd-
chathrach go luath sa tod-
hchaí. 

Cé go bhfuil Gaeil Átha

Cliath ar tí tairngreacht Uí
Uigín a chomhlíonadh, ní i
gCluain Dolcáin, mar a thuar
sé, atá an Ghaeltacht Uirbeach
á tógáil an iarraidh seo, ach i
mBaile Munna.

Is ábhar dóchais d’iarrach-
taí neartaithe na Gaeilge i
mBaile Átha Cliath go bhfuil
38 teach á dtógáil ag
Comharchumann Tithíochta

an tSeachtar Laoch mar chuid
de thionscnamh pleanála
teanga ceannródaíoch sa
cheantar. Is tionscnamh é atá
faoi stiúir Ghlór na nGael
Bhaile Munna agus a bhfuil
tacaíocht na Roinne
Comhshaoil agus Bhardas
Átha Cliath aige.

Gaeltacht Uirbeach á Tógáil

Aoife Hannon, a bhuaigh an comórtas Miss Universe, Éire in Ostán an Burlington ar 10. Meitheamh.
Féach leathanach 5 le haghaidh agallaimh le hAoife. 

Corn 2014
agus
Cearta
Cónaithe
Alex Hijmans,
in Salvador, sa Bhrasaíl

COTHROM is trí bliana atá
fágtha go dtí Corn an
Domhain 2014 sa Bhrasaíl,
agus tá fuadar tógála sa tír. 

Tá sé ag éirí deacair éalú
ón Copa mar ábhar
comhrá: tá daoine ann –
neart acu – a chreideann go
leigheasfaidh mí de
chluichí sacair (agus euros
na milliún turasóirí) gach
uile fhadhb dá raibh ag an
mBrasaíl riamh. Ach táthar
ann nach n-aontódh leis an
dearcadh seo: iad siúd a
bhfuil an ruaig á cur orthu
as a gcuid tithe.

“Beidh aoibh gháire ar
go leor ach beidh deora le
súile corrdhuine,” a deir
Andrés Sanchez,
uachtarán Corinthians,
ceann d’fhoirne móra
sacair chathair São Paulo,
go rialta agus é ag tagairt
don staid nua atá an club
ag iarraidh a thógáil – staid
ina n-imreofar cuid de na
cluichí is tábhachtaí i
gCorn an Domhain 2014,
seans, fiú, an cluiche cean-
nais féin. 

PIC: COLIN MULCAHY.Líon na
nGardaí
á ísliú
Agus dúnmharú in aghaidh na
seachtaine i mBaile Átha Cliath 
Seosamh Ó Riain

IS comhtharlú thar a
bheith mífhortúnach é
gur dúnmharaíodh an
t-íospartach is déanaí i
mBaile Átha Cliath Dé

Céadaoin, ar an oíche
díreach roimh do na Gardaí
deiridh teacht amach as an
Teampall Mór ar feadh dhá
bhliain ar a laghad. 

Scaoileadh chun báis an
fear a bhí sna daichidí, in
árasán i Seantrabh thart ar
10.30in, oíche Dé Céadaoin,
15 Meitheamh. Tá na Gardaí,
atá i mbun an fhiosrúcháin,
ag cíoradh tuairiscí faoi roin-
nt fear a chonacthas ag rith
ón gceantar.

Tháinig an dúnmharú
brúidiúil seo sna sála ar thrí
dhúnmharú eile sa
phríomhchathair i mbliana,
an chuid is mó acu sna
seachtainí beaga anuas. 

Lámhachadh agus
maraíodh Liam Kenny, 53, a
raibh ceathrar clainne aige,
go luath ar maidin ina
theach in Ascaill an tSean-
chaisleáin, Cluain Dolcáin ar
9 Meitheamh. 

Cúpla lá roimhe sin, ar 7
Meitheamh, fuair Michael
Taylor, 53 chomh maith, bás
in Ospidéal Bheaumont tar
éis gur scaoileadh leis an
tráthnóna roimhe sin i
bpáirc carbhán, i nDomh-
nach Bat.  

Lámhachadh ar a laghad
faoi dhó sa cheann é. 

Ba é Dean Johnson an
duine ab óige dar maraíodh.
Ní raibh sé ach 20 bliain
d’aois. Shiúil fear gunna caol
díreach chuig carr, ina raibh
Johnson agus a chailín, agus
scaoil ar a laghad ceithre
urchar leis. 

Dearbhaíodh bás Johnson
in Ospidéal Thamhlachta go
gearr ina dhiaidh san oíche
chéanna sin, 25 Bealtaine.  

Tharla an dúnmharú seo
400 méadar ón áit ar
scaoileadh beirt deartháir,
Paul Corbally, 35, and Ken-
neth Corbally, 32, chun báis
an samhradh seo caite. 

Tuigtear go raibh baint ag
an eachtra seo le cúrsaí drú-
gaí.

Pleananna Gaeilge á bhforbairt ar fud na tíre
Treasa Bhreathnach 

MAR chuid den Straitéis 20
Bliain don Ghaeilge tá pobail
Ghaeltachta agus Ghaeilge
anois i mbun a gcuid
pleananna teanga a fhorbairt
agus iad ag iarraidh fáil faoi
réir don sainmhíniú nua a
bheas ar na Gaeltachtaí faoin
straitéis.  
Tá trí cinn de shainmhínithe
nua i gceist do phobail
Ghaeilge na tíre: Gaeltacht,
‘Gaeltacht gréasáin’ agus
Baile Seirbhíse Gaeltachta.  
Deir Kevin de Barra ó
Chomhdháil Náisiúnta na
Gaeilge, “Tá sé i gceist
againn sraith de cheithre
sheisiún eolais a eagrú do
mhí Dheireadh Fómhair agus
mí na Samhna do na pobail
nach bhfuil aitheanta ó
thaobh na Gaeilge de. Beidh
muid ar fáil do na pobail seo
chun oibriú leo agus taighde
a dhéanamh ar a son agus
comhairle a chur ar fáil
dóibh.”
“Beidh muid ag úsáid
eiseamláirí éagsúla rathúla

na Gaeilge mar Ghlór
Cheatharlach chun na
seisiúin eolais seo a bhunú
orthu agus ag breathnú ar
fhorbairtí éagsúla gur féidir
le pobail éagsúla a
dhéanamh. Mar shampla má
tá naíonra sa cheantar gur
féidir leo breathnú ar
Ghaelscoil nó Gaelcholáiste a
thógáil.”  
Níl sé i gceist ag Comhdháil
Náisiúnta na Gaeilge na
seisiúin eolais seo a chur ar
bun do cheantair Ghaeltach-
ta faoi láthair ach is rud é seo
a bhfuil siad chun breathnú
air amach anseo. 
Tá ceantair éagsúla
Ghaeltachta a bhfuil a gcuid
pleananna Gaeilge á bhfor-
bairt acu faoi láthair agus
roinnt acu chun tosaigh ar a
chéile.  
Deir Gearóid Ó Brosnacháin,
bainisteoir ar Chomharchu-
mann Forbartha Chorca
Dhuibhne, “Tá dhá chruin-
niú eagraithe againn faoin
gceist seo cheana féin agus
ag an gcruinniú deiridh
poiblí a bhí againn rogh-

naíodh coiste oibre.  Tá an
coiste ag feidhmiú i láthair
na huaire agus tá sé i gceist
againn go mbeidh cruinniú
eile againn go luath.  Is rud
mór é plean teanga ar bith
agus teastaíonn saineolas
agus comhairle agus treoir.” 
I gCeatharlach, cé nach cean-
tar Gaeltachta é, tá an
eagraíocht ‘Glór Cheathar-
lach’ ag feidhmiú ann ar
feadh beagnach 30 bliain
agus iad ag iarraidh an tean-
ga a chur chun cinn.  An
mbeidh siad féin ag cuardach
stádas Gaeltachta faoin sain-
mhíniú nua atá sa Straitéis 20
Bliain don Ghaeilge?  
Deir Bríd de Róiste, cathaoir-
leach Ghlór Cheatharlach
nach bhfuil plean teanga á
fhorbairt acu go sonrach don
straitéis ach go bhfuil siad ag
baint úsáide as a bplean
teanga féin le hos cionn 30
bliain anuas.  “Tá muidne ag
lorg stádas baile dháthean-
gaigh, agus ní rud é seo atá
san áireamh sa straitéis. Is é
an feall é nach bhfuil, mar tá
dul chun cinn iontach déanta

againne ón mbunchloch as a
dtáinig muid sna 70í.  Is é an
rud is fearr a tharla dúinn ná
go bhfuair muid an Scéim
Phobail Gaeilge ó Fhoras na
Gaeilge in 2007 agus arís i
mbliana.  Is scéim trí bliana é
seo a chuireann tuarastal ar
fáil do dhuine amháin san
eagraíocht agus cé nach
bhfuil ann ach tuarastal
amháin, go dtí seo bhí gach
duine ag obair go deonach.
Thug Scéim Phobail Gaeilge
sórt cic ar aghaidh dúinn
chun an stádas dátheangach
a lorg.”
I gComharchumann Ionad
Deirbhile Teo san Eachléim i
gContae Mhaigh Eo tá neart
taithí acu ar phleananna
teanga a fhorbairt agus iad
anois i mbun an tríú plean
teanga a fhorbairt don
Straitéis 20 Bliain don
Ghaeilge. Deir Máire Aingil
Mhic Lochlainn, Oifigeach
Forbartha an Chomharchu-
mainn, “Tá an suirbhé déan-
ta againn anois agus 1,500 de
na suirbhéanna seolta amach
go dtí an pobal.  Tháinig 940

acu ar ais againn agus tá
muid anois i mbun an t-eolas
sin a scrúdú agus súil againn
go mbeidh sé sin déanta
againn i gceann seachtaine
nó 10 lá.  Tá coiste oibre
ceaptha againn le fada an lá
lena bheith ag obair ar an
gceist seo.  Bhí dhá phlean
teanga trí bliana againn
roimhe seo agus muid ag
obair ar an bplean teanga
seacht mbliana faoi láthair
agus tá muid ag súil go mbei-
dh sé réitithe againn taobh
istigh de chúpla mí.” 
Faoin Straitéis 20 Bliain don
Ghaeilge tá an méid seo ráite
acu, “Déanfar athbhreithniú
ar na pleananna [teanga]
gach seacht mbliana agus
caillfidh ceantair nach
mbaineann na critéir teanga
Gaeltachta a bheidh leagtha
síos faoin Acht nua amach a
stádas Gaeltachta.”
Téigh chuig leathanach 21
chun breis eolais a fháil
amach faoin phlean teanga
difriúil atá beartaithe ag
Comharchumann Mhúscraí,
i gCorcaigh. 

NÁISIÚNTA
BLÚIRÍNÍ

Fáiltíonn
POBAL “roimh
thiomantas
d’Acht Gaeilge
bunaithe ar
chearta”
Tar éis cruinnithe an tseachtain seo, tá
POBAL “ag cur fáilte roimh thiomantas
an Aire Cultúir, Ealaíon agus Fóil-
líochta, Carál Ní Chuilín, go gcuirfidh sí
moladh faoi bhráid an Tionóil d’Acht
Gaeilge.”

“Tá an tAire ag tabhairt an-tábhacht
don ghealltanas a tugadh ag Cill
Rímhinn d’Acht Gaeilge agus tuigeann
sí gur gá cinntiú nach féidir le haon-
tachtaithe leanúint le crosa a úsáid le
cosc a chur ar reachtaíocht. Tá an tAire
i ndiaidh a rá go dtabharfadh sí straitéis
ar leith isteach sa Tionól d'fhorbairt na
Gaeilge, ”  a dúirt Janet Muller,
Príomhfheidhmeannach POBAL.

‘I dtreo Poblacht Nua’
Tá Sinn Féin ag reáchtáil comhd-
hála i mBaile Átha Cliath sa Seom-
ra Pillar san ospidéal Rotunda ag
10 rn ar an Satharn seo. Aidhm na
comhdhála ná an cuspóir Éire
Aontaithe a chur chun cinn. Crei-
deann Sinn Féin go bhfuil gá ann
le díospóireacht chuimsitheach ar
aontú na hÉireann. Labhróidh
siad faoin ról atá ag an nGaeilge in
aontú na tíre agus an ról a bheadh
aici i bpoblacht nua, i measc
ábhair eile. Beidh Ian Adamson
agus Brian Kennan, iar-ionadaí i
bPáirtí Daonlathach Uladh (UDP),
ina gcainteoirí ag an ócáid chomh
maith le Davy Adams, colúnaí san Irish Times. Beidh uachtarán
Shinn Féin, Gerry Adams, i láthair freisin chomh maith leis an Dr
John Bradley, an sainchomhairleoir eacnamaíochta a bhí ina ollamh
taighde ag an Institiúid Taighde Eacnamaíochta agus Sóisialta. 

Seoltar scéalta chuig:
nuacht@gaelsceal.ie

Lá na nAthar
Is é an Domh-
nach seo Lá na
nAthar, an t-aon
lá sa bhliain ina
mbímid ag ceil-
iúradh ár n-
athar. Cean-
nóidh na céadta
duine cártaí,
bronntanais
agus stocaí
amárach le
hullmhú don lá
seo. Is ceart
d’aithreacha
timpeall na tíre
sult a bhaint as
an lá mar, an lá
dár gcionn, beidh an méid oibre agus struis a cuireadh isteach ina
bpáistí dearmadta. 

Poist caillte Tiobraid Árann 
Tá 133 post caillte i gCaiseal i dTiobraid Árann an tseach-
tain seo mar gheall ar dhúnadh síos na monarchan feistí
leighis Johnson and Johnson.  Tá sé ag dúnadh de bharr
athrú sa mhargadh. Níl siad chun steint chorónach
(coronary stent) a dhéanamh a thuilleadh. Déanfar iar-
racht poist a fháil taobh istigh den chomhlacht don 133
duine atá i ndiaidh a bpoist a chailliúint.  

Bunaíodh an mhonarcha in 2006 agus gealltar go
mbeadh 450 post cruthaithe acu faoi cheann roinnt
blianta. Is comhlacht idirnáisiúnta é Johnson and
Johnson. 

Kate McGreal

Maoiniú d’obair
athchóirithe
ceadaithe do
Thaibhdhearc
na Gaillimhe 
Treasa Bhreathnach 

D’FHÓGAIR an tAire Stáit Gnóthaí
Gaeltachta Dinny McGinley an
tseachtain seo go bhfuil sé
socraithe, “i bprionsabal”, maoiniú
de €300,000 a cheadú d’Amhar-
clann Náisiúnta na Gaeilge, Taibhd-
hearc na Gaillimhe.  
Deir Seán Mac Íomhair, an Rúnaí
Cuideachta agus Rúnaí Bhord
Stiúrtha na Taibhdheirce, “Tá muid
ceithre bliana ag plé leis an scéal
seo agus ceithre Aire Stáit, ar
ámharaí an tsaoil tá an tAire Stáit
Dinny McGinley tar éis teacht ar
réiteach agus tá an €300,000 ag
teacht chuig an Taibhdhearc. Beidh
sé ina dhá ghála, €150,000 de á
chur ar fáil i mbliana agus ar an
chéad lá d’Eanáir 2011  beidh an
€150,000 eile ag teacht chugainn.”
Tá sé i gceist ag Comhairle Cathrach
na Gaillimhe an méid céanna de
dheontas a chur ar fáil don Amhar-
clann, is é sin €300,000.  In 2010
rinneadh tairiscintí do chon-
raitheoirí chun an obair thógála a
thabhairt idir lámha agus ba é
praghas na tairisceana ar ghlac an
Taibhdhearc leis ag an am ná
€900,000.  Thosaigh siad feachtas
bailiúcháin airgid agus d’eagraigh
siad roinnt ceolchoirmeacha i
measc rudaí eile chun breis airgid a
bhailiú.  Reáchtáladh ceolchoirm i
mí na Nollag leis na ‘Dubliners’,
agus bhailigh siad €7,000 ag an am.
Mar sin, cá bhfágann sé sin an Taib-
hdhearc anois agus an gciallaíonn
sé go bhfuil siad fós gann ar airgead
chun an obair thógála a dhéanamh?  
“Faoi mar atá an próiseas faoi
láthair níl figiúr cruinn againn don
obair thógála.  Faoi réir na Roinne
bhí orainn tairiscintí a lorg faoi
rialacha na hEorpa agus tá na
tairiscintí sin ó chonraitheoirí istigh
agus taobh istigh de dheich lá,
beidh orainn na tairiscintí a oscailt
agus a scrúdú agus breith a thab-
hairt orthu.  Tá an tseantairiscint
anois imithe. Tá méadú beag
tuigimid ar chuid de na praghsan-
na, ach go dtí go bhfeicfimid na
tairiscintí muid féin, agus is rud
dlíthiúil é seo, ní féidir a bheith
deimhin faoi.  Tá cuma ar an scéal
go mbeidh orainn dul ar thóir breis
airgid, ach níl a fhios againn cé
mhéad.  Ní fhéadfadh sé a bheith
mórán os cionn €100,000 ar chaoi
ar bith.”
Tá sé i gceist ag an Taibhdhearc tús
a chur leis an obair athchóirithe ag

tús mhí Mheán Fómhair agus ansin
tá súil acu a bheith réidh leis an
obair faoin Nollaig.  

Tá tábhacht faoi leith leis an seó a
roghnaítear chun amharclann ar
bith a oscailt nó fiú a athoscailt.  In
1928 osclaíodh an Taibhdhearc le
léiriú de chuid Micheál Mac
Liammóir, ‘Diarmuid agus
Gráinne’, ach tá an saol beagán
difriúil ón am sin, mar sin an bhfuil
aon chinneadh déanta faoin léiriú
athoscailte don Taibhdhearc go
fóill? 

“Tá súil againn go ndéanfar an
seoladh luath san Earrach. Tá muid
ag cuimhneamh ar léirithe éagsúla
a chuir ar an ngearrliosta faoi
láthair ach léiriú amháin a luadh
agus is rud nua é, ná ceoldráma nua
scríofa le Tom Cullivan.  Is
cumadóir agus ceoltóir é Tom Culli-
van a dhéanann go leor oibre
dúinne i gConnachta agus Baile
Átha Cliath.”

Tagann léirithe an Taibhdhearc
faoi bhuiséad caipiteal na bliana
agus gach seans ann go mbeidh
ceoldráma léirithe ar chostas ard.
Gearradh 20% de bhuiséad reatha
Thaibhdhearc na Gaillimhe i
mbliana ó €404,000 in 2010.  

Síleann Seán Mac Iomhair gur,
“bocht an scéal é seo i gcomparáid
leis an laghdú de thimpeall 7% a
tháinig ar dheontas buiséad reatha
Fhoras na Gaeilge i mbliana.  Chuir
muid an plean gnó don bhliain seo
isteach i mí Mheán Fómhair seo
caite agus bhí siad fós á phlé san
Earrach. Chomh maith le sin, tugtar
le tuiscint dúinn go bhfuil athruithe
á ndéanamh ar struchtúir Roinn na
Gaeltachta de bharr na Ranna nua
agus tá an Roinn Airgeadais ag iar-
raidh ar na Ranna laghdú a
dhéanamh ar ‘chuile shórt. Bheadh
an-iontas orainn dá mbeadh ár
mbuiséad reatha mar an gcéanna
an bhliain seo chugainn agus i
mbliana.” Oíche Shamhna in 2007 a
tosaíodh dhá thine sa Taibhdhearc
d’aon ghnó agus dá bharr,
scriosadh an seomra glas, na seom-
raí cultacha, na seomraí gléasta
agus an córas leictreachais.  Bhí
Amharclann Náisiúnta na Gaeilge,
Taibhdhearc na Gaillimhe dúnta ó
shin i leith.  Mar chuid den obair
athchóirithe beidh caillteanas beag
suíochán i gceist agus iad ag dul ó
180 suíochán go 160 ach a
dhéanamh acu d’ocht cathaoir
rotha. Cuirfear méid leis na doirse
ar an bpríomhshráid chomh maith.  

Líon na nGardaí á ísliú
Agus dúnmharú in aghaidh na seachtaine i mBaile Átha Cliath 
Ar lean ó leathanach a hoan

Dúirt an tAire Dlí agus Cirt,
Comhionannais agus Cosanta, Alan
Shatter, Dé Máirt, gur oth leis go
gcuirfear stop le hearcaíocht isteach
sa Gharda Síochána ar feadh dhá
bhliain ar a laghad, ach thug sé le
fios gur de bharr an chomhaon-
taithe AE/IMF a rinne an Rialtas
deiridh cinneadh go mbeidh sé

riachtanach líon na nGardaí a
laghdú ó 14,500 go 13,500 faoi
dheireadh na bliana.  

Ina theannta sin, dúirt an tAire
nach bhfuil aon mheicníocht ann
fós chun an laghdú sin a chur i
bhfeidhm, agus go bhfuil sé ‘mí-
ámharach agus inaiféala’ nach
bhfuil aon dul as.  

“Botún mór” is ea an cinneadh
dar le Cumann Sháirsintí agus Chi-

girí an Gharda Síochána. 
Dúirt an cumann gur de thoradh

an chinnidh go dtógfaí an óigean-
tacht agus beogacht ón bhforsa, atá
cheana féin ag cailliúint ball a bhfuil
taithí acu de thoradh luathscoir.  

Dúirt Leas-Ardrúnaí AGSI, John
Redmond, gur cinneadh gearr-rad-
harcach é agus faoi dheireadh 2010,
go mbeidh líon mór daoine ann a
bheas tar éis dul ar scor.

Plean an Aire Airgeadais chun dúshlán  an
ECB a thabhairt
Treasa Bhreathnach 

TÁ sé ráite ag an Aire Airgeadais
Michael Noonan an tseachtain seo
go bhfuil sé i gceist ag an rialtas caill-
teanaisa ghearradh ar na sealbhóirí
bannaí is sinsearaí i mBanc Anglo
Irish. Is in Washington a bhí an tAire
Noonan ag caint agus deir sé gur
cheart go mbeadh caillteanais á
ghearradh ar timpeall €3.5 billiún de
bhannaí neamhurraithe.  Is bannaí
iad seo a d’eisigh Banc Anglo Irish
agus an ‘Irish Nationwide Building

Society’.   Deir sé go bhfuil sé tar éis
comhráití a bheith aige leis an IMF
agus gur thacaigh siad leis an
straitéis seo. 
Agus Gaelscéal ag dul i gcló bhí an
Seansailéir Angela Merkel chun
freastal ar phreasócáid leis an
mBanc Ceannais Eorpach aréir.  Bhí
súil go dtabharfadh sí a céad
smaointí mar gheall ar an bplean ag
an bpreasócáid seo.  Bhí an baol ann
aréir go mbreathnódh an Banc Cean-
nais Eorpach ar straitéis an Aire Noo-
nan mar dhúshlán dá ról féin. 

Chuir an freasúra fáilte roimh ráiteas
an Aire Noonan le hurlabhraí
airgeadais Shinn Féin, Pearse Doher-
ty, ag rá gur chuir sé fáilte roimh an
‘chéad chéim’ seo.  Deir sé chomh
maith, “Ní leor é don Aire Airgeadais
cead a fháil ón AE agus ón ECB chun
tabhairt faoin straitéis seo.  Ba cheart
dó a bheith soiléir,cé gur mhaith leo
a dtacaíocht, go bhfuil sé i gceist aige
caillteanais a ghearradh ar na bannaí
neamhurraithe agus sealbhóirí
neamhurraithe i mBanc Anglo Irish
agus Irish Nationwide.” 

“Gá le Plean B don Ghaeilge”:
Fondúireacht na Gaeilge
Ciarán Mac Fhearghusa

CUIREADH tús leis an bpróiseas i dtreo
“Plean B” a chruthú don Ghaeilge agus do
mhuintir na Gaeilge sa chás go dteipfeadh
ar an stát An Straitéis 20 Bliain don Ghaeilge
2010-2030 a chur i bhfeidhm ina hiomláine. 

Is mar thoradh ar an seimineár Leas na
Gaeilge, Leas an Stáit i mí Bhealtaine a d’ea-
graigh Fondúireacht na Gaeilge an cruinniú
i mBaile Átha Cliath faoi stiúir an Mheitheal
Straitéise, Taighde agus Tionscnamh
(MSTT) agus i gcomhpháirt le Conradh na
Gaeilge, Gael-Linn agus Coiscéim.  

Pléadh ag an gcruinniú na saincheistean-
na a d’eascair ón Seimineár. Dar le Breandán
Mac Cormaic, Cathaoirleach Fhondúireacht
na Gaeilge, “Tháinig dhá phríomhrud
amach as an seimineár. An chéad cheann
acu ná gur gá go mbeadh Plean B ag muintir
na Gaeilge. Braitheadh gurb é an rud a thar-
lóidh leis an Straitéis 20 Bliain don Ghaeilge
ná go gcuirfear i bhfeidhm giotaí di. Ach más
é sin a tharlóidh beidh an teanga i bponc
agus céard a dhéanfaidh muintir na

Gaeilge?”
“An dara rud a tháinig as, ná an cheist ar

cheart do mhuintir na Gaeilge gluaiseacht a
bhunú, macasamhail ghluaiseacht an New
Republic mar a mhol an Dr John Walsh, nó
ar cheart go mbeadh sí mar chuid de ghlu-
aiseacht leathan mar a mhol an Dr.
Fionnbarra Ó Brolcháin. Is ar mhaithe leis
an dá cheist sin a phlé a eagraíodh an cruin-
niú,” arsa Mac Cormaic.

Beartaíodh ag an gcruinniú plécháipéis a
chur le chéile ina ndéanfar moltaí i dtreo
Plean B a fhorbairt agus cuireadh coiste le
chéile chuige sin. Beidh cuid mhaith de na
moltaí sin bunaithe ar mholtaí a chuir na
heagraíochtaí pobail agus deonacha, tean-
geolaithe, polaiteoirí agus páirtithe
leasmhara eile faoi bhráid an Chomhchoiste
Dála anuraidh ach a fágadh ar lár ó dhréacht
dheiridh na straitéise.

Cé gur cuireadh fainic ag an gcruinniú
roimh dhul i muinín an státchórais go
hiomlán nuair atá teipthe orthu go minic
tabhairt faoi na diancheisteanna teanga,
aithníodh an tábhacht a bhaineann leis An

Straitéis 20 Bliain Don Ghaeilge 2010-2030
agus tacaíocht an stáit do thodhchaí na
Gaeltachta agus na Gaeilge. 

Aithníodh chomh maith go bhféadfadh
ról mhuintir na Gaeilge a bheith teoranta
faoi Phlean A go dtí an pointe go mbeadh
siad ag díriú isteach ar dhualgais an stáit
chun an straitéis a chur i bhfeidhm, rud atá
diúltach ann féin. Thabharfadh Plean B, le
tacaíocht gluaiseachta taobh thiar di,
cumhacht agus úinéireacht do mhuintir na
Gaeilge maidir le todhchaí na Gaeilge sa
bhealach go bhféadfadh siad feidhmiú i
dtreo a mianta agus a spriocanna féin.
Measadh, chomh maith, ar bhealach
paradacsúil, go bhféadfadh rath Phlean A a
bheith ag braith ar láidreacht Phlean B. 

Is fochomhlacht í Fondúireacht na
Gaeilge den Mheitheal Straitéise, Taighde
agus Tionscnamh (MSTT) a bhfuil mar
aidhm aici inmharthanacht na Gaeilge mar
theanga phobail a chinntiú, is é sin go mbei-
dh pobail bhuana ann ina bhfuil an
Ghaeilge mar theanga dhúchais agus chu-
marsáide na bpobal sin.

Bás chomh-bhunaitheoir 'Saor Uladh'
Anton Mac Cába

BHÍ dearmad déanta ar an iar-
Seanadóir Liam Kelly nuair a
fuair sé bás i Nua-Eabhrac an
tseachtain seo caite. 

Bhí a ainm i mbéal an
phobail beagnach trí scór bli-
ain ó shin. 

Ba cheannaire ar an
eagraíocht pharaimíleatach
phoblachtach Saor Uladh é
Kelly. 

Nuair a toghadh go Seanad
Éireann é, é ainmnithe ag
Clann na Poblachta , shínigh
sé an rolla mar sheanadóir
agus é faoi ghlas i bpríosún

Bhóthar Cromghlinne i mBéal
Feirste. 

Ciontaíodh é as óráid inar
dhúirt sé:  “I will not give alle-
giance to the foreign queen of a
bastard nation. Do I believe in
force? The answer is yes. The
more the better, the sooner the
better.” 

Nuair a ceapadh in 1954 é,
bhí sé ina fheisire do Thír
Eoghain Láir sa sean-Stor-
mont. Leis, bhí Saor Uladh ag
déanamh ruathair le gunnaí a
thógáil ó arm na Breataine,
agus ag robáil bancanna.

Mí Lúnasa 1954 scaoileadh
saor ón phríosún é. Ar an lá,

bhí ceann de na círéibí ba
cháiliúla ó thuaidh sna 50í i
gCabhán a Chaorthainn i dTír
Eoghain. Bhí sé ina chogadh
dearg idir an RUC agus lucht
tacaíochta Kelly. 

Sna luath-50í chuaigh IRA
Thír Eoghain scun scan le
Saor Uladh. Bhí siad láidir go
maith sa chuid eile de Chúige
Uladh. Ba iad easaontóirí na
linne iad. Ba dhream óg iad,
den bharúil nach raibh fuin-
neamh san IRA. 

Bhí Kelly báúil le Clann na
Poblachta ó dheas. Ba iad a
mhol don Seanad é. Malairt
phoblachtaigh a linne,

d’aithin sé an stát ó dheas.
B’as Dún Geanainn do

Kelly, a bhíodh ina bhall den
IRA. Bhí sé ina imtheorannaí
sna 40í. 

Díbríodh ón IRA in 1951 é,
as oibríochtaí neamhc-
headaithe.

Bhí sé ag ullmhú feachtas
míleata, i ngan cead don IRA.
Cuireadh tús leis an bhfeach-
tas le hionsaí ar bheairic an
RUC ar an Ros Liath mí na
Samhna 1955. 

San ionsaí, maraíodh Con-
nie Green, ceannaire míleata
Saor Uladh. Bhí idir choiste
cróinéara agus tórramh Green

faoi rún. 
Thóg sin scannal. 
Bhí sin ar cheann de na

cúiseanna gur thit an Comhri-
altas. Tháinig meath ar Shaor
Uladh ina dhiaidh.

Ar bhonn pearsanta bhí
ard-mheas ar Kelly. Bhíodh sé
ag obair mar leabharchoimeá-
daí le comharchumainn i dTír
Eoghain agus Fear Manach.
Rugadh in 1922 é, agus stát
nua an Tuaiscirt ag teacht ar
an saol. 

Ba nasc leis an stair é, nó
bhí a shean-athair, Willie
John Kelly, ina chomrádaí ag
Tom Clarke, ceannaire 1916. 

Titim ollmhór ar líon
na vótóirí i mBéal
Feirste Thiar
Anton Mac Cába

SA bhfothoghchán do Bhéal
Feirste Thiar, caitheadh an
céatadán vótaí ba lú riamh i
dtoghchán Westminster sa
Tuaisceart. 

Níor chaith ach 37.5% den
phobal vóta. Toghadh Paul
Maskey ó Shinn Féin, farasbarr
13,123 aige. 

Tharla an fothoghchán mar
gur toghadh Gerry Adams ina
Theachta Dála do Lú. Chaith
74.3% den phobal vóta nuair a
toghadh Adams den chéad uair
in 1983. 

Is toghcheantar é Béal
Feirste Thiar mar a bhfuil suim
thar an choitiantacht sa pho-
laitíocht. Le 30 bliain tá sé ina
chogadh dearg idir Sinn Féin
agus náisiúnaithe bun-
reachtúla, idir an SDLP agus
Gerry Fitt.

Cinnte, tá tuirse áirithe ar
dhaoine. Bhí laghdú 6,000 ar
vóta Shinn Féin ón líon a fuair
Gerry Adams in olltoghchán
Westminster anuraidh. 

Níl sin tubaisteach, nó tá
Adams ar dhuine de phearsana
móra na polaitíochta. Mar sin
féin, mhothaigh daoine sa
cheantar nach raibh an
fuinneamh céanna faoi
fheachtas Shinn Féin
agus a bhíodh. Cinnte,
b’eol dóibh go dtoghfaí
Maskey.

Tá Béal Feirste
Thiar ar an toghchean-
tar is Caitlicí sa Tuais-
ceart. Dá bharr, tógann
an fothoghchán ceist faoi
inmharthanacht an SDLP.
Bhí 3,088 nó 13.5%
den vóta ag an
Aire
Comhshaoil,
Alex Attwood.
Ceithre bliana

déag ó shin, bhí 17,753 vóta ag
an pháirtí sa cheantar. 

In 1992, thóg siad an
suíochán Westminster. Dúirt
Eddie Espie, iar-Leaschathaoir-
leach an SDLP, gur chaill siad
teagmháil leis an phobal. “Níl
iomrá ar bith go bhfuil fhios
acu sin,” ar seisean.

Arís, níor sheas easaontóirí
poblachtacha sa
bhfothoghchán. Caitheann sin
amhras ar cé chomh láidir agus
atá siad go fírinneach. 

Dúirt Tommy McKearney,
iar-bhall den IRA a cháineann
polasaí Shinn Féin, gur aithin
sé go raibh tacaíocht ag Sinn
Féin. “Sa Tuaisceart, tá
tosaíocht amháin ag tromlach
na ndaoine – gan pilleadh ar
fheachtas armtha eile,” ar
seisean. 

“Deir daoine – an dtabhar-
faidh vóta s’agamsa tacaíocht
don tsíocháin? Nó an ndéan-
faidh sé damáiste dó?”

Bhí méadú ar vóta Pháirtí na
Comhghuaillíochta sna trí
thoghchán – Westminster,
Tionól agus áitiúil – a tharla le
bliain anuas. 

Léiríonn Béal
Feirste Thiar

chomh   teo-
ranta

agus atá
an
méadú
sin
áfach. 

Paul Maskey, MP úr Bhéal Feirste Thiar 

Tionól Gaeltachta  Chonradh 
na Gaeilge i gConamara
Katie McGreal

I MBLIANA, beidh Tionól
Gaeltachta Chonradh na
Gaeilge á reáchtáil ón 30
Meitheamh-3 Iúil ar an
Cheathrú Rua. Beidh pacáiste
speisialta ar fáil don deireadh
seachtaine, €230 an duine. Clú-
daíonn sé sin leaba agus
bricfeasta, béilí tráthnóna,
turas lae go Dún Aonghasa ar
Inis Mór, seimineár, dráma
agus imeachtaí sóisialta. 

Eagraíonn Conradh na
Gaeilge saoire i nGaeltacht
éagsúil gach bliain le deis a
thabhairt do chainteoirí líofa
agus d’fhoghlaimeoirí na tean-

ga sult a bhaint as áilleacht na
Gaeltachta, gníomhaíochtaí
spraíúla lae agus siamsa oíche.

Dar le Peadar Mac Fhlann-
chadha, Timire Náisiúnta
Chonradh na Gaeilge, "Tá an
Cheathrú Rua lonnaithe i
gcroílár cheann de na Gaeltach-
taí is láidre sa tír, rud a chin-
ntíonn go mbeidh deis ag gach
duine a fhreastalaíonn ar
Thionól Gaeltachta Chonradh
na Gaeilge pé cúpla focal atá
acu a chleachtadh le muintir na
háite agus le rannpháirtithe
eile an Tionóil araon an
samhradh seo."

Ar an Déardaoin tosóidh an
deireadh seachtaine amach le

hoscailt oifigiúil le Donnchadh
Ó hAodha, Uachtarán Chonradh
na Gaeilge agus críochnóidh an
oíche le seisiún ceoil in Óstán na
Ceathrún Rua. Ar an Aoine
beidh an turas go hInis Mór ar
siúl agus beidh siúlóid sléibhe
ar siúl ar an Satharn. Beidh
dráma le hAisteoirí Bulfin go
luath san oíche agus níos déanaí
beidh club oíche le ceol ó Raidió
Rí Rá. Críochnóidh an deireadh
seachtaine go luath ar an
Domhnach.

Is féidir clárú don Tionól
Gaeltachta ag www.cnag.ie nó
tuilleadh eolais a fháil ó
Pheadar Mac Fhlannchadh ag
(091) 567824 nó (087) 4188050.

LIAM Ó CEALLAIGH
(rugadh 1922), a fuair bás go suaimh-
neach 07/06/2011 i Nua-Eabhrac.
Imtheorannaí i rith an Dara Cogadh
Domhanda agus gan é ach 18
mbliana d’aois. D’oscail sé an doras
agus thaispeáin sé an bealach dóibh
sna caogaidí: bliain eile i bpríosún as
ceannairc; Teachta Neamhfhreastail
Parlaiminte (na Sé Chontae) do Lár
Thír Eoghain; Seanadóir, Dáil Éire-
ann, ag an am céanna. Shínigh sé
Rolla an tSeanaid agus é i bPríosún
Bhóthar Chromghlinne, Béal Feirste
1954. Laoch é a rinne troid ar son
saoirse lucht oibre. Ar dheis Dé go
raibh a anam. Is mian le Paddy (nia
Liam) & Grace Kelly agus a dteagh-
lach, Patrick, Eoin, Siobhan & Ella
Grace, comhbhrón ó chroí a
dhéanamh le bean Liam, Peggy agus
a teaghlach, Eilís, Ciarán, Sheila, Una
& Bernadette, agus lena gcuid cairde
gaoil. Tá sé le Rabbie and Éamonn,
RIP, anois. (Aifreann Sochraide 12.30
Dé Domhnaigh 19/06/2011,
Ardeaglais Mhic Chairthinn,
Muineachán). 

Scéal Báis

Ó Lios Tuathail go São Paolo 
Aoife Hannon (19) ó Lios Tuathail mar bhean Éireann sa chomórtas ‘Miss Universe’
Seosamh Ó Riain 

AGUS í ag taisteal aníos
ó chontae Chiarraí go
dtí Ostán an Burling-
ton ar lá an chomór-
tais, cheap Aoine Han-

non óna croí gur éacht as cuimse a
bheadh ann áit fiú sa chéad deich-
niúr a bhaint amach. 

Ní nach ionadh gur cuireadh
cobha ciach ar an mbean óg álainn
ghalánta seo nuair a bronnadh
coróin ‘Miss Universe’, Éire uirthi
oíche Aoine seo caite.  

“Is ar éigean a chreid mé é nuair
a fógraíodh an buaiteoir... Bhí mé
an-suaite ar chloisint an scéil dom.
Chuaigh mé isteach mar íochtarán
mar a déarfá. Bhí sé dochreidte é a
bhuachaint!” arsa Aoife liom i rith
na seachtaine.   

De thoradh an bhua, beidh
Aoife, 19, as Lios Tuathail, Co.
Chiarraí, ag déanamh ion-
adaíochta ar son na hÉireann i
mbabhta ceannais an domhain
den chomórtas, a bheas ag titim
amach i São Paulo na Brasaíle ar 12
Meán Fómhair. 

26 bean a roghnaíodh ó cheithre
aird na tíre chun páirt a ghlacadh i
mbabhta Éireannach an chomór-
tais i mBaile Átha Cliath an oíche
chéanna. Bhí caighdeán na mban
seo an-ard ar fad mar a mhínigh
Aoife, “Nuair a bhuail mé leis na
cailíní agus chonaic cé chomh
hálainn agus deas a bhí siad, iad
uile breá deisbhéalach, cheap mé
go raibh mé thar mo riocht anseo!” 

Is é I-Clothing a rinne urraíocht
ar an gcomórtas agus bhí ar na
hiomaitheoirí siúl amach ar an
ardán gléasta i bhfeistis de chuid
an urraitheora, ó ghúnaí
manglaim go gúnaí báil go
bicínithe. Go gearr ina dhiaidh sin,
rinneadh céad chinneadh deacair
na hoíche, lenar laghdaíodh liosta
an 26 iomaitheoir síos go deich-
niúr. 

D’éirigh go seoigh le hAoife, ar
ndóigh, agus tháinig sí tríd gan
stró, gan strus! Sa dara babhta, iar-
radh ar Aoife ag an micreafón os
comhair an tslua bhreá mhóir,
céard a chuirfeadh sí le Miss Uni-
verse, dá mbuafadh sí. Tharraing
sí anáil ar feadh soicind amháin le
smaoineamh i gceart air agus
d’fhreagair go muiníneach treal-
lúsach, “Ba mhór liom an bród
Éireannach a chur trasna agus ion-
adaíocht iontach maith a
dhéanamh ar an tír. Le cuairtean-
na na Banríona agus Obama,
léiríomar a fhad is a thángamar
mar thír, agus an méid a chuamar
in aibíocht, agus ba mhaith liom
díreach sin a chur trasna.” Is léir
nár bhain na néaróga tuisle aisti
agus nach raibh a cuid uaillmhi-
anta caillte ar na breithiúna, ach
an oiread, ná baol air! 

Ba é an bua buaicphointe shaol
óg Aoife go nuige seo gan amhras,

dar léi, agus bhí a lucht leanúna
féin aici ann chun an mhóimint
aoibhinn dhraíochtach a roinnt,
ina measc a teaghlach féin, a
mamó, a haintín, a buachaill,
Jason Brown, agus beirt chara
mhóra léi. Ag tiomáint isteach go
Lios Tuathail dóibh an lá dár
gcionn, nocht ollmhéid an bhua é
féin chuig Aoife, agus tháinig na
deora léi.  Is léir gur de dhlúth is
d’inneach mórtas cine is ceantair
sa bhean óg chairdiúil ionraic seo. 

Tuigtear di an méid oibre a
bheas le déanamh aici fós roimh
an gcomórtas ceannais sa Bhrasaíl,
ach tá sí thar a bheith sásta na
huaireanta fada aonaracha a chur
isteach lena dhúshlán a thabhairt:
“Tuigim go gcaithfidh mé ullmhú
go dian don Bhrasaíl. Tá an
bealach ina siúlann tú chomh táb-
hachtach sin, an bealach a gcuire-

ann tú féin i láthair. Tuigim go
rímhaith go bhfuil an oiread sin
oibre le déanamh agam, mar chun
go n-éireoidh go maith liom thall,
caithfidh mé seasamh amach.
Teastaíonn tuilleadh laethanta sa
ghiomnáisiam agus mar sin de.”
An féidir léi buachan ann? “Táim
díreach sona sásta gur bhuaigh mé
in Éirinn, rachaidh mé sall go dtí
an Bhrasaíl agus déanfaidh mo
sheacht ndícheall.”  

Mar Chiarraíoch, ní chuirfidh sé
lán a chraicinn d'iontas ar éinne ní
amháin gur suim le hAoife cúrsaí
caide, ach go n-imríonn sí chomh
maith lena cumann áitiúil, Eimit-
igh Lios Tuathail. Is díol suime é,
áfach, go bhfuil sí in ann tarraingt
ó thobar na caide i saol an fhaisin: 

“Beidh peil ina crann taca dom
anois, sa tslí go gcaithfidh tú bhei-
th ábalta treoir a ghlacadh, leagfar
síos thú agus déarfar rudaí fút, ach
caithfidh tú díreach éirí suas arís is
arís eile. Tá sin foghlamtha agam
ón bpeil, agus beidh mé in ann an
taithí sin a úsáid agus cabhróidh sí
liom sna míonna beaga romhainn
(roimh an mBrasaíl).”   

Is léir don dall, ar ndóigh, go
bhféadfadh bua dá leithéid cor –
olc nó maith - a chur i gcinniúint
saol duine, go háirithe duine
chomh hóg sin le hAoife. Ní
dócha, áfach, go dtiocfaidh athrú
mór millteach ar dhearcadh na
mná ciallmhaire stuama diongb-
háilte seo:  “Is dóigh liom go dtioc-
faidh athrú ar mo shaol go pointe
áirithe, ach ní ionann sin agus
athruithe ionam mar phearsa....Is
faoi mo theaghlach, Jason agus
mo dhlúthchairde atá sé mo chosa
a choimeád ar an bhfód.”

De bharr a bua i Miss Universe,
Éire, síníodh Aoife go
huathoibríoch mar mhainicín ar
leabhair ghníomhaireacht
mhainicíní Andrea Roche.  Beidh
neart éilimh uirthi ina thaobh sin
as seo amach dá thoradh.  Cé gur
mó cailín óg a mbíonn sé mar bhri-
onglóid aici bheith ina mainicín,
níorbh amhlaidh i gceart d’Aoife é.
Dúirt sí, “Is cinnte go raibh
brionglóidí agam faoi
mhainicíneacht (agus í ag fás
aníos), ach bhí mé meáite i mo
chroí ar dhul chuig
coláiste....Thabharfainn an tús áite
d’oideachas agus ba bhreá liom
mainicíneacht a dhéanamh ar an
taobh.”. Tá sé de rún ag Aoife tab-
hairt faoi chéim in Eolaíocht
Spóirt in Ollscoil Luimnigh, in
2012. Chuir sí a cuid pleananna le
dul ar ais i mbliana ar ceal de bharr
a bua ollmhóire le gairid. Thug sí
faoi chúrsa eile cheana san Ollscoil
chéanna – Dlí le Gaeilge agus
Fraincis – ach níor tháinig sé lena
cuid uaillmhianta croí: “Níor fheil
an cúrsa domsa i ndáiríre agus
thóg sé neart nirt chun dropáil
amach...ach, shocraigh mé ar éis-
teacht le mo chroí.”  

Aoife Hannon 
As: Lios Tuathail, Co. Chiarraí
Aois: 19

Cén fáth atá sí i mbéal an
phobail?

Bhuaigh sí Miss Universe, Éire
le deireanas, agus beidh sí ag
tabhairt ionadaíochta ar son na
hÉireann sa chomórtas ceannais
sa Bhrasaíl ar 12 Meán Fómhair.

Céard iad na tréithe pearsanta
atá riachtanach le bheith i do
mhainicín maith?

“Is dóigh liom go dteastaíonn
méid áirithe righnis agus
dígéantachta.”

An mainicín is ansa leat?
“Mainicíní de chuid Victoria’s

Secret. Tá féinmhuinín iontach
maith agus cruth thar barr acu,
tá siad aclaíoch agus chomh
dea-chumtha sin.”

Cé hé/hí an laoch is mó leat?
“Tá meas as cuimse agam ar

Mary Robinson agus ar gach rud
a rinne sí ar son cearta daon-
na...ba í, ar ndóigh, an chéad
uachtarán mná ar an tír.”

“Tá mo theaghlach thar barr
ar fad. Tá siad mar chóras
tacaíochta dom.”

Aon mhana saoil agat?
“Oibrigh go crua sa saol, déan

do sheacht ndícheall – baineann
sin le gach uile ghné den saol. “

Trí earra nach bhféadfá
maireachtáil gan iad?

- Taos fiacla
- Fón póca
- Liathróid peile Gaelaí

Miss Universe, Éire. 2010, Rozanna Purcell,  ag bronnadh na corónach ar Miss
Universe, Éire, 2011, Aoife Hannon in Ostán an Burlington. PIC: COLM MULCAHY.

Corn 2014 agus Cearta Cónaithe

“Súil ar shúil, fiacail ar fhiacail”
Ian Lahiffe, sa tSín

AR an 8ú lá den mhí seo tháinig
deireadh le saol Yao Jiaxin nuair a
cuireadh chun báis
trí instealladh é. 

Bhí an cás
go mór i
mbéal an
phobail ach
anois tá
deireadh
leis an
scéal agus
is fiú

athbhreithniú a dhéanamh ar an
eachtra.

Ní raibh mórán cainte ar Yao Jiax-
in ná ar an gcoir a rinne sé go dtí gur
tháinig sé os comhair na cúirte. 

Bhí Yao Jiaxin ina mhac léinn
agus staidéar á dhéanamh aige ar

an gceol gan aon rud mícheart
ná mídhleathach déanta aige
go dtí go ndearna sé coir
uafásach a d'fhág muintir na
Síne suaite. 

Cheannaigh a thui-
smitheoirí carr dó ionas go

mbeadh sé in ann ranganna
ceoil a mhúineadh timpeall
na cathrach. 

Oíche amháin i mí
Dheireadh Fómhair agus na

ranganna thart lean sé
ar an mbóthar le

cuairt a

thabhairt ar a chailín. 
Sa cheantar a bhfuil cónaí ar a

chailín ann, rinneadh roinnt mhaith
mugálacha agus ionsaithe ar
dhaoine le déanaí. 

Mar sin, rinne sé cinneadh scian a
cheannach ionas go mbeadh sé in
ann é féin a chosaint. 

Ar aon chaoi, ar an oíche dhorcha
sin bhuail sé bean óg a bhí ar a glu-
aisrothar agus leagadh í ar an
mbóthar. 

Tuathánach a bhí inti, tuathánach
a d’úsáidfeadh eachtra mar seo chun
airgead a fháscadh as – sin a cheap
Yao Jiaxin cibé ar bith. 

Mar sin, tháinig sé amach as an
gcarr agus bhain sé úsáid as an scian
faoi 14 le deireadh foréigneach a
chur le saol an tuathánaigh sin. 

Zhang Miao an t-ainm a bhí ar an
mháthair óg seo. 

Ceithre lá ina dhiaidh sin chuaigh
Yao Jiaxin in éineacht lena thui-
smitheoirí chun na bpóilíní. 

D’adhmhaigh sé céard a bhí déan-

ta aige agus ghabh sé leithscéal as a
rinne sé. Chuir an eachtra seo déistin
ar mhuintir na Síne, ach léiríonn sé
an-chuid fadhbanna atá ag teacht
chun cinn i Ré nua an Chaipitlachais
sa tSín. 

An chéad ghné ná an bhearna atá
ann idir lucht an airgid agus na
tuathánaigh. Cé nach raibh pingin ag
a bhformhór thart ar thríocha bliain
ó shin, tá lucht an airgid amhrasach
anois faoi líon na dtuathánach a tha-
gann go dtí na cathracha bliain i ndi-
aidh bliana. Léiríonn an meon a bhí
ag Yao Jiaxin agus é i mbun na coire
sin an dearcadh nua sa tSín. 

An dara gné ná an nádúr nó easpa
scileanna pearsanta atá ag muintir
óga na Síne. Mac léinn den chéad
scoth a bhí in Yao Jiaxin, ach bhí sé
faoi bhrú ollmhór óna thuismitheoirí
dul chun cinn a dhéanamh sa saol. 

Tá na milliúin páistí mar seo sa
tSín. Ní thugtar aitheantas don táb-
hacht a bhaineann le scileanna
sóisialta agus is iondúil go gcuirtear

an bhéim uilig ar scrúduithe agus ar
a bheith ag staidéar go dian. 

Is minic nach gcothaítear na
scileanna pearsanta i measc na hóige
de réir mar is cuí agus dá dheasca
sin, ní bhíonn taithí go leor acu ar
chaidreamh idirphearsanta.

An ghné dheireanach ná pionós an
bháis. Mar a fheictear ar na blaganna
anseo sa tSín, tá an formhór i bhfab-
har phionós an bháis. 

Creideann daoine go forleathan sa
tSín sa nath cainte 'tabhair súil ar
shúil’. Maidir le cás Yao Jiaxin, níor
chuir na cúirteanna san áireamh go
raibh aiféala air, go ndeachaigh sé
chun na bpóilíní ar a chonlán féin ná
nach raibh aon stair aige os comhair
na gcúirteanna. 

Dúirt na síceolaithe nach raibh
aon rud cearr leis an mbreith. 

De réir rialacha leighis, is dócha go
raibh an ceart acu, ach cad a léiríonn
an cás seo faoi dhaoine óga na Síne a
bhfuil strus oibre agus brú an tsaoil
orthu?  

Ar lean ó leathanach a hoan

Ar aghaidheanna na ndaoine a mbeidh fos-
taíocht acu sa tionscal tógála agus i mbainis-
tiú na staide nua – agus, gan dabht, ar
aghaidheanna na n-infheisteoirí – a bheidh
aoibh an gháire. Le súile 5,200 duine a bhei-
dh na deora, áfach: daonra na favelas Paz
agus Fatec, dhá bhruachbhaile bhochta atá
san áit a bhfuil sé beartaithe an staid nua a
thógáil. 

Ní i gcathair São Paulo amháin atá áitribh
faoi bhagairt. Thuairiscigh an nuachtán O
Estado de S. Paulo le gairid go bhfuil tithe
65,000 duine – daonra chathair na Gaillimhe
ar fad, nach mór – i mbaol sa 12 chathair ina
n-imreofar cluichí Chorn an Domhain. Ní
mar gheall ar staideanna sacair amháin é sin:
tá óstáin, lárionaid don phreas agus
oibreacha infrastruchtúir de gach uile
chineál i gceist.

Cluasa bodhra FIFA
In agallamh ar an gcainéal teilifíse spóirt
ESPN Brasil, an tseachtain seo caite, rinne
rapporteur speisialta na Náisiún Aontaithe
um Chearta Tithíochta, Raquel Rolnik,
cáineadh géar ar eagraíocht dhomhanda an
tsacair, FIFA. Tarlaíonn sé gur as an
mBrasaíl, as cathair São Paulo, do Rolnik, ach
tá súil ghéar á coinneáil aici le blianta ar
thionchar sóisialta imeachtaí móra spóirt ar
fud an domhain, ó Beijing go Londain go dtí
a cathair dhúchais féin. 

“Mar ionadaí de chuid na Naisiún Aon-
taithe níl a fhios agam cá mhéad iarracht atá
déanta agam ceist na gceart daonna – an
ceart ar thithíocht – a ardú le FIFA. Oiread
agus focal ní bhfuair mé mar fhreagra uathu.
Is mór an difear idir iad agus Coiste
Idirnáisiúnta na gCluichí Oilimpeacha, lena

bhfuil plé rialta, fhiúntach agam,” a dúirt
Rolnik. Eagrófar Cluichí Oilimpeacha 2016 in
Rio de Janeiro.

Dearcadh na n-údarás
Is iomaí tír ar domhan ina bhfuil polaiteoirí i
bpócaí na bhforbróirí, agus ní haon eisceacht
í an Bhrasaíl. Ag tús na míosa seo, rinne
comhairle cathrach Belo Horizonte, cathair
eile atá ag réiteach do Chorn an Domhain,
cinneadh stráice de bhóthar poiblí a dhíol – ar
luach €1.5m euro – leis an gcomhlacht Tenco

Realty, atá chun óstán cúig réalta a thógáil ar
an láthair. Más léiriú é seo ar dhearcadh na n-
údarás ar mhaoin phoiblí, drochthuar atá ann
dóibh siúd a bhfuil cónaí orthu gar do thograí
eile 2014.

Imní faoi oibreacha
Idir an dá linn, tá imní ag teacht ar an rialtas
agus ar eagraíochtaí gnó nach mbeidh an
obair ar fad atá le déanamh roimh 2014
críochnaithe in am. Ní hiad na staideanna
sacair féin is mó atá ag déanamh tinnis do na

húdaráis faoi láthair, ach aerfoirt agus córais
iompair phoiblí sna cathracha ina n-imreofar
na cluichí. 

An mhí seo caite, chinn an rialtas trí aerfort
– príomhaerfort idirnáisiúnta na tíre, Guarul-
hos in São Paulo, san áireamh – a phríob-
háidiú mar iarracht chun luas a chur faoi
oibreacha athchóirithe a bhfuil géarghá leo.
Géarghá atá ann toisc go bhfuil fás dochreidte
de 12% in aghaidh na bliana ar mhargadh
aerthaistil intíre na Brasaíle, brú nach bhfuil
na haerfoirt in ann dó, gan trácht ar ionradh
na milliún turasóirí. 

Ag caint ar ionradh, thug Cumann na
mBanc (Febraban) le fios an tseachtain seo
caite nach mbeidh córais bhaincéireachta na
tíre in ann déileáil leis an méad cártaí bainc
ón iasacht a bheidh in úsáid sa Bhrasaíl le linn
Chorn an Domhain, agus go mbeidh
deacrachtaí móra ann le sóinseáil (tá gan-
ntanas leanúnach sóinseála sa Bhrasaíl.) 

Agus an tranglam tráchta? An tseachtain
seo, léirigh anailís de chuid an chainéal teil-
ifíse Globo nach bhfuil tús curtha fós, de
dheasca deacrachtaí dlí agus araile, le breis
agus 70% de na hoibreacha atá beartaithe
chun córais iompair phoiblí na gcathracha ina
n-imreofar na cluichí a fheabhsú. 

Fadhb gan leigheas
Fiú má chríochnaítear na tograí ar fad atá
beartaithe as seo go ceann trí bliana, ní bhei-
dh leigheas ag na húdaráis ar fhadhb ollmhór
amháin: an bháisteach. Imrítear Corn an
Domhain i mí Mheithimh agus i mí Iúil –
samhradh an leathsféir thuaidh, ach
geimhreadh an leathsféir theas, tráth den
bhliain ina mbíonn sé ina dhíle i gcuid mhór
den Bhrasaíl. Ní mór do na foirne agus don
lucht tacaíochta scáth fearthainne a thabhairt
leo!

Seanstaid shacair chathair Salvador, atá leagtha ó shin, agus oibreacha an fhobhealaigh in aice
léi. Beidh an staid críochnaithe in am, ach tá comhartha ceiste ollmhór os cionn chóras iom-
pair phoiblí na cathrach.  PIC : ALEX HIJMANS

Yao Jiaxin
sa chúirt.

Tairseach na Síochána
Gráinne Ní Ghilín, in Iosrael 

TÁ grúpa daoine de bhunadh
Arabach agus Giúdach i dtuaisceart
Iosrael ag obair ar a ndícheall le
pobal nua síochánta a thógáil.
Reáchtáladh an fhéile bhliantúil
‘Tine na Síochána’ an tseachtain seo
caite, aimsir Chincíse, i gceantar
tuaithe 20km ó bhaile Nazarat i
réigiún na Gailíle.

Sha’ar laAdam (Eabhrais) agus Bab
lil'Insan (Arabais) na hainmneacha
atá ar an eagras a bhunaigh an fhéile
in 2002. Ciallaíonn siad ‘Tairseach
na Daonnachta’. 

Féile chultúir agus ealaíon í Tine
na Síochána. Bíonn scéalaíocht ann
do pháistí as an cheantar agus ceard-
lanna scéalaíochta do dhaoine fásta
as tíortha eile. Bíonn drámaíocht,
filíocht, puipéadóireacht agus
damhsa boilg ann. I mbliana
stiúraigh Aidan Killian, fear grinn as
Baile Átha Cliath, ceardlann ar
sheónna grinn. 

Réiteach coinbhleachta atá mar
bhunchloch na n-imeachtaí uile.
Chomh maith leis an fhéile,
eagraíonn Tairseach na Daonnachta
tograí oideachais agus éiceolaíochta
ar bhonn leanúnach i gcaitheamh na
bliana. Aithníonn siad a thábhachtaí
atá sé díriú ar pháistí an réigiúin,
Arabaigh go háirithe. 

De réir shuíomh an eagrais ní
dhéanann na húdaráis áitiúla go leor
infheistíochta sna sráidbhailte
Arabacha i gceantar na Gailíle. Níl go
leor airgid sa chóras oideachais
Arabaigh le cláir feabhais a chur ar
bun do pháistí. Is iad na bailte Bei-
diúnacha (Bedouin) is measa as mar
níl bonneagar ceart iontu.

Is de bhunadh Beidiúnach é Faiz
Swaed ón eagras agus is de theagh-
lach Giúdach Eorpach a leathb-
hádóir, Yakov Arnan. Tá
dlúthchairdeas idir an bheirt acu le
breis agus scór bliain anuas agus tá
an fhís chéanna acu beirt, is é sin
cultúr nua a fhorbairt a bheidh mar
dhúshraith le sochaí shíochanta sa
todhchaí.

Tá an t-eagras ar an fhód ó bhí
1998 ann agus bíonn a gcuid

imeachtaí ar siúl in áit neamhgh-
nách – tá suíomh acu faoin spéir sa
choill idir an baile Beidiúnach,
Ka’abiyye agus Kibbutz Harduf. Tá
trí bhaile eile sa cheantar agus
meascán mór daoine a bhaineann le
creidimh agus traidisiúin éagsúla
ina gcónaí iontu: Giúdaigh, Mosla-
maigh, Críostaithe, Beidiúnaigh
agus eile. 

Is aisteoir agus múinteoir drá-
maíochta é Yakov Arnan agus bhí sé
ina measc siúd a bhunaigh Kibbutz
Harduf, pobal a mhaireann de réir
fhealsúnacht Rudolf Steiner, an atra-
pasúnacht (anthroposophy).

“Nuair a bhunaigh muid Harduf in
1982 bhí muid ag iarraidh kibbutz de
chineál nua ar fad a dhéanamh as,” a
mhíníonn Yakov. 

“Bíonn cuid mhór imeachtaí
cultúrtha agus ealaíne ar siúl againn.
Tá tionscnaimh ar leith againn a
dhíríonn ar dhaoine a bhfuil riach-
tanais speisialta acu agus déanaimid
ceangal leis an chultúr Arabach.”

Nuair a labhraíonn tú i mBéarla le
daoine áirithe a bhfuil baint acu le
Harduf, tagraíonn siad don áit mar
‘settlement’. Bíonn drochbhlas ar an
fhocal chéanna sin – ag brath ar do
dhearcadh féin – i bhfianaise na lon-
naíochtaí mídhleathacha in áiteanna
eile in Iosrael. 

Nuair a chuirim an méid sin ar a
shúile do Yakov míníonn sé go
bhfuil difear an domhain idir na lon-
naíochtaí conspóideacha sin agus
Kibbutz Harduf. 

Tráth a bunaíodh Harduf bhí Ariel
Sharon mar aire rialtais agus bhí
polasaí láidir aige lonnaíochtaí a
bhunú, go háirithe in Gaza agus sa
Bhruach Thiar.

“Bhí imní ar Sharon go bhfaig-
headh na hArabaigh an lámh in
uachtar i réigiún na Gailíle," a deir
Yakov, “agus cheadaigh sé lon-
naíochtaí sa cheantar seo le bac a
chur leis sin. Tháinig muidne i dtír
ar an pholasaí seo ach theastaigh
uainne gluaiseacht ailtéarnach a

bhunú, malairt iomlán an rud a bhí i
gceist ag Sharon.”

Sa lá atá inniu ann tá tionscnaimh
éagsúla ar siúl in Kibbutz Harduf,
cuid acu a dhíríonn ar dhaoine
leochaileacha. Tá 50 duine fásta atá
faoi mhíchumas meabhrach agus
fisiciúil ag baint fúthu ann agus tá
60 duine óg a raibh drochíde á tab-
hairt dóibh sa bhaile ina gcónaí ann.
Tá scoil Steiner ann a bhfuil 500
páiste ag freastal uirthi agus is in
Harduf atá an gnólacht is mó bia
orgánaigh in Iosrael.

Bíonn Fiaz Swaed, Beidiúnach as
Sawa’aid Humera, ag obair leis na
daoine óga atá ag fanacht sa kibbutz.
Tá thart ar 250 duine ina gcónaí sa
sráidbhaile inar fhás Fiaz aníos atá
díreach buailte le Harduf. Tá gaol
fola idir na teaghlaigh ar fad ann a
shíolraíonn ó bheirt deartháireacha
agus a ndeirfiúr a lonnaigh san áit
120 bliain ó shin. 

Chuir Fiaz aithne ar Yakov agus é
ina dhéagóir agus tugadh post dó sa
bhácús in Harduf. Ní mó ná sásta a
bhí muintir Fiaz nuair a thosaigh sé
ag siúl amach le bean Ghiúdach.
D’imigh sé uathu ar feadh tamaill
agus chaith seal san Eilvéis. Tháinig
sé abhaile arís le dul i mbun staidéir
ar an ollscoil. Tá sé ag obair le
daoine óga ó shin. 

Deir Fiaz gur “droichead” atá ann
féin. “Is Arabach mé, tá meon
Arabach agam, ach d’fhág mé an
cultúr sin i mo dhiaidh ar feadh
tamaill agus chuaigh mé ag obair le
Giúdaigh. Tá aithne an-mhaith agam
orthu."

An dóigh leis go mbeidh an lá linn
go brách go mbeidh muintir Bhei-
diúnacha agus Giúdaigh ag
maireachtáil díreach béal dorais lena
chéile? 

Deir sé nach dócha go dtarlóidh a
leithéid mar tá difríocht rómhór sa
mheon ag an dá ghrúpa. “B’fhéidir
go dtiocfadh linn é a dhéanamh
anseo, áfach. Táimid ag iarraidh rud
nua a thógáil, rud nach mbaineann
leis an pholaitíocht." 

D'aithneofá ar a dhreach, áfach,
go gcreideann sé gur fada uainn an
lá sin. 

“Bhí imní ar Sharon go
bhfaigheadh na
hArabaigh an lámh in
uachtar i réigiún na
Gailíle," a deir Yacov,
“agus cheadaigh sé
lonnaíochtaí sa
cheantar seo le bac a
chur leis sin. Tháinig
muidne i dtír ar an
pholasaí seo ach
theastaigh uainne
gluaiseacht ailtéar-
nach a bhunú, malairt
iomlán an rud a bhí i
gceist ag Sharon.”

Damhsóir dabke, damhsa traidisiúnta Arabach a dhéantar go minic ag bainiseacha. Ciallaíonn an focal dabke
'bualadh na gcos'.

Díríonn an t-eagras Sha'ar laAdam - Bab lil'Insan go mór ar chairdeas a chothú idir déagóirí Arabacha agus Giúdacha i réigiún na Gailíle in Iosrael.

Ar lean ó leathanach a hoan

Dar le Fergus Breathnach,
urlabhraí an chomharchumainn,
“Tá Bardas Átha Cliath tar éis na
bóithre, an draenáil agus an obair
thalún ar fad a dhéanamh cheana
féin le deontas ón Aontas Eorpach.
Is linne an suíomh anois agus níl
aon amhras anois ach go dtógfar na
tithe. Chuir muid an conradh
tógála ar forthairiscint agus tá na
tógálaithe socraithe againn. Tá súil
againn anois go dtosófar ar na tithe
féin a thógáil i mí Dheireadh
Fómhair agus go mbeidh na tithe ar
fad tógtha faoi cheann 2012.” 

“Bhí na ceannaitheoirí ar fad
againn ach leis an gcúlú eacna-
maíochta tá cúpla duine anois tar
éis tarraingt siar. Níl againn anois
ach 34 ceannaitheoir. Ach chomh
luath is a gheobhaidh muid
ceathrar ceannaitheoir eile le
morgáistí ceadaithe beidh muid in
ann tús a chur leis na tithe a
thógáil. Tá súil againn go meall-
faidh muid na ceannaitheoirí
deireanacha go luath,” arsa Fergus.

Tá costas 125,000 Euro ar gach
teach agus costas 5.9 milliún Euro
ina iomláine ar an tionscnamh
pleanála teanga seo atá mar chuid
de Scéim Láithreán ar Chostas
Íseal an Rialtais (Government’s
Low Cost Sites Scheme). Níl i
gceist, áfach, ach go n-íocfaidh na
rannpháirtithe as an mbun-
chostas tógála. Is tithe d’ard-
chaighdeán a bheidh á dtógáil le trí
sheomra leapa, dhá sheomra
folctha, cistin fheistithe, áiléar
athchóirithe, páinéil ghréine,
chomh maith le gairdín tosaigh
agus gairdín cúil ag gach teach. 

Tá ceanglais ann, áfach, le bheith
i dteideal teach a cheannach.
Caithfear a bheith i do chainteoir
Gaeilge agus i do cheannaitheoir
chéad uaire chomh maith le nasc
éigin a bheith agat leis an gceantar
nó go mbeifeá in ann dul ar liosta
le haghaidh tithíocht shóisialta (is
ionann sin agus ioncam faoi
32,000 Euro don bhliain seo caite
do dhaoine aonair agus 38,000
Euro do lánúin). Tá tithe ann
chomh maith do dhaoine le hion-
cam faoi 55,000 Euro.

Dar le hÚna Ní Mhurchú ó Ghlór
na nGael Bhaile Munna, “Is Gaeil-
geoirí iad 90% díobh siúd a bheidh
ag bogadh isteach sna tithe.
D'fhreastail formhór acu ar
Ghaelscoil an tSeachtar Laoch
anseo i mBaile Munna. Tá sé mar
sprioc againn go mbeidh Ionad
Pobail ann chomh maith ach faraor

tá an sprioc chun siopaí a bheith
ann chomh maith curtha ar ceal i
ngeall ar easpa spáis.” 

“Tháinig an spreagadh ó
Ghaeltacht Park nach bhfuil i bhfad
ó Bhaile Munna. Iarracht a bhí ann
thart ar seachtó bliain ó shin chun
pobal labhartha Gaeilge a bhunú.
D’éirigh go maith leis ar feadh
deich mbliana ach sa deireadh
tháinig deireadh léi. Tá ceachtanna
le foghlaim uaidh agus tá plean
teanga curtha le chéile againn,”
arsa Ní Mhurchú.

Níl aon dabht faoi ach go bhfuil
an Ghaeilge láidir sa cheantar agus
go mbeidh foinsí athnuachana
áitiúla ag an nGaeltacht Uirbeach.
Tá dhá Ghaelscoil agus Gael-
choláiste amháin ann. Chomh
maith leis sin tá Setanta, an
cumann iománaíochta áitiúil, a
dhéanann iarracht feidhmiú mar
chumann dátheangach. 

Tá féidearthachtaí móra ann
chomh maith do Bhaile Munna
faoin mBille Gaeltachta atá le foil-
siú ag an Roinn Ealaíon,
Oidhreachta agus Gaeltachta go
luath. De réir preasráitis de chuid
an Aire Stáit ar Ghnóthaí Gaeltach-
ta beidh sainmhíniú nua reachtúil
ar an nGaeltacht a bheidh bunaithe
feasta ar chritéir theangeolaíocha
seachas ar limistéir gheografacha
mar atá faoi láthair.  “Tabharfar
stádas reachtúil do chineál nua
ceantair, ‘Gaeltacht ghréasáin’, a
bheidh lasmuigh de na ceantair
Ghaeltachta reachtúla atá ann faoi
láthair. Is ceantair iad seo a mbeidh
a bhformhór i bpobail uirbeacha
agus a mbeidh toirt bhunúsach
chriticiúil de thacaíocht phobail
agus Stáit acu don Ghaeilge”.

Bhí sprioc ag Bord na Gaeilge sna
hochtóidí dhá lonnaíocht i mBaile
Átha Cliath agus ceithre cinn eile ar
fud na tíre a bhunú. Faraor, tugadh
droim láimhe do na pleananna sa
deireadh toisc easpa taithí an
Bhoird sa ghort seo agus toisc nach
raibh Gluaiseacht na Gaeilge in ann
tábhacht an chur chuige a chur ina
luí orthu.

Ach má éiríonn le Comharchu-
mann Tithíochta an tSeachtar
Laoch ina gcuid iarrachtaí is cinnte
go mbeidh sé mar ábhar spreagtha
d’iarrachtaí pleanála teanga amach
anseo. Ag deireadh thiar nach í
sprioc Athbheochan na Gaeilge, í a
fhorbairt mar theanga labhartha
phobail? 

Má tá suim agat teach a chean-
nach is féidir teagmháil a
dhéanamh le hÚna Ní Mhurchú ag
01 8423802. 

Gaeltacht Uirbeach á Tógáil
38 teach á dtógáil ag
Comharchumann Tithíochta
an tSeachtar Laoch i mBaile
Munna i mBaile Átha Cliath

Brían Ó Gáibhín,  
Áras Chrónáin

Is coincheap den scoth é. Is grúpa
iontach iad Glór na nGael Bhaile
Munna agus tá siad ag déanamh an-
obair le blianta fada anois. Deirim i
gcónaí, pé rud a dhéanann muid
maidir le cúrsaí Gaeilge de, caithfidh
sé a bheith ar chomhchaighdéan nó
níos fearr ná aon rud eile atá amuigh
ansin in aon teanga eile. Tá siad ag lea-
gan amach dea-chleachtais agus dea-
nós imeachta. Deirtear i gcónaí nuair
atá cúlú eacnamaíochta ann gurb é sin
an t-am is fearr le rudaí a thosú. 

Éamonn Mac Niallais, 
Guth na Gaeltachta

Sílim gur fiú triail a bhaint as rudaí i
gcónaí. Má bhreathnaíonn tú ar chuid
de na grúpaí seo atá ag feidhmiú tim-
peall na tíre, tá cuid mhaith daoine
ann agus iad sásta athruithe a
dhéanamh agus rudaí ar nós
Gaeloideachais a bhrú chun cinn agus
clubanna óige trí mheán na Gaeilge.
Sílim gur chóir aitheantas a thabhairt
dóibh agus go mbeadh tacaíocht le
tabhairt dóibh.

Ach maidir leis an chomhthéacs
Gaeltachta, feicfidh muintir na
Gaeltachta go bhfuil siad in ann na
rudaí seo a dhéanamh i mBaile Átha
Cliath agus an méid sin bunscoileanna
agus meánscoileanna á mbunú, agus
tá siad sásta é dhéanamh. An cheist a
chaithfear a chur ná cad é an fhíor-
Ghaeltacht? Ach níl na polaiteoirí ag
iarraidh na ceisteanna crua a chur.

Éamonn Ó Cuív TD, 
Fianna Fáil

Phléigh muid an cheist faoi fhadhb
na gcathracha [in ullmhú na Straitéise
20 Bliain don Ghaeilge] agus an
mbeadh sé réalaíoch go mbeadh gach
duine ina gcónaí sa tsráid chéanna.
D’oibrigh muid amach, má bhreath-
naíonn tú ar chathracha ar fud an
domhain, tá dreamanna ann agus tá
gréasáin acu. Ní gá go mbeadh siad ar
fad ina gcónaí i dtithe in aice a chéile
mar a bheadh san fhíor-Ghaeltacht
ach is é an chaoi go n-oibríonn daoine
i gcathracha ná trí ghréasáin. Dá bhrí
sin an rud ar chuir muid béim air ná an
gréasán caitheamh aimsire agus an
gréasán saoil.

Is féidir [Athbheochan na Gaeilge] a
dhéanamh gan gach duine a bheith
ina gcónaí ar aon sráid amháin.

Feargal Ó Cuilinn, 
Stiúrthóir Chomhluadar

Tá teaghlaigh i gComhluadar ar fud
na tíre ag tógáil a gcuid páistí le
Gaeilge gan acu ach an comhluadar ón
eagraíocht seo agus ón ngréasán
sóisialta agus tacaíochta a chuireann
an eagraíocht seo ar fáil. Agus tá ag éirí
leo an Ghaeilge a thabhairt ar aghaidh
go dtí an chéad ghlúin eile. 

B’iontach an rud é dá n-éireodh
linn, ní hamháin meath na Gaeltachta
a chúlú ach tosú amach ag tógáil
Gaeltachtaí Uirbeacha nua ach n’f-
headar cé chomh lárnach is atá siad in
athbheochan na Gaeilge.

Ceann de na deacrachtaí atá ann ná
an méid iarrachtaí atá déanta thar na
blianta agus gur theip orthu agus gur
úsáideadh iad mar ionsaí ar phobal na
Gaeilge mar nár éirigh leo. D’éirigh le
muintir Bhéal Feirste Bóthar Seoighe a
bhunú ach bhí cúinsí, daoine agus
pearsantachtaí ar leith ann ag an am.
Is rud deacair é comharsanacht iom-
lán nua a thógáil gan an
gnáthmheascán idir aoiseanna a
bhíonn agat i ngnáth-shráidbhaile.

Tá feachtas fós againn chun lon-
naíocht a aimsiú do lánúineacha
Chomhluadar. Ach níl fonn ar
lánúineacha dul agus tithe a chean-
nach. Mar is eol dúinn ar fad tá an
margadh sin marbh. 

Piaras Ó Dochartaigh TD, 
Sinn Féin

Ceann de na rudaí maithe atá sa
Straitéis 20 Bliain Don Ghaeilge ná den
chéad uair beidh ceantair cosúil le
Baile Munna ina bhfuil cuid mhór dul
chun cinn déanta le blianta fada anuas
in ann aitheantas a fháil agus tríd an
aitheantas ba cheart go mbeadh níos
mó tacaíochta ann ón stat. Sílim nár
cheart go mbeadh sé sin i gcoimhlint
leis an rud atá ag tarlú sa Ghaeltacht.
Má tá muid le fís na straitéise a bhaint
amach caithfidh muid athbheochan
na teanga a chur chun cinn ar fud an
oileáin go léir. 

Chínn muid  go bhfuil an Ghaeltacht
ag imeacht bliain in aghaidh bliana.
Agus má imíonn an Ghaeltacht ní

bheidh deis ar bith eile againn an
Ghaeilge a athbhunú mar theanga na
ndaoine. Ní bheidh ann ach teanga a
fhoghlaimíonn muid ar scoil agus
nach mbeidh muid ag úsáid sa phobal.
Is í an Ghaeltacht tobar na Gaeilge
agus sin an fáth go gcaithfidh muid an
bhéim mar is ceart a chur ar an
nGaeltacht agus chun a chinntiú fosta
go bhfuil muid ag síneadh ceantair
Ghaeltachta amach go dtí ceantair ar
fud an oileáin cosúil le Baile Munna,
Baile Mhuineacháin, Doire agus Béal
Feirste.

An Dr Brian Ó Curnáin, Institiúid Ard-
Léinn Bhaile Átha Cliath

Tá géarghá le Gaeltachtaí beaga a
lonnú, go háirithe agus an Ghaeltacht
stairiúil díbheo faoi láthair. Deir
Máirtín Ó Cadhain, deir Desmond
Fennell, deir Pól Breatnach, deir
Tomás Mac Síomóin linn, deir Joshua
Fishman (an saineolaí idirnáisiúnta is
mó le rá ar chúrsaí cothabhála agus
athbheochana mionteangacha) agus a
lán eile tharstu, go bhfuil riachtanas ag
an nGaeilge le Gaelphobail mar go
bhfuil gá ag mionteangóirí le háit chó-
naithe a bheith acu arb í an mhion-
teanga an phríomhtheanga gan cheist
gan choimhlint. Athdhlúthú na
Gaeilge i bpobail is sprioc don Athb-
heochan (nach polasaí do Stát na
Poblachta a thuilleadh de réir Straitéis
20 Bliain don Ghaeilge, ar ndóigh). 

Teipeann ar Ghaelscoileanna agus
ar Ghaeleagrais éagsúla glúinte Gaeil-
geoirí gníomhacha a chothú de cheal
pobal lonnaithe aontaithe. Ag
séideadh gaoithe i mbonn atá pollta
atáthar formhór an ama de cheal pobal
lonnaithe aontaithe. Go n éirí le Tion-
scnamh Chomharchumann Tithíochta
an tSeachtar Laoch Gaelphobal a
chothú! Is iad a leithéidí an t aon
dóchas dáiríre a bhí agus atá ag an
nGaeilge, sa mBreac-Ghaeltacht mar
atá sí, agus sa nGalltacht Oifigiúil
chomh maith céanna. Tá dúshlán
ollmhór rompu. Cuimhnídís nach
bhfuil ag éirí le Gaeil na nGaeltachtaí
féin anois Gaeilge shásúil a thabhairt
dá gclann de bharr uile-láithreacht an
Bhéarla sa Dátheangachas Aontreoch
(i dtreo an Bhéarla). Ní leor a bheith i
do chainteoir Gaeilge mar sin. Beidh
pobal Gael de dhíth.

Tuairimí  faoin fhorbairt seo 

Comhar agus agus
caradas na gcomharsan
Máirtín Ó Catháin. 

TAIBHSÍ agus na daoine
maithe.  Ba ar an gcuid
sin den tsaol ab fhearr
uilig a bhí eolas aige.
Fear a thagadh isteach ag

cuartaíocht chugainn tráth den
tsaol atá i gceist agam.  Ach ní raibh
sna taibhsí ach cuid d’ábhar cainte
na hoíche.  Tharraingíodh sé anuas
na Deich nAitheanta scaití agus
b’shin céasadh coinsiasa dó.  “Tá tú
ceaptha cion a bheith agat ar do
chomharsana,” a déarfadh sé, “ach
cén chaoi a bhféadfaidh tú cion a
bheith agat orthu nuair a fhágann
siad thú sa gcaoi agus nach féidir
leat cion a bheith agat orthu?”  

Ní raibh aon duine timpeall na
tine in ann an cheist sin a fhreagairt
agus bhíodh an fear bocht fágtha ag
breathnú isteach go brónach sa
luaithreach bhuí agus sa ngríosach.
Ach thagadh an dara hanáil chuige:
“Ach cén chaoi ar féidir leat cion a
bheith agat ar na bastardaí nuair a
chuirfidh siad thú sa gcaoi agus
nach féidir leat cion a bheith agat
orthu? Sin é anois é.” 

Ba mhór an t-ualach í an cheist
sin sa mullach ar dhuine – cén bhrí
ach is iomaí sin ualach eile a bhí le
hiompar aige ó mhaidin go faoithin
agus é ag plé le móin, garrantaí
righne agus beithígh bhradacha.
Nár mhór an faoiseamh don fhear
sin go raibh sé in ann a thuairimí
agus na rudaí a bhí ag déanamh
bioráin dó a roinnt chuile oíche den
tseachtain leis na bastardaí – na
comharsana!

Mar a deir an seanfhocal, is fearr
an troid ná an t-uaigneas.  B’shin é
an saol draíochta a bhfuil
caitheamh ina dhiaidh ag daoine –
nó arbh é? 

Tá na sióga imithe le fada agus tá
an chuartaíocht imithe leo.  Ach
creideann glúin óg na feilmeireach-
ta go bhfuil sé in am na ceangail idir
na comharsana a neartú ar bhealach
nua-aoiseach.  Macra na Feirme atá
ag iarraidh muid a thabhairt le
chéile.

Rinne Macra na Feirme suirbhé
faoin ábhar le gairid agus fuaireadar
amach nach bhfuil muid ródhona;
tá aithne ag 77% de mhuintir na tíre
seo i gcónaí ar a gcomharsa béal
dorais.  Ach tá aguisín le cur leis.
Níl 57% de mhuintir na tíre ag iar-

raidh tuilleadh aithne a chur ar na
comharsana! Níor dúradh cén fáth.
Chuimhnigh mé ar an bhfear a
bhíodh againn ar an teallach agus
an leagan amach a bhí aigesean.
B’fhéidir go raibh suirbhé déanta
aigesean freisin – ar a bhealach féin!
Ach arís nach fearr an ‘troid’ ná an t-
uaigneas?  Rud éigin mar sin, is
dócha, a bhí i gceist ag Alice Taylor
sa leabhar The Parish?  Mar seo a
scríobh sí: ‘A parish is a tangle of all
human life.  Threads of tension and
trust, kindness and begrudgery,
generosity and meanness…all inter-
mingle to create a patchwork of
parish living.’ 

Beidh deireadh seachtaine
caradais i measc na gcomharsan ag
Macra na Feirme ar 9ú agus 10ú Iúil.
Luann siad barbeque mar ócáid a
bheadh feiliúnach sa
gcomharsanacht.  Níl tada ráite
faoin bpub.  Mar tá an pub é féin ar
bheagán brí anois – ní thagann na

daoine le chéile ann mar a thagadh
agus cúiseanna go leor leis sin.  Mar
sin, san áit a dtarlaíodh caidrimh
idir comharsana – bíodh sé olc no
maith scaití – caithfear é a eagrú

anois.  Agus pé ar bith eagrú a
dhéanfar air an féidir an dream is
mo a dteastódh comhluadar uathu
a thabhairt ann? 

Tá sé tugtha faoi deara ag saineo-
laithe sóisialta go bhfuil fir aonair
faoin tuath ar an dream is mo atá
scartha amach ó chomhluadar na
ndaoine. Tá aird ar leith tugtha ag
an ngluaiseacht forbartha pobail i
dtuaisceart Chonamara, Forum
Leitir Fraic, ar an gceist sin le cúpla
bliain anuas.  D’eagraíodar ócáidí
d’fhir – béilí, ceol agus comhluadar
d’fhir agus gan mná ann ar chor ar
bith.  Ar ndóigh, bhí daoine ann a
bhí amhrasach faoi seo agus daoine
ann a bhí ag scigmhagadh faoi.
Ach, d’éirigh go maith leis na
hoícheanta seo.  Ag coinneáil orthu
ar an téad sin tá Forum Leitir Fraic
anois ag cuimhneamh go láidir ar
bhealach eile le fir na tuaithe a thab-
hairt le chéile: Scéim na Seide, nó
The Shed Project atá i gceist. 

As an Astráil a tháinig an scéim
seo agus tá ceann tosaithe i dTio-
braid Árann anois.  Tugtar deis d’fhir
a theacht le chéile agus bualadh faoi
phíosa oibre ar nós deisiú báid, nó
seantarracóra no rud éigin eile a
bheadh bainteach le saol na tuaithe.
Is é an buntáiste atá leis ná go dtu-
gann sé daoine le chéile ag obair ar
rud a bhfuil cleachtadh acu air; tá
ábhar oibre agus ábhar comhrá ann.
Ní furasta a leithéid a eagrú mar go
dteastaíonn seid ar an gcéad iar-
raidh agus ansin cistin, leithreas
agus saoráidí eile.  Caithfear cíos a
íoc air sin uilig. Ar ndóigh, dá mba
thráth eile den tsaol é ní theastódh
seid ná barbeque leis an gcaradas
idir comharsana a chothú – nach
raibh sé ann go nádúrtha?  

Meastú céard a cheapfadh fear na
scéalta sí agus na nDeich nAitheanta
de barbeque na gcomharsan.  Chuile
sheans go ndéarfadh sé go mba
dhona an aghaidh ar chuid acu é!    

Rinne Macra na Feirme
suirbhé faoin ábhar le
gairid agus fuaireadar
amach nach bhfuil muid
ródhona; tá aithne ag 77%
de mhuintir na tíre seo i
gcónaí ar a gcomharsa béal
dorais.  Ach tá aguisín le
cur leis.  Níl 57% de mhuin-
tir na tíre ag iarraidh tuil-
leadh aithne a chur ar na
comharsana! Níor dúradh
cén fáth.

Radharc ón Bhlascaod Mór, tráth dá raibh bhí aithne againn ar ár gcomharsana ar fad, ní amhlaidh i saol na linne seo áfach agus tá cuma ar an scéal nach
bhfuil an chuid is mó againn ag iarraidh aon athrú ar an scéal sin.

An tEarrach Gaelach -
éirímis as ár suan!
Eoghan Ó Néill

AON seans go mbeidh ‘Earrach na
nGael’ againn?

Go ndéanfaimis aithris lá éigin
feasta ar ár gcol ceathracha
Arabacha agus go n-éirímis as ár
suan? 

Níl mé ag moladh go ndéanfaimis
‘stormáil’ ar an GPO chun tabhairt ar
An Post éirí as druidim oifigí poist sa
Ghaeltacht. 

Ná go ngabhfaimid seilbh ar
Shráid Mhaoilbhríde go dtí go dtab-
harfaidh an Roinn Oideachais deon-
tas do Ghaelscoil Ráth Tó.

Cé nach dona na smaointe iad sin.
Ach is é an príomhcheacht atá le

foghlaim ó Earrach na nArabach ná
cumhacht an duine aonair. 

Go dtosaíonn an réabhlóid leatsa.
Agus má ghníomhaíonn tú ar

bhealach seiftiúil, cliste,
cruthaitheach, prionsabálta go dtig
leat an domhan a athrú. 

Mar shampla tá toghchán na
hUachtaránachta le bheith ann i
gceann roinnt míonna. 

Cheana féin tá seisear nó seachtar
i ndiaidh a gcaipín a chaitheamh
isteach sa chró.

An rachadh Gaeilgeoir chun cinn?
Nach ndéanfadh Julian de Spáinn

Uachtarán den scoth? 
Nó Dara Ó Cinnéide? 
Nó a macasamhail.
An bhfuil an tsamhlaíocht nó an

cumas ag grúpa Gaeilgeoirí teacht le
chéile agus duine mar sin a mheal-
ladh chun seasamh don Uachtará-
nacht?

Thógfadh sé ceithre nó cúig mhí
d’obair chrua chun feachtas a
reáchtáil ach nárbh fhiú é?

Nach mbeadh sé iontach Gaeil-
geoirí a bheith ag taisteal suas anuas
an stát ag reáchtáil cruinnithe poiblí
agus cruinnithe in ollscoileanna, ag
argóint a gcáis le daoine ar leac an
dorais, ag dearadh póstaer is
plaiceard, ag eagrú feachtais
phoiblíochta is agallamh is
díospóireachtaí teilifíse?

Ag cur a gcáis ag an leibhéal is ísle
agus ag an leibhéal is airde ar son an
iarrthóra Ghaelaigh.

Tá guth láidir gníomhach neamh-
spleách polaitiúil de dhíth ar phobal
na Gaeilge agus is gá briseadh ar an
seanteagasc sin go bhfuil cairde ag
na Gaeil in achan pháirtí agus mar
sin nach féidir dul san iomaíocht leo. 

Ní ghlacfaidh na polaiteoirí dáiríre
muid, ná an pobal ach oiread, go dtí

go bhfeiceann siad gur gluaiseacht
láidir neamhspleách muid atá sásta
an pholaitíocht a úsáid mar aon le
gach uirlis eile. 

Sa Bhreatain Bheag níl de chúram
ag  Cymdeitheas yr Iaith ach
agóidíocht is feachtais a reáchtáil i
gcoinne na ndreamanna sin a dhiúl-
taíonn seirbhísí ar lucht labhartha

na Breatnaise.
Sa Chatalóin agus i dTír na mBas-

cach tá fás as cuimse ar óg-ghlu-
aiseachtaí teanga atá ag cruthú saol
sóisialta mar aon le himeachtaí
spóirt is drámaíochta is polaitíochta.

Agus imeachtaí ceoil.
Go háirithe ceol.
Tá ról lárnach ag an cheol i saol an

aois óig agus i bhfás na n-óg-ghlu-
aiseachtaí teanga.

Agus sa tír seo tá comharthaí sóirt
go bhfuil a leithéid d’óg-ghlu-
aiseacht ag teacht chun cinn.

Chonaic muid comhartha de le
Rith 2010 – atá múnlaithe ar Korrika
na mBascach. 

Chonaic muid arís é leis an líon

mór daoine óga a bhí páirteach san
fheachtas d’Acht na Gaeilge ó
thuaidh.

Agus leis an fheachtas ó dheas i
gcoinne na n-iarrachtaí chun fáil
réidh le Gaeilge mar ábhar éigean-
tach don Ardteist. 

Bhain an guth óg Gaelach úd siar
d’Fhine Gael an oiread sin agus gur
chúlaigh siad go tapa óna bplean
chun an Ghaeilge a ruaigeadh as an
seomra scoile. 

Tá gais ghlasa le sonrú i gConradh
na Gaeilge go háirithe. 

Amharc an tsamhlaíocht is an
proifisiúnachas a bhí ag baint leis na
dlúthdhíoscaí sin ó Ceol ’06 go Ceol
’10.

Sa bhorradh iontach atá faoi
Sheachtain na Gaeilge. 

Bíonn sé le sonrú go tréan oíche
Mháirt nuair a bhíonn Club an
Chonartha i mBaile Átha Cliath
pacáilte le Gaeilgeoirí óga a bhfuil
miongháire – nó mórgháire féin – ar
a n-aghaidh acu.

Comhartha na beochta iad Raidió
Rí-Rá is Raidió na Life.

Na Gaeil Óga agus na cumainn
Ghaelacha sna hollscoileanna. 

Ná déantar dearmad ar Nósmag
agus Foinse agus Gaelscéal.

Agus ar ndóigh an Cabaret
Craiceáilte agus Rónán Beo. 

Thiocfadh liom go leor eile a lua
ach is léir go bhfuil borradh anois
faoi aos óg na Gaeilge thar mar a bhí
riamh anall.

Cén t-iontas?
Tá 40,000 duine óg sna

Gaelscoileanna (taobh amuigh den
Ghaeltacht) agus na scórtha míle eile
i ndiaidh teacht tríd an
Ghaeloideachas.

Déanaimid dearmad in amanna
den dóigh a bhfuil réabhlóid chiúin
na Gaelscolaíochta ag athrú na tíre.

Tá spiorad na réabhlóide le sonrú
ar fud an domhain Arabaigh. 

Tá sé ann sna tíortha Ceilteacha
agus sa Chatalóin, in Euzkadi agus
sa Ghailís. 

Ach ní strainséir é an taobh seo
domhain ach oiread.

Bhí sé acu sin a thóg Cumann
Chluain Ard agus Gaeltacht Bhóthar
Seoigh agus an Chultúrlann.

Iad sin a bhunaigh Gluaiseacht
Chearta Sibhialta na Gaeltachta is
Saor Raidió Chonamara agus Teilifís
na Gaeilge. 

Agus iad sin a thug faoi fhiontair
ar nós Oideas Gael is Gaelchultúr
agus Gaelscoileanna.

Agus fiche rud eile. 
I bhfírinne bhí an spiorad sin in

achan ghlúin Gael. 
Agus tá sé go tréan sa ghlúin óg

atá anois ann.
Is acu atá sé tús a chur leis an Ear-

rach Gaelach. 

Acht Gaeilge anois! An t-aos óg ar shráideanna Bhéal Feirste i mbun fheachtasaíochta ar son Acht Gaeilge don Tuais-
ceart - an é sin an áit a ba cheart do na Gaeil a bheith - ar na sráideanna? 

Airgead maith le
déanamh as Gardaí
Conall Ó Móráin

NUAIR a bhíonn tú ag plé
leis an ngnó bíonn tú
seasta síoraí ag
smaoineamh ar an
gcéad phíosa eile oibre.

Ní féidir bheith ag brath air riamh go
leanfaidh do ghnó ar aghaidh mar
atá nó mar a bhí. Caithfear súil a
bheith agat ar an lá amárach i gcónaí.
Más báicéir thú beidh athrú uair
éigin ar bhlas an phobail agus caith-
fidh tú an dúil sin a shásamh nó
sásóidh duine éigin atá i gcomórtas
leat é.  Más leigheas an gnó atá agat,
níl mórán duine ag lorg súmairí sa lá
atá inniu ann, cé go raibh siad an-
fhaiseanta céad bliain ó shin. Cuir
póstaer in airde sa chlinic á n-ofráil
mar leigheas ar ghalar fola agus ní
dócha go mbeidh scuaine rófhada
d’othair ag an gcleachtas as sin
amach.

Scríobh mé an tseachtain seo caite
nach raibh muintir Aerfort na Gail-
limhe tar éis, dar liom, súil a
choimeád ar an todhchaí agus iar-
racht a dhéanamh fréamhacha an
ghnó acu a leathnú amach mar ba
chóir de réir bhunteoiricí gnó.  Má tá
amhras ort go mbeidh ciorruithe de
shórt éigin ar ghné amháin do do
ghnó is cóir iarracht a dhéanamh gné
eile a fhorbairt chomh tapa agus is
féidir.

Teampall Mór le dúnadh 
Mar a chéile d’ardbhainistíocht an

Gharda Síochána agus an méid atá ag
titim amach ag Coláiste an Teampaill
Mhóir tar éis cinneadh an rialtais an
coláiste a chur ar fionraí go ceann
dhá bhliain ar a laghad. Chuala mé
agallamh an lá faoi dheireadh ar RTÉ
idir Pat Kenny agus Iar-Choimisinéir
Cúnta na nGardaí, Martin Donnel-
lan. Ní déarfaidh mé dada faoin
úsáid a bhain sé as an téarma ‘the
British Isles’ agus é ag déanamh
tráchta ar an oiliúint atá le fáil ar an
gColáiste úd, ach an rud nár thuig
mé in aon chor ná nach raibh aon
duine tar éis aon iarracht a
dhéanamh an gnó, más féidir an
téarma sin a úsáid sa chomhthéacs
seo, a leathnú amach. 

‘D’Oh!’
D’fhiafraigh Pat Kenny cén fáth

nach raibh muid ag cur oiliúna ar
phóilíní an PSNI sa choláiste úd agus

an t-aon fhreagra a bhí ag Donnellan
ná nach raibh an dlí céanna sa dá
dhlínse. Mar a déarfadh Homer
Simpson, ‘D’oh!’ Anois ní aon saine-
olaí mise ar chúrsaí gardaíochta ach
ní féidir go bhfuil mórán de dhifear
idir an traenáil fhisiciúil a chuirtear
ar phóilíní éagsúla an domhain uile.
Caithfidh gur féidir ranganna a
dheighilt mar a dhéantar i ngach
bunscoil, meánscoil agus ollscoil
chun ábhair dhifriúla a mhúineadh
do ranganna difriúla? ‘D’oh’ arís!

Tá muid ‘glan’
Lorgaíonn gnónna gné uathúil

dhíolacháin i gcónaí chun deighilt a
dhéanamh idir iad féin agus na
hiomaitheoirí acu. Nár múineadh
dúinn ó bunaíodh an Stát againn go
raibh na Gardaí againne difriúil mar
nach raibh gunnaí á n-iompar acu?
Caithfidh go bhfuil tíortha nó
cathracha áit éigin ar domhan go
dteastaíonn uathu oiliúint speisialta
a thabhairt dá bpóilíní ar conas dlí a
chur i bhfeidhm gan airm? Go bhfios
dom tá gnó mór ag tíortha mar
Shasana agus an Fhrainc, a rinne
coilíniú ar thíortha eile, in oiliúint
na bhfórsaí cosanta ina gcuid iar-
choilíneachtaí. Is féidir a mhaíomh
go bhfuil muidne iomlán ‘glan’
maidir le stair coilíniúcháin agus dá
bharr gur chóir go mbeadh seans
níos fearr againne gnó den tsórt sin
a thosnú anseo agus, an-seans go
deo, na céadta, nó fiú na mílte
earcach a mhealladh go dtí an tír
seo. Cheana féin, i ngan fhios do

mhuintir na tíre go forleathan, tá an
tríú coláiste traenála is mó san
Eoraip le hoiliúint a chur ar phíoló-
taí lonnaithe i bPort Láirge. Cuire-
ann Coláiste  Ríoga na Lianna agus
na Máinlianna in Éirinn oideachas i
mBaile Átha Cliath ar dhochtúirí a

thagann anseo ó i bhfad i gcéin agus
tá an Coláiste céanna tar éis fo-
choláistí dá gcuid a oscailt sa
Mheánoirthear agus níos faide
uainn san Oirthear.

Fiontraithe ar gach coirnéal sráide
Tá deacracht bhunúsach i

riarachán na tíre seo. Tá córas
cuíosach maith againn laistigh den
Státseirbhís ach go bhfuil sé iomlán
seanfhaiseanta. Ní hé go bhfuilim ag
lorg fiontraithe ar  gach coirnéal
sráide (cé go mbeadh sé tairbheach
chun poist a chruthú) ach caithfidh
athrú meoin teacht orthu siúd atá
dár riaradh chun go mbeidís ag
smaoineamh an t-am ar fad ar conas
cúrsaí a reáchtáil ar bhonn níos fearr
agus níos tairbhí don tír uilig. Dá
mbeadh duine éigin, le fiche bliain
anuas, tar éis cúrsa idirnáisiúnta
póilíneachta a bhunú sa Teampall
Mór b’fhéidir nach mbeadh gá anois
leis an áis a dhúnadh agus sheach-
nófaí na deacrachtaí a thugann sé
sin leis, cosúil leis an titim ar ion-
cam mhuintir na háite agus iad gan
mhic léinn.

Caoch, dall nó an dá cheann?
Rud eile a chuir díomá orm maidir

leis an meon atá ag an Iar-Choimis-
inéir Donnellan ná gur cheap sé go
mbeadh deacrachtaí móra ann de
dheasca nach mbeidh muid ag earcú
tuilleadh Gardaí go ceann cúpla bli-
ain. Ach mar a léiríodh ar an gclár, tá
titim i líon an daonra agus na céadta
míle duine ag dul ar eisimirce.

Tagann pointe go gcaithfidh daoine
cosúil leis an Uasal Donnellan bhei-
th macánta agus gan leanúint ar
aghaidh ag tabhairt tacaíocht dhall
dá gcuid iarchomrádaithe. Tá
seisean ag maireachtáil sa tír chéan-
na liomsa agus mura bhfeiceann sé
go bhfuil géarghá le srian a chur ar
chaiteachas rialtais tá sé caoch ar
dhá bhealach.

Trí bhealach thapa 
chun airgead a shábháil

Seo trí bhealach shárshimplí chun
airgead a shábháil ar chaiteachas
slándála na tíre agus cúpla bealach
simplí chun ualach na nGardaí a
laghdú anois nach mbeidh an líon
céanna acu ann. Cuir deireadh leis
na Gardaí ag seasamh cois cloí leis
na ceamaraí luais agus cur isteach
ceamaraí suite ina n-áit. Oibríonn na
ceamaraí seo 24 uair an chlog sa lá
agus cuireann siad srian ar luas car-
ranna. An dara rud: cuir deireadh le
cáin bhóthair agus gearr airgead
breise ag an gcaidéal peitril. Ní bhei-
dh ar Ghardaí aon am a chaitheamh
ag seasamh istoíche, ar phá ragoibre
go minic, ag breathnú ar ghiotáin
pháipéir ar an ngaothscáth. Agus an
tríú rud simplí go bhféadfaí a
dhéanamh ná cumhachtaí nua a
thabhairt do na maoir thráchta chun
an dlí a chur orthu siúd nach bhfuil
diosca árachais acu ar a gcuid car-
ranna, cúram eile a d’fhéadfaí a
bhaint de na Gardaí ionas go bhféad-
faidís níos mó ama a chaitheamh ar
thóir deargchoirpeach. 

D’fhiafraigh Pat Kenny
cén fáth nach raibh muid
ag cur oiliúna ar phóilíní
an PSNI sa choláiste úd
agus an t-aon fhreagra a
bhí ag Donnellan ná nach
raibh an dlí céanna sa dá
dhlínse. Mar a déarfadh
Homer Simpson, ‘D’oh!’
Anois ní aon saineolaí
mise ar chúrsaí gar-
daíochta ach ní féidir go
bhfuil mórán de dhifear
idir an traenáil fhisiciúil a
chuirtear ar phóilíní
éagsúla an domhain uile.
Caithfidh gur féidir ran-
ganna a dheighilt mar a
dhéantar i ngach bunscoil,
meánscoil agus ollscoil
chun ábhair dhifriúla a
mhúineadh do ranganna
difriúla? ‘D’oh’ arís!

Gardaí óga ag máirseáil i gColáiste na nGardaí i dTeampall Mór. Tá an tAire Dlí agus Cirt, Alan Shatter á cháineadh ag an dá eagraíocht a thugann ionadaíocht
do Ghardaí tar éis dó a rá nach mbeidh aon earcaíocht ann do Ghardaí ar feadh dhá bhliain, tá sé a cháineadh ag lucht gnó bhaile an Teampaill Mhóir a bheas
thíos leis go mór mar gheall ar an chinneadh seo.   [PIC COMHAID : PHOTOCALL IRELAND]

Gaelscéal
An Chuasnóg, Baile Ard
An Spidéal, 
Co. na Gaillimhe

Eagarfhocal

CEIST na Seachtaine

Ba cheart 
56.3%

Ní or cheart
37.5%

Níl a fhios agam
6.2%

56.3%

6.2%

37.5%

Ba cheart go mbeadh ar mhná tí
cáin a íoc ar an ioncam as coláistí
samhraidh: Léitheoirí Gaelscéal 
Bhí 56.3% de na daoine a ghlac páirt i
bpobalbhreith ‘Ceist na Seachtaine’ seo
ar www.gaelsceal.ie den tuairim gur
cheart do mhná tí cáin a íoc ar an ioncam
a shaothraíonn siad as ‘gaeilgeoirí’ a
choinneáil do na Coláistí Samhraidh. 

Bhí 37.5% den bharúil nár cheart go
mbeadh ar na mná tí cáin a íoc ar an ion-
cam seo.

D’fhág sé sin go raibh 6.2% agaibh idir
dhá chomhairle faoin cheist. 

Ceist na seachtaine seo: 
Ar cheart go mbeadh
bainisteoirí CLG 
páirteach sa
díospóireacht le RTÉ 
faoi thráchtaire a fháil
mar chomharba ar
Mhicheál Ó Muircheartaigh?

‘Tá trua agam do
ghasúir an lae inniu’ 

Bernie Ní Fhlatharta 

BHÍ cuairteoir thar oíche agam
an tseachtain seo. Ní ólann sí
agus cuireann an teilifís déistin
uirthi.

Ní raibh aon rogha againn mar
sin ach a dhul amach as an teach
ar shiúlóid agus sin a rinne muid.

Thug mé síos í go dtí an trá ina
mbíodh mé mar ghasúr ag spraoi
i rith an tsamhraidh. 

Is ann freisin a théinn leis an
bhfear óg a phós mé agus is ann a
thug mé mo chuid gasúr féin
chomh minic agus b’fhéidir liom.

Chuaigh mé siar ar bhóithrín
na smaointe i gceart. Is deacair a
chreidiúint go raibh mo thui-
smitheoirí sásta ligint dúinn dhul
ag spraoi ar an trá sin ó mhaidin
go tráthnóna linn féin.

Ní raibh aon duine againn in
ann snámh agus ní bhíodh
againn ach cúpla briosca le muid
féin a choinneáil ag imeacht.

Cheapfá agus tú á léamh seo go

raibh faillí á dhéanamh orainn
ach is é a mhalairt a bhí ann.

Bhíodh an chraic againn ag
spraoi - bhí naonúr againn ann
agus is dóigh liom go raibh mo
mháthair sásta scaoileadh linn ar
feadh cúpla uair an chloig le haire
a thabhairt do na páistí óga agus a
scíth féin a ligint nuair a fuair sí
an seans.

Ach ní dóigh liom go dtarlódh
sé sin inniu. Ar an gcéad dul síos
níl tuismitheoirí sásta dhul sa
seans agus na contúirtí atá sa
saol.

Ní raibh caint ar phéidifilia an

uair sin agus níor rith sé le daoine
go raibh aon bhaol sa saol mór do
ghasúir.

Ba iontach an tsaoirse a bhí
againn - sna seachtóidí - ach go
deimhin níl an tsaoirse chéanna
sin anois ag gasúir an lae inniu.

Tá gach uile nóiméad dá saol
tógtha suas le ranganna, an teil-
ifís, ríomhairí agus na ‘playdates’
siúd nuair nach bhfuil siad ar
scoil.

Níl nóiméad anois ag páistí le
bheith leo féin. Níl seans acu a
samhlaíocht a úsáid mar tá
daoine fásta leo beagnach an t-
am ar fad.

Tá trua agam do ghasúir an lae
inniu agus tá níos mó trua agam
do na tuismitheoirí mar níl
mórán de bhriseadh acu ar chor
ar bith ó dhualgaisí na himní.

Níor mhaith liomsa a bheith ag
tosú amach as an nua arís le
gasúir mar tá an oiread brú
orainn ar fad an rud ceart a
dhéanamh. 

Tá níos mó eolais againn anois
ach níl mé cinnte gur ar mhaithe
linn atá an chuid is mó de.

Ní haon iontas é go bhfuil níos
mó teaghlach ag briseadh suas
mar is dúshlán mór é gasúir a
chothú. 

Tá gach uile nóiméad dá
saol tógtha suas le ran-
ganna, an teilifís,
ríomhairí agus na ‘play-
dates’ siúd nuair nach
bhfuil siad ar scoil. Níl
nóiméad anois ag páistí
le bheith leo féin. Níl
seans acu a samhlaíocht
a úsáid mar tá daoine
fásta leo beagnach an t-
am ar fad.

Acht na Gaeilge sa Tuaisceart 
BHÍ cruinniú ag an scátheagras
‘POBAL’ leis an Aire Cultúir, Ealaíon
agus Fóillíochta ar Fheidhmeannas
an Tuaiscirt, Carál Ní Chuilín.

Tuigtear go gcuirfidh an tAire
moladh faoi bhráid an Tionóil
d’Acht na Gaeilge agus tá POBAL ag
aithint go n-aithníonn an tAire Ní
Chuilín “tábhacht an ghealltanais a
tugadh ag Cill Rímhinn d’Acht na
Gaeilge”.

Níl aon dabht ann ná go bhfuil an
mór-thromlach de Ghaeil an Tuais-
cirt den tuairim gur cheart Acht na
Gaeilge a bheith ann agus go
gcaithfear deireadh a chur leis na
dlíthe leatromacha ar nós an Jus-
tice Act 1737 a chuireann cosc ar an
Ghaeilge sa chóras dlí. 

D’ainneoin go gcuireann roinnt
aontachtóirí spéis sa Ghaeilge, tá
na páirtithe polaitiúla Aontach-
tacha chomh naimhdeach don

Ghaeilge is atá siad d’Éirinn Aon-
taithe. Ba cheart go mbeadh idird-
healú idir an dá rud ach níl a
dhóthain spáis idir an dá cheist
faraor. 

Ní féidir aon dabht ach an oiread
áfach ná go bhfuil aontachtóirí an
Tuaiscirt iontach tógtha faoi cheist
Acht na Gaeilge don Tuaisceart –
chomh tógtha céanna is a bheadh
Gael ar bith.

Tá cath fíochmhar geallta acu i
gcoinne Acht na Gaeilge. 

Tá an SDLP agus Sinn Féin ag tacú
le hAcht na Gaeilge.

Mar thoradh air sin, tá ‘battle
royale’ i ndán dúinn agus beidh an
Ghaeilge ar ais arís sa nuacht sa
Tuaisceart ar bhonn seachtainiúil
ar fháthanna diúltacha.

Ní bheidh díospóireacht réasúnta
ann, beidh díospóireacht mí-
réasúnta, aineolach, bhréagach,

sheafóideach ann – le cabhair nach
beag ó na meáin Bhéarla thuas ann.

Gach seans go mbeidh íomhá na
Gaeilge thíos leis i measc Bhéarlóirí
an Tuaiscirt, idir aontachtóirí agus
náisiúntóirí. 

Táthar ag súil gur féidir le grúpaí
ar nós POBAL réasún agus ciall a
chur isteach sa díospóireacht seo –
agus is iad lucht labhartha na
Gaeilge, iad siad a labhraíonn an
teanga ar bhonn laethúil mar rogha
teanga, agus a riachtanais, an
dream is tábhachtaí sa
díospóireacht seo.  

Ar ndóigh, tá go leor siombal-
achais ag baint leis an cheist seo. Is
é an teideal ‘Acht Gaeilge’ a bhfuil
Aontachtóirí ina choinne thar aon
rud eile. Creideann roinnt acu go
ndéanfadh sé idirdhealú idir an
Tuaisceart agus an Bhreatain, rud
amaideach ar fad mar gheall ar an

reachtaíocht teanga atá ann sa
Bhreatain Bheag agus in Albain. 

An féidir teacht ar
chomhréiteach?

Seans gur fearr do lucht na
Gaeilge díriú ar na rudaí ba cheart a
bheith san Acht seachas a bheith ag
díriú ar an teideal.

Sean gur cheart díriú ar na
gnéithe is tábhachtaí den reach-
taíocht chun ‘Acht na Gaeilge’ a
bhaint amach céim ar chéim gan
ligean d’Aontachtóirí eagla a chur
ar an phobal le scéalta aib-
héiseacha.

Dá mb’fhéidir a bheith ag feach-
tasaíocht ar na gnéithe ar leith atá
de dhíth seachas ar an reachtaíocht
mhór, seans go mbeadh níos mó
seans ann go mbeadh bua éigin
ann. 

B’fhéidir gurbh fhéidir leis an dá
thaobh bua a bheith againn? 

Bás Bhriain Uí Loineacháin

Páidí Ó Lionáird 

NACH ait mar ar tháinig
a bhás aniar aduaidh
orainn ar fad? Bhí sé
cloiste againn sular
fhógair Ursula Halli-

gan é ar TV3 bliain go leith ó shin
go raibh Brian Lenihan ag fulaingt
le hailse sa phaincréas. Fiú amháin
i ndiaidh dó agallamh, gan teo-
rainn, a dhéanamh le Seán
O’Rourke ar RTÉ go luath i mí
Eanáir na bliana seo caite, bhí a
fhios againn ag an am gurb ionann
ailse sa phaincréas agus pianbhrei-
th an bháis. 

Ach ar chúis éigin, ar shlí éigin
d’éirigh leis an bhfathach foltach
seo an dallamullóg a chur orainn.
Ar feadh bliana go leith. 

Chuir sé an dallamullóg chéanna
ar an mbás agus d’ainneoin an
iliomad comharthaí éagsúla go
raibh an galar ag fáil an ceann is
fearr air – a ghlór ag teip le slócht, a
charnfholt gruaige ag athrú a
nádúir, a chultacha éadaí ag
crochadh níos scaoilte dá cholainn
agus gliondar an tsaoil in easnamh
óna shúile – fós, chreideamar é
nuair a dúirt sé go raibh a shláinte
faoi bhláth de bharr ualach a chuid
oibre. Ach chonaiceamar a chorp
ag sleamhnú diaidh ar ndiaidh. A
shiúlóid níos craptha ná mar a
bhíodh. A fhathacht ag dul i léig. 

Le linn na n-ocht mí dhéag atá
imithe tharainn, léirigh Brian Leni-
han dúinn go raibh géarchéim na
hÉireann níos tábhachtaí ná cúis a
ghearáin féin. Léirigh sé dúinn i
mbeartais chruálacha gach a bhfuil
sé ar ár gcumas againn a bhaint
amach mar shochaí gan aon
nathanna cliste ar nós ‘is féidir
linn!’

Ar ndóigh, bheadh uachtar a
ceirde nó a ghairme bainte amach
aige pé treo a roghnódh sé ina

shaol. Bhí scoth an oideachais air
faoi Ord na nÍosagánach i gColáiste
Belvedere, áit a raibh sé mar Chap-
taen na Scoile. Bhí sé i mbarr a
ranga i mbliain a chéime dlí i
gColáiste na Tríonóide. B’amhlaidh
an scéal in Ollscoil Cambridge,
Sasana. Ní raibh gile a réalta i ngan
fhios dóibh siúd i gciorcad na n-
abhcóidí agus na n-aturnaethe dlí.
Bhí sé níos cáilithe ná aon Teachta
Dála eile. 

B’iad na cáilíochtaí seo a
choimeádfadh ar cúl é i saol na
polaitíochta áfach. É sin agus a
nádúr le daoine. An mbíonn eagla
orthu siúd gan chailíochtaí rompu
siúd atá cáilithe? An airíonn siad
faoi bhagairt? B’amhlaidh an scéal
leis an iar-Thaoiseach Bertie
Ahern, fear a bhronn gairm an
chuntasóra air féin, gan aon
cháilíocht chuí chuntasaíochta a
bheith gnóthaithe aige. 

Áit a raibh Bertie glic, bhí Leni-
han cliste agus éirimiúil agus d’ain-
neoin gur ardaigh Bertie é go dtí
bord na Comhaireachta in 2007 le
cúram na Roinne Dlí, bhí na blianta
caite i bhfásach na mionpho-

laitíochta aige.
D’aithin comharba Ahern, Brian

Cowen, ábaltacht Bhriain Uí
Loineacháin agus thug sé deis dó i
gceannas ar an Roinn Airgeadais.
Tá a fhios againn ar fad cad a tharla
ó shin. Tá a fhios againn freisin, pé
rud a déarfar faoi agus é marbh –

agus is minic rómholtach é – gur
chuir sé cúis na hÉireann chun
tosaigh ar a chúis féin.

Chríochnaigh Seán O’Rourke a
chlár nuachta ar an Máirt seo caite
le seanfhocal Gréigise a aistríodh
go Laidin: “Quem di diligunt, ado-
lescens moritur” –  a chiallaíonn
rud éigin mar “An té is ansa leis na
Déithe is túisce a thógtar”. 

Bhí giota corraitheach ag John
Waters san Irish Daily Mail On Sun-
day a chuir in aon abairt é le Mac
Piarais, Ó Coileáin agus Lemass,
agus a dúirt go bhfuil ceacht ann
dúinn ar fad– stopadh den ghearán
agus ár radharc a shíneadh i dtreo
na léaslíne sin ós ár gcomhair
amach, an léaslíne chéanna ar ar
dhírigh Briain Ó Loineacháin a rad-
harc féin ar ár son. 

Mar chlabhsúr, bhí focail oiriú-
nacha, mar is dual dó, i bhfoirm
triad-véarsaíochta Fiannaíochta, ó
iar-Ollamh le Béaloideas na hÉire-
ann, Daithí Ó hÓgáin, a dúirt: “Ba
Flaith é le treoir, ba Saoi é le fís, ba
Chara é le cabhair”. 

Gach sólás ón bpian dá mhuintir
agus dá chlann. 

Stopaimis den ghearán agus dírímis
ar léaslíne na todhchaí

Is iomaí teachtaireacht agus ceist
atá faighte agam agus curtha orm le
seachtain anuas toisc nár áiríos an t-
aire le freagracht na Gaeltachta i mo
cholún deireanach agus mé ag
déanamh cur síos ar dhul chun cinn
na n-airí rialtais ina gcéad 100 lá in
oifig. Níor áiríos é mar go raibh sé i
gceist agam ligean don deannach luí
ar feadh na seachtaine – ligean don
mhéid a bhí á scríobh agus á rá ag
mo chomhthráchtairí agus agaibhse,
an pobal, faoi chinntí an aire i leith
Údarás na Gaeltachta, bord tofa,
Gaeltachta nó Gaeilge, comhairleoirí
contae agus mar sin de sní isteach i
measc tuairimí na sochaí, ansin é go
léir a mheá, a mheas agus a áireamh
an tseachtain seo. É sin agus cea-
pacháin Seanaid an Taoisigh, Enda
Kenny. 

Bhí sé fós i gceist agam tabhairt
faoi i gcaitheamh na seachtaine seo
ach, ansin bhuail scéal na tubaiste
sinn ar fad seachtain ó shin. 

Fillfear ar ghnóthaí na seachtaine
seo caite an tseachtain seo chugainn.

Comhbhrón an phobail agus polaiteoirí do Bhrian Lenihan 
Alison Carruth ar Facebook
Gaelscéal: 

Chabhraigh sé go mór linn
aitheantas a fháil don Ghaelscoil i
mBÁC 15 le haghaidh 2012. Bhí an-
díomá air nach raibh sí le hoscailt in
2011. Chaith sé fáinne agus labhair sé
liom i gconaí as Gaeilge. Ar dheis Dé
go raibh a anam.

Micheál Martin, ceannaire Fhianna
Fáil: 

“Tá brón ollmhór orm faoi
imeacht mo charad agus mo
chomhghleacaí, Brian Lenihan. Tá sé
tar éis troid go cróga thar thréimhse

18 mí le galar tromchúiseach. 
San aimsir seo uile, níor shéan

Brian a chuid dualgais phoiblí agus
thaispeáin sé tiomantas gan sos agus
é ag iarraidh dul i ngleic leis an
ngéarchéim eacnamaíochta.  Fiú
amháin nuair a bhí sé ag fáil cóir
leighis dhíblithe, choinnigh sé air ag
obair go díograiseach ar mhaithe le
leas na tíre.  Do Brian Lenihan, bhí sé
sin i gcónaí fíorthábhachtach.”

Forbairt Naíonraí Teo (FNT)
Ba cheannródaí é Brian Lenihan ar

son leanaí na tíre seo, mar Aire
Leanaí ó 2002 go 2007. D’éirigh leis

Aireacht iomlán a bhaint amach agus
guth láidir a chothú ar son leanaí sa
rialtas agus i measc an phobail. Le
linn a thréimhse mar Aire Leanaí
bunaíodh Oifig an Aire Leanaí, cea-
padh an chéad Ombudsman do
Leanaí, cuireadh tús leis an taighde
fadaimseartha ‘Growing Up in Ire-
land’ agus rinneadh an-dul chun
cinn agus infheistíocht san earnáil
luathbhlianta.

Ba chara mór le FNT, leis an
Ghaeilge agus le leanaí na tíre é
Brian Lenihan agus cuimhneoidh
muid go deo ar an gcairdeas sin agus
ar stuamacht, ar dhíograis agus ar

chrógacht an fhir.”

Máire Geoghegan Uí Chuinn
D’oibrigh mé i ndlúthpháirt leis,

go háirithe le blianta beaga anuas.
D’fhág nádúr na hoibre ag an mbeirt
againn gurbh é an tAire Rialtais é ba
mhinice a mbíodh teagmháil agam
leis.  Labhraíodh muid le chéile gach
seachtain, uaireanta faoi dhó nó faoi
thrí sa tseachtain.  Agus é ar a
chuairteanna Aireachta chun na
Bruiséile, ba chorruair nach socródh
sé am sa dialann le bualadh liom.  Cé
gur fear geanúil, gealgháireach a bhí
ann agus togha an chomhluadair,

bhíodh a aird i gcónaí ar Éirinn agus
ar leas na tíre a chinntiú sa
nguairneán  stoirmiúil eacna-
maíochta a bhí ina thimpeall agus
ina raibh air oibriú.  

Is léir ó nósmhaireacht amháin a
thionchar ar a chomhghleacaithe ar
fud na hEorpa agus ar fheidhmean-
naigh anseo sa mBruiséil – ba eisean
an t-aon duine de na hAirí ar thagair
siad dó faoina ainm baiste  – Brian.
Níor ghá a theideal, ná a ainm iom-
lán.  Thuig an uile dhuine a chuala
an focal  ‘Brian’  cé a bhí i gceist agus
an meas agus an gean a bhí ar an
Éireannach uasal seo. 

Brian Lenihan 
PIC: MARK STEDMAN/PHOTOCALL IRELAND

Cónra Brian Lenihan ag teacht amach as an séipéal Fia Naomh Mochta i mBaile an Phóirtéaraigh leis an mbratach trí dhath air, Dé Máirt seo na seachtaine
seo. PIC: EAMONN FARRELL/PHOTOCALL IRELAND

COMHSHAOL

A chothú nó gan a chothú? 
Agus muid ag tabhairt bia d'éin beaga, an bhfuil an rud ceart á dhéanamh againn?
Leis an Dr Pól Mac Cana

DEALRAÍONN sé go
bhfuil an
nósmhaireacht éin
fhiáine a chothú ag
méadú as cuimse le

blianta beaga anuas ar na hoileáin
seo.  Ní chaithfidh tú dul chuig siopa
na bpeataí leis seo a aithint.  Feictear
sna hionaid gharraíodóireachta go
bhfuil cothú na n-éan fiáin mar
chuid de shaol an lae inniu sa seom-
ra lasmuigh, is é sin an gairdín.  I
measc an trealaimh don fhulacht
fhiáin, i measc na suntasán (gazebos)
agus an deicre (decking), faightear
na fearais uile a bhaineann leis na
héin fhiáine.  

In éineacht leis na boscaí

neadaithe, na táblaí bia agus na
gnáthmhálaí de chnónna talún; is
féidir anois teacht ar: meallta geire,
síolta ‘núg’ (‘niger seed’:  Guizotia
abyssinica – ón Aetóip ó dhúchas);
síolta lus na gréine; agus fiú eithní
na síolta ó lusanna na gréine – ní
chaithfidh an t-éan am a chaitheadh
leis an chrotal a bhaint fiú!

Mar dhuine a choinníodh agus a
phóraíodh éin cháis agus mé óg, ach
a shantaíonn inniu an spás agus an
t-am le cúram ceart a thabhairt don
chaitheamh aimsire sin; bainim an-
sult as na héin fhiáine a mhealladh
chuig an ghairdín.  Tá sé tait-
neamhach éanlann gan mogalra a
dhéanamh den ghairdín, cé go
mbíonn sé doiligh an dá thrá a
fhreastal: glasraí don chistin a fhás
nuair a fhreastalaíonn na coilm
choille ar an gharraí.  

Ach bhíodh i gcónaí drogall orm
bia a fhágáil amuigh do na héin
amanna eile sa bhliain taobh
amuigh den gheimhreadh.  Bhíodh
buairt orm go dtabharfaí goblach
don scalltán nach réiteodh leis
agus go dtachtfaí é.  Molann an
British Trust for Ornithology, an
RSPB agus BirdWatch Ireland, áfach,
gur ceart dúinn na héin a chothú, ní
hamháin sa gheimhreadh, ach i rith
na bliana.  Bhí mé féin idir dhá
chomhairle faoi seo.  Dhiúltaínn féin
bia a chur amach i rith thréimhse an
ghoir ar eagla na heagla.  

Ansin, ar na mallaibh d’fhoilsigh
an British Trust for Ornithology
(BTO) a gcuid taighde ar an tionchar
a bhíonn ag soláthar saorga bia ar

rathúlacht na n-éan agus a
ndreabhláin á dtógáil acu.

Sa taighde seo, chuir

siad bia ar fáil i rith
shéasúr an ghoir i

gcoillte i Sasana thar trí
bliana agus bhreathnaigh siad

ar rathúlacht na ndreabhlán a
bhí ag meantáin ghorma agus ag
meantáin mhóra.  Shíl na taighdeoirí
go mbeadh dreabhláin níos líon-
mhaire ag na meantáin mar gheall ar
an bhia.  Ach thug siad faoi deara
gur a mhalairt a tharla nuair a
cuireadh an bia ar fáil dóibh.  Ar an
mheán, thóg na meantáin líon
neadacha de leathghearrcach níos lú
(uimhir eolaíochta í seo ar ndóigh)
nuair a cuireadh bia ar fáil dóibh.   

Is é an tuairim atá ag an BTO go
fóill maidir leis an chodarsnacht seo
ó thaobh rathúlacht na n-éan de
(agus pléadh é seo ar Springwatch
de chuid an BBC i mbliana), go

gcaitheann na héin a
neadaíonn in aice leis an bhia

níos mó ama ag cosaint
a ndál (territory) nó a
gcríoch ó ar na héin eile

a thagann isteach leis an
bhia a aimsiú; agus dá

dheasca sin go
gcaitheann siad
níos lú ama ag
cothú na
scalltán – sin
fáth an chaill-
teanais.  Ní hé,

mar sin, go dtachtar na scalltáin ná
nach bhfuil an bia maith dóibh ann
féin.  Baineann sé le líonra na n-éan
sa cheantar iomlán.

Laghdaíonn sé seo mo bhuairt
féin.  Ó thaobh mo thuisceana féin
ar an éiceolaíocht, ní chuireann a
leithéid isteach orm, mar baineann

rathúlacht na n-éan i
gcoitinne ar chúinsí i bhfad níos
leithne fós: marthanas thar an
gheimhreadh, marthanas na smo-
lachán i ndiaidh dóibh an nead a
fhágáil, cumas bia a aimsiú nuair is
mian leo (.i. roghnaíonn siad aman-
na níos sábháilte más féidir).  

Molann cumainn na n-éan, gur
ceart dúinn na héin a chothú i
dtréimhse an ghoir de dheasca na
gnáthóga nádúrtha a bheith in ainri-
ocht go forleathan ar Oileáin Thiar
na hEorpa. Creideann siad go bhfuil
tábhacht leis an soláthar shaorga seo
go háirithe sna bailte agus sna
cathracha – áiteanna nach bhfuil
mórán bia nádúrtha ar fáil do na
héin lena ndreabhláin a thógáil, ach
ina bhfuil a lán speiceas éagsúil ag
cuardach dídine.  Molann siad,
áfach, gan na cnónna talún a thab-

hairt, ach amháin sa chás go bhfuil
siad thaobh thiar de mhionmhogal-
ra sreinge, sa dóigh nach dtabhar-
faidh na tuistí cnó iomlán do
scalltán. Molann siad gan geir a
fhágáil amach dóibh.

Tá mé ag teacht leis an chothú
leanúnach seo anois, agus tig liom
sult a bhaint as na héin i rith na
bliana sa ghairdín.   Tá sé de phribh-
léid agamsa dís deargéadan beag (nó
círín-dearg beag) a mhealladh gach
lá fiú – éin nár shamhlaigh mé riamh
mar éin ghairdín.

Nach gleoite arís an    garraí de
bharr na n-éan.  Éanlann gan
mhogalra; seomra lasmuigh lán
beatha.

Shíl na taighdeoirí go
mbeadh dreabhláin níos
líonmhaire ag na meantáin
mar gheall ar an bhia.  Ach
thug siad faoi deara gur a
mhalairt a tharla nuair a
cuireadh an bia ar fáil
dóibh.  Ar an mheán, thóg
na meantáin líon neadacha
de leathghearrcach níos lú
(uimhir eolaíochta í seo ar
ndóigh) nuair a cuireadh
bia ar fáil dóibh.   

Bhfuil
mionfhógra

agat?
Tá Gaelscéal ag

glacadh le 
mionfhógraí ar
phraghas íseal.  

Is cuma céard atá
ann – ceann

pearsanta, teach le
ligean ar cíos, rud

éigin le díol, srl.

Déan teagmháil le
Patricia ag 086

0234251 nó 
fograi@gaelsceal.ie 

FOLÚNTAIS / CÚRSAÍ
MIONFHÓGRAÍ

COISTE 
GAIRMOIDEACHAIS 

CHONTAE NA
GAILLIMHE

Comhordaitheoir
Gníomhach Ag Teastáil
Tá folúntas do phost mar Chomhordaitheoir Gníomhach 
Ionaid faoin Scéim Deiseanna Oiliúna Gairmoideachais 
(VTOS) le líonadh ag Scríb, Ros Muc, Co. na Gaillimhe.

Is post conradh ar théarma seasta é 
seo don bhliain acadúil 2011/2012.

Beidh cáilíochtaí, coinníollacha seirbhíse agus 
scálaí tuarastail de réir rialachán na Roinne 

Oideachais agus Scileanna.
Dírítear d’aird ar shuíomh Gréasáin an 

Choiste www.countygalwayvec.com le 
haghaidh tuilleadh sonraí poist.

Seosamh Mac Donncha,  
Príomhoifigeach Feidhmiúcháin. 

Is fostóir comhionannas deiseanna é 
Coiste Gairmoideachais Chontae na Gaillimhe.

Cuirfear fáilte roimh chomhfhreagras i nGaeilge. 

Scoláireachtaí
€500 

Áras Uí Thuama
2011/2012

Ionad Cónaithe Gaeilge
Gaeltacht UCC
Irish Language 

Residential Centre

Ar oscailt do mhic 
léinn na hArdteiste

Places still available for
Leaving Cert Students

Eolas/Apply now:
Oifig na Gaeilge 
Labhartha, 
Áras Uí Rathaille, UCC

Teil : 021 – 4902314
Facs : 021 – 4903329

Ríomhphost :
g.labh@ucc.ie
http : www.ucc.ie/ucc/igl Teil: 091/595492         Ríomhphost eolas@europus.ie

Ardchúrsa Oiliúna in Aistriúchán
Cáipéisí Dlí agus Cáipéisí Stáit eile

Europus/GMIT i gcomhar leis an 
Roinn Gnóthaí Pobail, Comhionannais agus Gaeltachta

De bharr an méid éilimh a bhí ar an gcúrsa seo blianta eile
reáchtálfaidh Europus/GMIT, faoi urraíocht na Roinne Gnóthaí
Pobail, Comhionannais agus Gaeltachta, dianchúrsa oiliúna
lánaimseartha eile ar aistriúchán cáipéisí dlí agus cáipéisí stáit
eile  i dTír an Fhia i gConamara i mí Lúnasa  agus Meán Fómhair
2011. Glacfar le céimithe a mbeidh caighdeán ard acu i nGaeilge
agus i mBéarla. Fáilteofar roimh iarratais ó dhaoine a bhfuil
cáilíochtaí sa dlí acu. Déanfaidh iarrthóirí agallamh agus scrúdú
scríofa sula nglacfar leo ar an gcúrsa. Ní bheidh aon táille ar an
gcúrsa. Ní ghlacfar ach le líon teoranta daoine ar an gcúrsa.

Seol iarratas mar aon le CV chuig :-

EUROPUS
An Comhlacht Teanga
An Cheathrú Rua
Co na Gaillimhe

roimh Dé Céadaoin an 22 Iúil 2011

Bhfuil ciorcal Comhrá ar bun agat?
Síntiúis ar lascaine le fáil do 
ciorcal chomhrá ar phraghas íseal.
'neart ábhar cainte agus
díospóireachta i nGaelscéal 
gach seachtain, bí i lár an 
aonaigh linn' 

Dean teagmháil le Patricia ag: 
086 02354251 nó
fograi@gaelsceal.ie

An  bhfuil folúntas agat?
Tóg fógra le  Gaelscéal,  lascaine 
le  fáil ar leathanach  folúntais.

Déan teagmháil le 
Patricia  ag  086–0234251 

nó  fograi@gaelsceal.ie

LAN Teo. 
Na Tithe Gloine, Cill Ulta,

An Fál Carrach, Co. Dhún na nGall

Bainisteoir De Dhíth
Tá bainisteoir a lorg ag LAN Teo. le tabhairt faoi thogra 
acmhainní nádúrtha atá lonnaithe i gCloich Cheann 
Fhaola, Tír Chonaill. Tá an togra seo dírithe ar thairbhe 
a aimsiú as na hacmhainní atá ar fáil dúinn.

Tá LAN Teo. ag riaradh Clár Seirbhísí Pobail agus tá seo 
mar pháirt de bhainistiú an Ionaid.

Beidh an bainisteoir freagrach do Bhord Stiúrtha an 
Chomhlachta.

Riachtanach:
• Cáilíocht 3ú leibhéal ina mhacasamhail d’ábhar nó 

taithí 5 bliana bainistíocht
• Gaeilge líofa idir labhairt agus scríobh
• Scileanna éifeachtacha cumarsáide
• Taithí ar thograí pobail agus ar fhorbairt tuaithe.
• Taithí ar sraitheanna agus foinsí airgid idir a n-aimsiú 

agus a dtuairisciú
• Ceadúnas glan tiomána 
• A bheith ábalta oibriú as a stuaim féin agus mar bhall 

foirne

Ina Bhuntáiste:
• Taithí feirmeoireachta/gairneoireachta.
• Taithí in-athnuaite fuinnimh.

Seol C.V. chuig  An Rúnaí, LAN Teo, Cill Ulta,
  An Fál Carrach, Tír Chonaill.

Dáta deireanach: An Aoine,
  24 Meitheamh 2011 ag meán lae.

Tuilleadh eolais: Glaoch ar 074 9180994
 Ríomhphost: lancu@eircom.net

Department of Environment
Community and
Local Government

Fear 34, Damhsóir ar an tsean nós, Suim
mhór agam sa taisteal, cinema, rugbaí.
Ag lorg bean ionraic, féith an ghrinn aici
le haghaidh cairdis, nó b’fhéidir níos mó.
Is féidir teagmháil liom trí theacs 
Nó glaoch ar an uimhir (087) 3617545.

Fógra Pearsanta

CÚRSAÍ SAOIL

Scoth na scannán ag féile       
Treasa Bhreathnach 

IS ar Ghort a’ Choirce i dTír
Chonaill a thug na céadta scan-
nánóir, idirnáisiúnta agus
náisiúnta, aghaidh an deireadh
seachtaine seo caite le súil a

chaitheamh ar scoth na scannán fais-
néise don 6ú bliain de Guth Gafa, Féile
Idirnáisiúnta Scannáin Fhaisnéise. 

Is iad Neasa Ní Chianáin agus a fear
céile David Rane a eagraíonn an fhéile
agus gach bliain bíonn siad ag iarraidh
sainiú a dhéanamh ar mhórcheistean-
na ár sochaí, agus ní raibh sé in aon ní
difriúil i mbliana.  Ba é an téama a bhí
á scagadh acu i mbliana ná
gníomhaíocht shóisialta, cearta daon-
na agus timpeallacht. Os cionn leath
den 25 scannán a taispeánadh, bhí
siad ag déanamh scagadh ar an gco-
gadh dár gcearta. Bhí trí shruth i gceist
, ‘Sceimhlitheoireacht ar triail’,
‘Beartais bheaga vs. Cumhachtaí
móra’, agus ‘Ag fáil na teachtaireachta
faoin aeráid’. 

Faoin sruth ‘Sceimhlitheoireacht ar
triail’, bhí iniúchadh á dhéanamh acu
ar an líne atá tarraingthe ag tíortha
áirithe idir an sceimhlitheoireacht
agus an gníomhaíochas (activism).
Thit an scannán ‘Better This World’
isteach go compordach leis an sruth
seo.  Díríonn an scannán seo ar an
gcinneadh conspóideach a thóg beirt
chara agus iad ag iarraidh seasamh
suas dá gcearta in Midland, Texas i
Meiriceá.  Ba chairde iad David McKay
agus Bradley Crowder a thit faoi
dhraíocht réabhlóidigh a bhí deich
mbliana níos sine ná iad, Brandon
Darby.  Is é an toradh a bhí ar an
gcairdeas seo ná ocht gcinn de bhua-
maí baile, cúiseamh intíre sceimh-
litheoireachta agus cosaint dóibh a bhí
ag brath ar bhrathadóir ón FBI. Ba
scannán cumhachtach é seo inar tais-
peánadh soineantacht na n-óg agus an
dainséar a bhaineann leis na húdaráis i
Stáit Aontaithe Mheiriceá a bheith
uilechumhachtach tar éis gur tugadh
cumhachtaí breise don FBI agus
‘Homeland Security’ ann, i ndiaidh
eachtra 9/11.  Tá úsáid á baint ag fórsaí
slándála rialtais an domhain as
brathadóirí ar feadh na gcianta, ach
athruithe suntasacha tagtha ar ról na
mbrathadóirí i Meiriceá le deich
mbliana anuas.  An chaoi a mbíodh sé
ná nach raibh aon bhrathadóir ach
ceaptha éisteacht agus tuairisciú a

dhéanamh ar na ‘réabhlóidithe’, agus
nach mbeadh siad ag gríosú don
fhoréigean.  Is amhlaidh nach raibh an
líne seo soiléir do bhrathadóir an FBI
sa chás seo. Ba scanrúil an saol a dtug-
tar léargas dúinn air sa scannán seo, a
laghad cearta daonna atá i bhfeidhm i
Meiriceá, an chaoi a bhfuil ráta
rathúlachta d’os cionn 90% ag
cúisitheoirí cónaidhme, agus an baol
go ngearrtar pionós de 30 bliain ar
dhuine mar David McKay as ucht na
buamaí baile a dhéanamh.  Níor bhain
siad aon úsáid as na buamaí.  Is in
2002 a tháinig an scannán ‘Minority
Report’ amach, scannán a bhí lon-
naithe sa todhchaí agus ina raibh na
fórsaí slándála in ann daoine a
chúiseamh as coireanna nach raibh
déanta acu go fóill.  Cheapfá nach
raibh aon seans go dtarlódh a leithéid
inár sochaí, ach leis an léargas a
tugadh dúinn ar fhórsaí slándála
Mheiriceá sa scannán seo, is léir go
bhféadfadh sé nárbh fhada uainn an
cineál sin saoil i Meiriceá. Bhí locht
mór amháin ar an scannán, nach raibh
agallaimh acu leis an réabhlóideach
Brandon Darby, agus nár thug siad aon
mhíniú ar an bhfáth nach raibh an t-
agallamh seo acu.  

Den chéad uair i mbliana ag Féile
Idirnáisiúnta Scannáin Fhaisnéise

Guth Gafa, shocraigh siad ‘craoladh
faoi rún’ nó ‘secret screening’ a
dhéanamh ar scannáin nach raibh a
dteideal ná a n-ábhar scaoilte acu
roimh an chraoladh.  Bhí an craoladh
seo á chur i láthair sa phictiúrlann in
Óstán Loch Altan, ceann de thrí cinn
de phictiúrlanna a bhí eagraithe acu
don fhéile.  Tháinig slua ollmhór
amach don chraoladh seo agus bhí
orthu níos mó suíochán a chur ar fáil
ós rud é go raibh an lucht féachana
chomh mór sin. Is faoin sruth
‘Beartais bheaga vs. Cumhachtaí
móra’ a thit an scannán seo, scannán a
dhéileálann leis an ngnáthdhuine ag
troid i gcoinne chumhacht ollmhór na
gcorparáidí móra. 

Tá ‘You’ve Been Trumped’ bunaithe
ar scéal na ngnáthdhaoine in
Aberdeenshire, Albain agus iad ag
troid in éadan an bhilliúnaí Donald
Trump. Chaith an stiúrthóir Anthony
Baxter bliain ag leanacht scéal Trump
agus é ag iarraidh ‘an cúrsa gailf is
fearr ar domhan’ a thógáil ar chostas
£1 bhilliún.  Tá costais eile agus
impleachtaí eile i gceist don cheantar
áirithe seo mar thoradh ar an tógáil,
impleachtaí timpeallachta, an baol
ann d’orduithe ceannaigh éigeantaigh
do mhuintir na háite, agus ceisteanna
ardaithe faoi neamhspleáchas rialtas

Ba scanrúil an saol a
dtugtar léargas dúinn
air sa scannán seo, a
laghad cearta daonna
atá i bhfeidhm i
Meiriceá, an chaoi a
bhfuil ráta rathúlach-
ta d’os cionn 90% ag
cúisitheoirí
cónaidhme, agus an
baol go ngearrtar pio-
nós de 30 bliain ar
dhuine mar David
McKay as ucht na
buamaí baile a
dhéanamh.  Níor
bhain siad aon úsáid
as na buamaí.
“Better This World” 

(SNP) na hAlban in éadan bhilliúin
Trump.  Léiríonn an scannán seo gur
bulaí é Donald Trump, a cheapann gur
féidir leis bulaíocht phearsanta a
dhéanamh ar dhaoine mar go bhfuil
cosaint a chuid airgid aige.  Tháinig sé
amach go poiblí agus dúirt gur ‘muc
dhéistineach’ é an feirmeoir Michael
Forbes, agus gur ‘sluma’ é a theach
cónaithe. Ba é Michael Forbes duine
den mhuintir a dhiúltaigh a dteach a
dhíol le Trump.  Mar fhreagra air seo,
gearradh an t-uisce reatha d’fheirm
Michael Forbes, rinneadh damáiste dá
réadmhaoin, cuireadh tonnaí cré chun
bruach a dhéanamh amach os
comhair a thí chun a radharc a bhaint
de.  Mar aon lena raibh le feiceáil sa
scannán ‘The Pipe’ (a bhí á thaispeáint
ag an bhféile chomh maith), bhí claon-
adh na nGardaí soiléir i dtreo an
chomhlachta chorparáidigh mhóir.
Scannán d’ardchaighdeán atá anseo a
chomhlíonann ról aon scannáin fais-
néise, tá sé tar éis ardán a thabhairt do
mhuintir Aberdeenshire agus an scéal
féin a thabhairt isteach i mbéal lucht
féachana domhanda.  Mar fhreagra ar
an scannán tá brainse de Trump Inter-
national sa Ríocht Aontaithe tar éis
‘fraud’ a ghlaoch ar an stiúrthóir
Anthony Baxter.  Deir siad chomh
maith i ráiteas a rinne siad faoin scan-

Michael Forbes (You’ve been trumped)David McKay (Better This Way) 

Better This Way 

You’ve been trumped

  scannánaíochta Guth Gafa
nán, “Níl aon  inchreidteacht ag baint
le Baxter agus ón méid atá feicthe
againne, breathnaítear ar an scannán
mar theip iomlán go forleathan.” Tá
‘You’ve Been Trumped’ díreach tar éis
gradam a bhuachan ag Féile Scannáin
Faisnéise Sheffield an deireadh seach-
taine seo caite.  Deir an coiste
moltóireachta, “Tá súil againn go n-
ardóidh an gradam seo próifíl an scan-
náin agus go mbeidh Trump cun-
tasach as a chuid gníomhaíochtaí
cogaíochta sóisialta agus timpeallach-
ta.”

Sa tríú téama, ‘Ag fáil na teach-
taireachta faoin aeráid’, bhí na scan-
náin ag díriú ar an slad atá á
dhéanamh ar oileáin bheaga agus ar
phobail an tríú domhan de bharr na n-
athruithe aeráide.  Is iad ceann de na
scannáin a dhírigh ar shaol an
ghnáthdhuine sa tríú domhan ná
‘Position Among the Stars’ leis an
stiúrthóir clúiteach Leonard Retel
Helmrich.  Is é seo an tríú cuid de
thríológ tar éis gur thaifead sé, ‘Eye of
the Day (2001)’ agus ‘Shape of the
Moon (2004)’. Chaith sé dhá bhliain
déag le léiriú an scannáin seo agus é ag
cur an spotsolais ar thrí ghlúin de
chlann amháin agus iad ina gcónaí i
slumaí Jakarta san Indinéis. Déantar
scagadh sa scannán seo ar na
hathruithe saoil atá ar bun sa tír, an
chaimiléireacht, an choimhlint idir an
Chríostaíocht agus an tIoslamachas,
an dealú idir ghlúine agus an deighilt
ollmhór atá idir na boicht agus na saib-
hir.   Is carachtair iontacha an triúr de
theaghlach Shamsuddin. Tá cion agus
grá dá chéile le aireachtáil uathu agus
tá an dealú idir ghlúine le haireachtáil
go láidir uathu chomh maith.  Tá
dóchas na clainne uilig ag luí ar
ghualainn an chailín óig Tari, go bhf-
reastalaíodh sí ar an choláiste agus go
mbeidh deis acu an sluma a fhágáil.  Is
í a seanmháthair Rumidjah a sheas
amach domsa sa scannán seo mar
dhuine atá ag iarraidh maireachtáil
faoin tuath sa bhaile inar tógadh í, ach
a dhéanann cinneadh fanacht i Jakarta
chun bheith ina cabhair dá clann agus
do Tari.  Is Críostaí í Rumidjah agus
cruthaíonn sé seo an-chuid fadhban-
na idir í féin agus a mac Bakti atá tar
éis iompú ar an Ioslamachas. Cé go
bhfuil siad ar fad ag iarraidh go
rachaidh Tari ar coláiste, is é an t-
airgead an fhadhb agus déanann Bakti
iarracht breis airgid a dhéanamh trí na
héisc chogaíochta a thraenálann sé,
agus a úsáideann sé don chearrb-
hachas.  Tá béim curtha ar ainmhithe
mar fhrancaigh agus blátóga
choiteann(Cockroach)ag an stiúrthóir
chun an pointe a dhéanamh go maire-
ann gach créatúr taobh le taobh sa

sluma. Is scéal casta, tarraingteach é
seo, lán le coimhlint agus cion agus
coinníonn sé do shuim ó thús go
deireadh.  Úsáideann an stiúrthóir
modhanna éagsúla ceamaradóireach-
ta sa scannán, stíl nuálach a nglaonn
sé féin ‘Single Shot Cinema’ air agus
mar chuid den fhéile bhí ceardlann
máistir á thabhairt ag an stiúrthóir.
Bhain an scannán seo an chéad duais
amach do scannán domhanda fais-
néise ag an bhFéile Scannánaíochta
Sundance i mbliana. 

Bhí stiúrthóirí beagnach na scan-
náin uile i láthair ag an bhféile agus
iad ar fáil tar éis na scannán do
sheisiún ceisteanna agus freagraí.
Rinneadh seisiúin na gceisteanna agus
freagraí ar bhealach neamhfhoirmeál-
ta agus cairdiúil agus chuir siad go
mór le heispéireas an lucht féachana.
Ní hamháin go raibh breis eolais le fáil
ag an lucht féachana ar na scannáin,
ach dóibh siúd a bhí bainteach leis an
earnáil féin, bhí neart eolas praiticiúil
faoina dtaifeadtaí féin agus faoin
bpróiseas maoinithe. Bhí idir
stiúrthóirí seanbhunaithe agus iad
siúd nach bhfuil ach díreach ag tosú
amach i láthair.  Duine amháin acu sin
ná an stiúrthóir óg Nicholas Steiner as
an Eilvéis atá fós i mbun staidéir ar a
cheird, mar aon leis an gcriú uile a

d’oibrigh ar a léiriúchán ‘Battle of the
Queens’. Is scéal é seo ina dtugtar
ardán do cheann de na féilte is aistí
san Eilvéis, troid thraidisiúnta na
mbó.  Tagann os cionn 10,000 duine le
chéile gach bliain agus iad féin agus a
gcuid beithíoch in iomaíocht don beilt
bhuacach iomráiteach.  Bhí scanná-
naíocht dochreidte álainn sa scannán
seo le neart seatanna fíor-ghara á
úsáid de na beithígh. Leantar trí
shnáithe scéil ach is é an carachtar a
sheasann amach ná an feirmeoir atá
chun a bhó féin a chur san iomaíocht,
agus a chaitheann t-léine le pictiúir dá
bhó air agus a bhfuil pictiúir dá bhó ar
a charr aige fiú.  Bhí easpa taithí an
stiúrthóra le brath beagáinín sa scan-
nán, chaill an scannán luas an scéil sa
lár agus bhí sé beagáinín aontaobhach
sa chaoi agus nár dhírigh sé ar scéal na
bó féin agus an tionchar a bhíonn ag
na cogaí caithréimeacha seo ar an
mbó, cé gurb iad na príomhcharach-
tair iad.  Deir Nicholas gur roghnaigh
sé an scannán a dhéanamh i ndubh
agus bán mar, i dtús báire, gur
chruthaigh sé mothú sa scannán go
raibh sé taobh amuigh de theorain-
neacha an ama agus mar go raibh sé
ina chabhair theicniúil don chriú.  “Sa
chogadh deiridh bhí roinnt de na
seatanna go raibh sé ag cur báistí ann

Is scéal casta, tar-
raingteach é seo, lán
le coimhlint agus cion
agus coinníonn sé do
shuim ó thús go
deireadh.  Úsáideann
an stiúrthóir modhan-
na éagsúla ceama-
radóireachta sa scan-
nán, stíl nuálach a
nglaonn sé féin ‘Sin-
gle Shot Cinema’ air
agus mar chuid den
fhéile bhí ceardlann
máistir á thabhairt ag
an stiúrthóir. Bhain an
scannán seo an chéad
duais amach do scan-
nán domhanda fais-
néise ag an bhFéile
Scannánaíochta Sun-
dance i mbliana.
“Position Among the Stars”

mar gheall gur thóg muid roinnt
seatanna ó chogaí eile le cur leis san
eagarthóireacht. Níor thug aon duine
faoi deara é mar go raibh sé i ndubh
agus bán.  Tá a fhios ag gach duine go
mbíonn ‘trickery’ ar siúl ag lucht fais-
néise,” a deir sé. 

Bhí trí cinn de scannáin Ghaeilge á
dtaispeáint ag an bhféile dháthean-
gach seo, ‘Tubaiste Bhaile Mháinis’,
‘An Píopa’ agus ‘Smugleairí Leabhar’.
Téigh chuig www.gaelsceal.ie chun
agallamh le Risteard Ó Domhnaill,
stiúrthóir ‘An Píopa’ a léamh, chomh
maith le halt ar ‘Tubaiste Bhaile Mhái-
nis’ a léamh.  

Tá féilte scannán den chineál seo
iontach tábhachtach don earnáil scan-
nánaíochta in Éirinn agus chun seans
a thabhairt don phobal nasc níos gaire
a bheith acu le stiúrthóirí cáiliúla.  Mar
fhéile dhátheangach is é an trua é
nach raibh níos mó ná trí scannán
Gaeilge ar an gclár, ní raibh ach ach
0.75% den chlár i nGaeilge. Ba bheag
Gaeilge a bhí le cloisteáil ag an bhféile
féin, ach bhí canúintí an domhain uile
le cloisteáil agus iad ag baint suilt as
an suíomh gleoite don fhéile scannáin
fhaisnéise seo a bhfuil súil agam go
dtiocfaidh fás agus forbairt air i measc
an phobail amach anseo.   

Leonard Retel Helmrich, David Rane and Neasa Ni Chainain

Battle of the QueensPosition Among the Stars



Scéalta na Gaillimhe

Féile Ealaíon na
Gaillimhe 
Treasa Bhreathnach 

TÁ fáil ag an bpobal ar thicéid
d’Fhéile Ealaíon na Gaillimhe ón lá
inné.  Mar aon leis na seónna drá-
maíochta, ceoil, grinn, damhsa agus
cainteanna, tá Féile Ealaíon na Gail-
limhe i ndiaidh a gcéad ‘app’ don i-
phone a dhéanamh agus beidh fáil air
ón tseachtain seo ar aghaidh. 

Tá éagsúlacht mhór drámaíochta ar
an gclár i mbliana agus Cillian Mur-
phy ar a bhealach ar ais go Gaillimh
chun páirt a thógáil i ndráma nua
Enda Walsh, ‘Misterman’.  Chomh
maith leis sin beidh roinnt drámaí de

chuid William Shakespeare á dtaibh-
siú, ‘The Comedy of Errors’ agus
‘Richard III’.  Tá Mike Barlett ar ais
lena dhráma greannmhar ‘Love,
Love, Love’.  

Tá éagsúlacht mhór i gclár an
cheoil chomh maith, le seó le Afrocu-
bism ina mbeidh ceoltóirí ó Chúba

agus Maili páirteach.  Thaifead an
banna seo, ina bhfuil 13 bhall, ceirnín
anuraidh agus ina measc tá Toumani
Diabaté agus Elides Ochoa ón Buena
Vista Social Club. Beidh ceol-
choirmeacha le Bell X1, Blondie agus
De la Soul chomh maith le seisiúin de
cheol traidisiúnta i dtithe tábhairne

na cathrach.  
I measc na ndaoine a bheas ag tab-

hairt cainteanna beidh Colm Tóibín.
Is é údar ‘The Blackwater Lightship’
agus ‘The Master’ é agus i measc an
ábhair líonmhair eile atá déanta aige
tá cnuasaigh de ghearrscéalta. 

Cosúil le gach bliain beidh tais-

peántais físealaíne ar siúl ar fud na
cathrach. Is é duine de na healaíon-
tóirí a bheidh ag taispeáint a chuid
saothair ná Hughie O’Donoghue.
Taispeánfaidh sé a shaothar saor in
aisce do chách in Áiléar Absolut na
Féile.     

Ní in áiléar ná taobh thiar de
dhoirse amháin a bheidh na
healaíona le feiceáil le linn na féile.
Beidh ealaín sráide le feiceáil thart
timpeall na cathrach a fhad a bheidh
an fhéile ar siúl.  Beidh seó nua de
chuid Les Philébulistes, ‘Arcane', le
feiceáil san Fhaiche Mhór agus iad ag
úsáid rotha mór chun a ngleacaíocht
sráide a dhéanamh.  Beidh paráid na
féile ar ais arís agus an teideal atá
uirthi i mbliana ná ‘This Fierce Beau-
ty’.  Tosóidh an pharáid ag an bPóirse
Caoch agus snáithfidh sí tríd an
gcathair go dtí Fisheries Field. 

Cuirfear tús leis an bhféile ar 11ú
Iúil agus leanfaidh sí ar aghaidh go dtí
24ú Iúil agus tá gach eolas le fáil ag
www.galwayartsfestival.ie agus is
féidir leat do thicéad a chur san
áireamh anois ar an suíomh sin.  

Iarratais ar phoist
mar chomhor-
daitheoirí ‘Music
Generation’
Caroline Ní Chualáin

TÁ Coistí Gairmoideachais Chontae
Lú, Mhaigh Eo agus Shligigh ag fáiltiú
roimh iarratais ar thrí phost mar
chomhordaitheoirí ar an gclár Music
Generation. Ceapfaidh gach coiste
gairmoideachais comhordaitheoir
agus beidh siad freagrach as bain-
istíocht a dhéanamh ar an gclár Music
Generation le comhpháirtíocht
oideachas ceoil sa trí chontae a chur
chun cinn.  Le gairid a roghnaíodh an
trí chontae mar rannpháirtithe in
Music Generation. Tá  an clár náisiún-
ta oideachas ceoil seo maoinithe ag
U2 agus ag na Ireland Funds. Is é
aidhm Music Generation ná ceach-
tanna in uirlisí ceoil a bheith ar fáil do
leanaí agus ógánaigh go háitiúil. 

Is conradh ar bhonn téarma sheas-
ta a bhaineann leis na poist agus
tréimhse trí bliana atá i gceist.
€40,000 an tuarastal don téarma
seasta. Tá caílíocht fheiliúnach sa
cheol riachtanach don phost. Is é an
dáta deiridh chun iarratais líonta a
chur isteach ná meán lae Dé hAoine
24 Meitheamh 2011. Le haghaidh tuil-
leadh eolais agus foirm iarratais do
gach ceann de na poist, téigh i
dteagmháil leis na coistí gaolmhara
gairmoideachais. 

Contae Lú (042) 9334047 nó
www.louthvec.ie; Maigh Eo (094)
9024188 nó www.mayovec.ie; agus
Sligeach (071) 9194800 nó
www.sligovec.ie.

NUACHT

Seoltar scéalta chuig:
nuacht@gaelsceal.ie

Dhá chomhlacht ag faire ar
Arramara a cheannach 
Máirtín Ó Catháin

TUIGTEAR anois go bhfuiltear
gaibhte píosa fada leis an réiteach
atá á dhéanamh le comhlacht fea-
mainne Arramara Teo a dhíol.  Tá
comhlacht comhairleoireachta
FGS i mBaile Átha Cliath fostaithe
ag Údarás na Gaeltachta le socrú a
dhéanamh faoi Arramara.  Tá dhá
chomhlacht ar ghearrliosta ag FGS
anois agus ceaptar go gcuirfear
moladh faoi bhráid Údarás na
Gaeltachta níos deireanaí i
mbliana.  

Faoi scáth Údarás na Gaeltachta
go hiomlán atá Arramara Teo anois
agus tá sé ar cheann de na tionscail
is tábhachtaí i gConamara, go
háirithe ó tharla an lagtrá i dtion-
scal na tógála.  

Timpeall is 200 fear uilig ar chós-
ta Chonamara atá ag baint fea-
mainne, cuid acu á baint as éadan
agus cuid acu á baint anois agus
arís.  Lena chois sin tá ionann agus
scór ag obair i monarcha Arramara

Teo i gCill Chiaráin agus tugann an
tionscal saothrú freisin do lucht
leoraithe.  Tionscal traidisiúnta í
an fheamainn i gConamara agus tá
Arramara Teo bunaithe ón mbliain
1947.  Ach má tá tuilleadh le baint
as an tionscal – idir tháirgí eile agus
fhostaíocht – teastaíonn na mil-
liúin d’infheistíocht ann agus níl
an t-airgead sin ag Údarás na
Gaeltachta. 

Tuigtear gurb as Ceanada agus
as an bhFrainc an dá chomhlacht
atá ar an ngearrliosta ag FGS.  Tá a
fhios go bhfuil blianta fada caite ag
comhlacht Cheanada ag plé leis an
bhfeamainn i Nova Scotia agus go
bhfuil scil acu i dtáirgí go leor atá
bunaithe uirthi.  Roghnaíodh na
comhlachtaí seo as riar dreamanna
a bhí i dteagmháil le FGS faoi
cheannacht Arramara Teo.  Chaith-
feadh an dá chomhlacht seo
scrúdú iomlán a dhéanamh ar
Arramara Teo sula gcuirfí an scéal
níos faide.  

Is ag an tráth sin a chaithfeadh na

comhlachtaí scéala a thabhairt do
chomhairleoirí FGS sa deireadh
thiar an bhfuil fonn orthu coinneáil
leis an iarracht le Arramara Teo a
cheannach.  Ceaptar go mbeidh an
pointe sin sroichte san fhómhar seo
chugainn.   Cuirfidh FGS comhairle
ar Údarás na Gaeltachta ansin agus
titfidh sé ar chrann an Bhoird socrú
a dhéanamh.  

D’fhéadfadh sé a bheith ina
shocrú fíorthábhachtach d’iarthar
Chonamara go háirithe.   Bheadh
fáilte roimh an obair bhreise ach
beidh ceisteanna ann freisin faoin
treo a ghabhfadh an tionscal faoi
úinéireacht phríobháideach agus
gan lámh ag an Údarás ann.  Níl aon
fhigiúr tugtha faoin mbuachtáil air-
gid a bheadh ag an Údarás as an
díol; d’fhéadfadh €10m
infheistíochta a bheith le déanamh
sa monarcha féin le múnla nua a
chur ar an tionscal.  

Chaithfí é sin a chur san áireamh
agus praghas á chur ar chomhlacht
Arramara Teo. 

Daltai Scoil Cholmcille na Tulai ag leiriu a n-athas tar eis don Seanadoir Trevor O Clochartaigh a gcead Bhrat Glas a chrochadh  ag ocaid cheiliurtha sa scoil ar
an 10u la de Mheitheamh. PIC: SEAN O MAINNIN.

Grace Ní Chéidigh-Hayes, Cill Mhantáin, ag baint sult as Féile an Phatrúin,
Inis Oírr ag an deireadh seachtaine.

Cinnirí óga ó thíortha éagsúla, an Laitvia, an Eastóin, an tSlóivéin, an tSlóvaic, an Ostair, an Bhulgáir, an Ghréig, an Iodáil, an Spáinn agus an Phortaingéil ar
an gCnoc Leitir Móir an tseachtain dheireanach i mí na Bealtaine. Bhí na cinnirí óga ar chúrsaí oiliúna bogearraí ríomhaireachta a bhí ar siúil in Ionad Pobal
Leitir Móir. PIC: PÁDRAIG Ó SÁBHAIN

Imeachtaí Chonnacht

Craobh Domhanda Fireball,
Cumann Luamh Shligigh, An Ros,
Co. Shligigh. 11-24 Meitheamh.
www.sligoyachtclub.ie.

Seisiúin na Gaillimhe. 12-19
Meitheamh. www.galwayses-
sions.com.

The Legend of Grainne Mhaol. 16
Meitheamh-22 Meán Fomhair
(gach Céadaoin). Hotel Westport.
www.hotelwestport.ie / (098) 251
22.

Shanty and Seafaring Festival,
An Ros, Co. Shligigh. 17-19
Meitheamh. www.rosses-
pointshanty.com / rosses-
pointshanty@gmail.com.

Scoil Samhraidh Sheáin Mhic
Dhiarmada. Is é an téama ná an
eisimirce, an imirce agus diaspóra
na hÉireann. Coillte Clochair, Co.
Liatroma. 17-19 Meitheamh.
www.seanmacdiarmada.ie / (071)
985 4030 / info@rcdc.ie.

Féile Rothaíochta na Gaillimhe.
18-26 Meitheamh. www.galwayci-
ty.ie.

Féile Idirnáisiúnta Slatias-
caireachta. Cathair na Mart, Co.
Mhaigh Eo. 22-26 Meitheamh.
www.westportseaanglingfestival.e
u. 

Zocorro Rose of Tralee (Dráma
Grinn). Ionad Ealaíon an Halla
Línéadaigh, Caisleán an Bharraigh.
23 Meitheamh. www.thelinen-
hall.com / info@thelinenhall.com /
(094) 902 3733. 

Féile Óige, Cnoc Mhuire, Co.
Mhaigh Eo. 24-26 Meitheamh.
www.knock-shrine.ie/youthfesti-
val /
knockyouthministry@yahoo.ie /
(094) 937 5035.

Westport Folk and Bluegrass Fes-
tival. Cathair na Mart, Co. Mhaigh
Eo. 24-26 Meitheamh. www.west-
portfolkandbluegrass.com.

Oíche na nOscar
chun airgead 
a bhailiú do 
Brainwave
Caroline Ní Chualáin

BEIDH Oíche na nOscar ar siúl Dé
Sathairn 18ú Meitheamh ag 7in in
Óstán na Páirce, an Spidéal chun
airgead a bhailiú agus cur le tuiscint
daoine faoi Brainwave, Cumann
Titimis na hÉireann. Tosóidh an
oíche amach le siúl ar an gcairpéad
dearg agus agallamh, más mian, le
tuairisceoirí ar an gcairpéad dearg.
Ansin treorófar tú ar aghaidh chuig
fáiltiú fíona agus cáise. Beidh
suipéar sa bhálseomra san áit
chéanna a mbeidh an searmanas
bronnta ar siúl. Gheobhaidh na
hOscair duaiseanna i rith na hoíche
agus beidh ceol le DJ ann. Cos-
naíonn ticéid €25 agus rachaidh an
t-airgead ar fad chuig an gcumann
Brainwave. Tá ticéid le ceannacht
ag Texaco, i dTigh Hughes agus in
Creche Bogha Ceatha sa Spidéal. Le
haghaidh tuilleadh eolais glaoigh ar
Jenny ag 087 2986484 nó cuir
ríomhphost chuig info@spid-
daloscars.com

Ciorcal Comhrá 
do dhaltaí scoile,
Iúil - Lúnasa 
Caroline Ní Chualáin

BEIDH ciorcal comhrá dírithe ar
dhaltaí sa chéad bhliain agus sa
dara bliain sa mheánscoil ar siúl  i
mí Iúil agus Lúnasa i mBaile Locha
Riach. Beidh an ciorcal comhrá ar
siúl gach Céadaoin ó 3.30 go 4.30in
ar chostas €2 sa tseachtain. Tá sé
mar aidhm ag an gciorcal comhrá
deis a thabhairt do dhaltaí Gaeilge a
labhairt in atmaisféar neamhfhoir-
miúil i measc lucht a gcomhaoise.

Na daltaí féin a dhéanfaidh an
comhrá a stiúradh agus beidh
duine óg ar ardchumas Gaeilge ann
mar áisitheoir agus a chinnteoidh
gurb í Gaeilge teanga an tseisiúin.
Má tá suim agat  páirt a ghlacadh sa
chiorcal comhrá, déan teagmháil le
hoifig Ghaeilge Locha Riach 091-
870718 / oifig@lochariach.com.

Acaill

Scéim na
mBóithre Pobail 
Caroline Ní Chualáin

LE déanaí rinne Pádraig Mac Giol-
labháin, Cathaoirleach Chomhairle
Forbartha Áitiúil Acla, stocaireacht
ag leibhéal náisiúnta ionas go
ndéanfar athbhreithniú ar Scéim na
mBóithre Pobail.

Cuireadh deireadh le “Scéim na
mBóithre Pobail” do 2011 de bharr
an chúlaithe eacnamaíochta agus
gearradh siar ar na buiséid.

Tháinig an scéim seo ar an bhfód
chun cuidiú airgid a chur ar fáil
chun forbairt agus deisiúcháin a
dhéanamh ar na bóithre portaigh
thart ar na ceantair Ghaeltachta. 

Mholl Pádraig ag Cruinniú
Chomhlachas na gComharchu-
mann Gaeltachta agus na gComh-
lachtaí Pobalbhunaithe go mbeadh
airgead curtha ar fáil arís chun
leanúint ar aghaidh leis an tsárobair
thábhachtach a bhí tosaithe faoin
Scéim seo agus thug sé sampla ar
cheantar mar Acaill, áit a fuair
búiséad €20,000 don bhliain seo
caite agus a bhí á riaradh faoi
Chomhlacht Forbartha Áitiúil Acla.
Rineadh forbairt agus deisiúcháin
ar sé bhóthar portaigh agus droic-
head amháin in Acaill agus Inis
Bigil.

Rinne Pádraig a chaint ar son
mhuintir Acla go mbeidh athrú ar
an scéal seo agus mholl sé go socró-
faí cruinniú leis an Aire chomh
luath agus ab fhéidir.

Dublin Pride
Festival 17 – 26
Meitheamh
Katie McGreal

CUIRFEAR tús leis an bhféile Dublin
Lesbian, Gay, Bisexual, Transgender
and Queer Pride anocht sa George ar
Shráid Sheoirse i mBaile Átha Cliath.
Tosóidh sé ag 8in agus beidh Davina
Devine ina hóstach ar an oíche.
Beidh ceirneoir ann chomh maith le
roinnt bannaí ceoil, Royseven, Adela
on the Meanits, agus beidh an
ceoltóir Leslie B Ann freisin. 

Tá an fhéile á heagrú ag Dublin
Lesbian, Gay, Bisexual, Transgender,
Queer (LGBTQ) Pride Teo agus tá
Michael Barron i gceannas ar an
bhféile ar fad. Is é Príomhfhei-
dhmeannach BeLonG é, an ógea-
graíocht LGBTQ is mó in Éirinn.
Dúirt sé i rith na seachtaine, “Tá an
fhéile seo iontach tábhachtach mar
is é an t-aon uair é nach mbíonn ar
na daoine atá bainteach linn leith-
scéal a ghabháil mar bíonn daoine
cosúil leo timpeall orthu an t-am ar
fad.”  

Beidh an-chuid ar siúl timpeall na
cathrach. Beidh lá spóirt agus teagh-
laigh ar siúl, chomh maith le tráth na
gceist, Géilí (Gay Céilí) agus sear-
manas cuimhneacháin agus grá i
gCearnóg Mhuirfean ionas nach
ndéanfaimid dearmad ar na daoine
nach bhfuil linn a thuilleadh.

Ar an Satharn, 18 Meitheamh,
beidh turas siúlóide ar siúl a rachaidh
timpeall na cathrach chun foghlaim
faoi na himeachtaí aeracha a tharla i
stair Bhaile Átha Cliath. Tógaidh sé
dhá uair an chloig agus turas suimiúil
a bheidh ann. Tosóidh sé ag 2in in
aice leis an dealbh d’Oscar Wilde i
gCearnóg Mhuirfean.  

Beidh an lá spóirt agus teaghlaigh
ar an 19ú lá sa pháirc sa Rinn ó 2in ar
aghaidh. Beidh rásaí de gach saghas
ann, chomh maith le péinteáil
aghaidheanna agus fuirseoirí do na
páistí. Beidh seó madraí ar siúl ag an
am céanna le duaiseanna don
mhadra is fearr gléasta agus don
mhadra is fearr ag labhairt os ard. 

Tá tuilleadh eolais ar fáil ón suíomh
gréasáin www.dublinpride.ie.   

LAIGHIN
NUACHT

Seoltar scéalta chuig:
nuacht@gaelsceal.ie

BÁC

COBÁC Aistrithe
go hOifigiúil
Ciarán Ó Braonáin

AG tús na míosa seo chuir an tAire
Oideachais, Ruairí Quinn, deireadh
oifigiúil le próiseas fada aistrithe cam-
pais de chuid Choláiste na hOllscoile,
Baile Átha Cliath trí fhuinneog dhaite
chuimhneacháin in ómós do Kevin
Barry a nochtadh an athuair. Tho-
saigh an próiseas aistrithe sa bhliain
1970, agus cé go raibh na mic léinn
deireanacha bogtha go dtí Belfield ó
Ardán Phort an Iarla i lár na cathrach
faoi 2007, de réir na hollscoile, ní
bheadh an próiséas tugtha chun
críche go mbeadh an fhuinneog stair-
iúil aistrithe.

Tá nasc faoi leith idir an ollscoil
agus Barry a bhí ina mhac léinn
leighis san áit nuair a gabhadh é mar
bhall den IRA. Ba é an stócach 18
mbliana d’aois an chéad duine a
cuireadh chun báis sa tír mar gheall
ar ionsaí míleata aimsir na Cásca

1916, tar éis dó páirt a ghlacadh i
luíochán inar maraíodh triúr
saighdiúirí óga de chuid na Breataine.
Crochadh an mac léinn i bPríosún
Mhuinseo ar an gcéad lá de mhí na
Samhna, 1920. 

Rinne Éamonn de Valera an píosa
éachtach ealaíne le Richard J King a
nochtadh den chéad uair sa bhliain
1934. Tá roinnt laochra an náisiú-
nachais, Robert Emmet agus Pádraic

Mac Piarais ina measc, le feiceáil in
éineacht le Kevin Barry féin ar an
bhfuinneog. 

Agus é ag labhairt faoin ócáid, dúirt
Uachtarán na hOllscoile, Hugh Brady,
go bhfuil dualgas ann i gcónaí chun
comhthéacs na tuisceana, anuas ar
shiombailí staire, a chur ar fáil don
chéad ghlúin eile agus gurb iontach
an áis í an fhuinneog seo faoi choinne
na hoibre sin.

Ceolchoirm
Bhuíochais 
ag Trócaire
le Katie McGreal 

EAGRÓIDH Trócaire ceolchoirm ar
23 Meitheamh sa Grand Social ar
Shráid na Life ó 7in-1rn chun buío-
chas a ghabháil le lucht tacaíochta
an fheachtas Carghais acu. 

Beidh Meiriceá Láir mar théama
ar an oíche. Beidh bia agus
deochanna as an gceantar ar fáil
agus beidh deis ann píosa beag
damhsa céime Mheiriceá Láir a
fhoghlaim. 

Beidh an ceathairéad leictre-
onach CODES ag seinm ar an oíche
chomh maith le The Hot Sprockets
a bheidh ag seinm gormraic, agus
tiocfaidh baill ó Kíla, an cór sois-
céalach Discovery agus baill ón
ngrúpa De Jimbé le chéile chun an
banna ceoil Tig Linn a chruthú
agus is iadsan a chuirfidh tús leis
an oíche ar 7in.

Beidh Ruth Scott ó 2fm ag lab-
hairt ar an oíche agus beidh an ceir-
neoir iZem i láthair freisin. 

Beidh roinnt ticéad ar fáil saor in
aisce do lucht tacaíochta an
fheachtas Carghais i mbliana a
dhírigh ar mhuintir Hondúras.
Beidh ticéid ar díol ag an doras ar
an oíche, €5 orthu, nó is féidir iad a
fháil ó
www.eventelephant.com/thanks-
fromtrocaire freisin. 

Féile Maigh Eo
Beo (Mayo Alive)
BEIDH an fhéile Maigh Eo Beo ar
siúl an Domhnach seo i mBaile
Átha Cliath ó 12-6in in áiteanna
éagsúla timpeall na cathrach, Cé an
Adhmaid, na fothaí ag Ard-Eaglais
Chríost agus Barra an Teampaill
san áireamh. Tá cead isteach go dtí
an fhéile saor in aisce agus beidh
The Sawdoctors agus an ceoltóir
Tommy Fleming ag seinm ann. 

Is é aidhm na féile ná imeachtaí
agus áilleacht Mhaigh Eo a chur in
iúl do dhaoine. Is contae lán le stair
é Maigh Eo. Tá Achaidh Chéide
(Céide Fields) ann chomh maith leis
an bhféile capall is sine sa tír agus tá
an-chuid tránna le brat gorm ann. Is
é Cumann Mhaigh Eo i mBaile Átha

Cliath atá ag eagrú na féile.
Beidh ceardlanna idirgh-

níomhacha, comórtais iascaireach-
ta agus tóraíocht taisce le hinspi-
oráid ó Ghráinne Mhaol ar siúl ar
an lá, chomh maith le péinteáil
aghaidheanna agus daoine ag
insint scéalta do pháistí. Beidh ceol
ar siúl an lá ar fad san Aimfitéatar
in Oifigí na Cathrach ar Ché an
Adhmaid agus beidh seans agat tri-
ail a bhaint as roinnt de na
gníomhaíochtaí eachtraíochta atá
ar fáil i Maigh Eo, cadhcáil (kayak-
ing), boghdóireacht (archery) agus
surfáil san áireamh.

Tuilleadh eolais ó
www.mayoalivefestival.com. 

Cill Mhantáin

GaelGORE: 
Ceoldráma in
amharclann an
Mermaid i mBré
le Katie McGreal 

TÁ an compántas drámaíochta, An
Béal Binn ag cur an ceoldráma
GaelGORE i láthair le Gaelscoil Uí
Chéadaigh agus Gaelscoil Thaobh
na Coille ar 21ú agus 22ú
Meitheamh ag 8in in amharclann
an Mermaid i mBré. 

Dúirt stiúrthóir an cheoldráma,
Colm Ó Foghlú, gur bheartaigh siad
dráma grinn, gotach a dhéanamh
toisc go bhfuil an-suim ag daoine
óga in Twilight agus rudaí dorcha
mar sin na laethanta seo. Dúirt sé
freisin gur ceoldráma oideachasúil
chomh maith le ceoldráma greann-
mhar atá ann.   

Oíche de cheol, rince, greann,
gramadach agus amhránaíocht na
Gaeilge a bheidh ann.

Is grúpa iad An Béal Binn atá ag
iarraidh daoine a mhealladh i dtreo
na Gaeilge ar bhealach tait-
neamhach. Eagraíonn siad tais-
peántais, oícheanta ceoil, filíochta,
comhrá agus mar sin de. Tá fáilte
roimh gach duine. Freastalaíonn
siad ar gach aoisghrúpa. Má tá
suim agat páirt a ghlacadh an
chéad uair eile téigh i dteagmháil
leo ar eolas@anbealbinn.com. 

Tá ticéid don cheoldráma ar fáil
ón Mermaid 01-2724030. 

LAIGHIN
NUACHT

Seoltar scéalta chuig:
nuacht@gaelsceal.ie

Imeachtaí Chúige Laighean 
Grúpa tuismitheoirí agus páistí ag
teacht le chéile gach Máirt 9.30-
11rn san Áras Pobail, Ráth Chairn

Leabharlann Ráth Chairn ag
oscailt i rith an tsamhraidh: Dé
Máirt agus Déardaoin, 2-4in agus
6.30-8.30in, agus Dé Sathairn,
11rn – 1in

Féile Solstice Arts san Uaimh,
Contae na Mí, 20-26 Meitheamh.

Oíche Scannáin Ghaeilge ag
Blas in City Arts ar Shiúlán Bhait-
siléir, Dé Máirt, 21 Meitheamh ag
7.30in

Ciorcal díospóireachta i gCafé
Fixx i mBaile Átha Cliath, an

Mháirt seo, 6.30 – 8in 
Seó Talmhaíochta Bhaile Átha

Luain, 26 Meitheamh ag feirm
Gaffey, Maigh Droma

Deireadh seachtaine snagcheoil
do Chrois Dhearg na hÉireann,
teach tábhairne Mickey Finn, Cill
Mhantáin, an deireadh seachtain
seo. 

Na Cnocadóirí, an Domhnach
seo 19 Meitheamh, siúlóid i
nGleann Log an Easa, ‘Stoney
Top’ agus Tóin le Gaoith. Áit chru-
innithe: Oifigí BSL, Sráid Mhic
Liam 10.30rn. Tuilleadh eolais:
cnocadóirí@yahoo.com. 

Gaeilge i mBaile
Átha Cliath 15
le Katie McGreal 

ROINNT míonna ó shin, chruthaigh
Darren Mac an Phríora, ó Chaisleán
Cnucha i mBaile Átha Cliath 15, blag
chun an Ghaeilge a chur chun cinn
sa cheantar sin. Tá paisean ag Darren
sa Ghaeilge agus i ndiaidh roinnt
oibre a dhéanamh leis an eagraíocht
mhargaíochta, Gael-Taca,
bheartaigh sé go raibh an t-idirlíon ar
cheann de na bealaí is fearr chun an
Ghaeilge a chur chun cinn.

Chun tús maith a chur le haidhm
an bhlag agus íomhá mhaith a
chruthú den bhlag agus an Ghaeilge
ar dtús, bhí liosta agus pictiúir de na
Gaeilgeoirí atá ina gcónaí i mBaile
Átha Cliath 15 curtha ar an suíomh. 

Rinne Darren an-chuid mar-
gaíochta ar an mblag. Bhí sé ar ‘Beo
ag a 2’ ar Raidió na Life agus ar ‘Glór
Anoir’ ar Raidió na Gaeltachta. Bhí
píosa scríofa faoi sna páipéir sa

cheantar, an Gazette agus Commu-
nity Voice freisin. 

Déanann Darren fógraíocht ar an
mblag do rudaí Gaeilge atá ag tarlú
sa cheantar nó i saol na Gaeilge go
ginearálta má cheapann sé go
mbeadh suim ag lucht Bhaile Átha
Cliath 15 iontu. Mar shampla, chuir
sé fógra air mar gheall ar naíonra nua
atá tar éis oscailt sa cheantar. Freisin
nuair a bhí aisteoirí ag teastáil ó Ros

na Rún bhí fógra ar an mblag. Chuir
sé rud beag faoin nGaelscoil nua atá
chun oscailt air freisin, chomh maith
le heolas faoin gcéim pháirtaim-
seartha i nGaeilge atá ar siúl i Ráth
Chairn.

Tá tuilleadh eolais ar fáil ó Darren
ag
darrenjmacanphriora@gmail.com
nó is féidir dul go dtí an blag ag
bac15.blogspot.com. 

Ionad Pobail i Loiste an Labhrais i mBaile Átha Cliath 15.  PIC: COMMUNITY VOICE

Pat O'Connor ag seinm ag Steeple Session i mBaile Átha Cliath a bhíonn ar
siúl gach Máirt agus Déardaoin san Eaglais Úinitéireach ó 8 in. PIC: EILEEN HASSETT



Scéalta 
Chorca Dhuibhne 
Breandán Mac Gearailt

Rás Eachtraíochta
an Daingin
RÁS eachtrach a thugadar ar an rás,
nó na rásanna, a bhí sa Daingean ar
an Satharn seo caite. Bhailigh suas le
trí chéad duine isteach ar an mbaile
ar an Aoine agus é i gceist acu Rás
Eachtraíochta an Daingin a rith nó a
thaisteal. 

Thosnaigh an rás ag an Muiríne sa
Daingean ar a naoi ar maidin.
Rothair a bhí acu. As sin chuadar
thar an gConair go bun Chnoc
Bhréanainn. 

Tar éis 25km go dtí sin a bheith
rothaithe acu b’sheo leo ag siúl an
cnoc amach thar Chnoc Bhréanainn
agus síos go dtí an Baile Breac i
bParóiste Modhrach. Ritheadar as
sin 10km go dtí Baile an Mhuilinn,
atá laistiar den Daingean, agus as sin
bhí 2km i mbáidin beag. B’é an
críoch ná 1km reathaíochta agus ar
ais chuig an Muiríne. 

B’shin é do chúrsa. Bhí scata maith
d’iomaitheoirí áitiúla ann chomh
maith le cách agus bheadh breis
agus céad tar éis rás sealaíochta a
dhéanamh don triail. Bheadh an
rothaí is fearr ar dtús acu ansin an
fear nó bean ab fhearr dreaptha agus
teacht anuas sléibhte go tapa.
Bheadh reathaí, ansin, rámhaí agus
reathaí. 

Ach ní bheadh aon mhórmheas ar
shealaithe. Thabharfadh daoine
áirithe leisceoirí orthu. Bhí sé grean-
nmhar, má ba ghreann é, go raibh
fear ag rith go breá tapa tar éis
formhór an chúrsa bheith curtha de
aige nuair a ghabh beirt bhan chrua
cheolmhara tharais. 

Is mó duine a déarfadh gur triail é
seo ar neart agus teacht aniar corp an
duine ach chuala mé go leor eile á rá
go raibh daoine ag dul ródhian ar a
gcorp agus go mbeadh tinneas
cnámh agus máchailí eile orthu as a
bheith ag bualadh na talún ar feadh
aga fhada. N’fheadar é. 

Ach bhí an aimsir go breá arís ar an
Satharn seo mar a bhí do rásanna
Bhéal Bán an deireadh seachtaine
roimhe. 

Torthaí : I rás na bhfear bhuaigh

Adrian Hennessey in am, 3 huaire,
10 nóiméad, 31 soicind. An duine
áitiúil ba ghiorra ná Ruadhraí Ó
Grifín ó Lios Póíl sa 12ú háit. I rás na
mban tháinig Fiona Devane as Baile
an Mhuilinn, Ciarraí Lair sa chéad áit
in am 04:02:55. Bhí Joeanne Ní
Shúilleabháin ó Bhaile an Ágha-
saigh, an Daingean sa 5ú háit agus
Léan Ní Chíobháin ón nGráig, Baile
an Fheirtéaraigh sa 6ú háit. Beagán
le cois 360 duine a ghlac páirt sa rás.
Níorbh rith gan dua é.

Tríocha Bliain i
mbun Gnó
TÁ meas agus aithne ar Bhrian de
Staic agus a bhean Maighréad atá ag
cur fúthu i gCorca Dhuibhne ó thús
na n-ochtóidí. Bhí lá agus oíche
mhór ag na Stacaigh agus a gcairde
an tseachtain seo a chuaigh thart
agus iad ag ceiliúradh tríocha bliain i
mbun gnó na seodóireachta. D’fhor-
bair Brian a ghnó sa Daingean agus
bhí rith an ráis leis. Tar éis tamaill
d’oscail sé siopa i gCill Airne, ansin
ina chontae dúchais, Corcaigh, agus

as sin go Ventura in California agus
as sin go Trá Lí. 

Tá cúigear déag ag obair ag Brian
de Staic sa Daingean agus an líon
céanna scaipthe amach ar a shiopaí
eile seodóireachta. Tá béim faoi leith
aige ar Ogham agus is léir go bhfuil

suim agus meas thar na bearta ar a
chuid oibre mar go bhfuil cuid de
bronnta ar mhóruaisle agus lucht
airgid ar fud na cruinne. Ceann de na
hócaidí is mó a chuaigh i bhfeidhm
ar Bhrian ná bualadh leis an bPápa
Eoin Pól II. “Bhraithfeá go raibh sé

difriúil, bhraithfeá gur fear bean-
naithe é,” arsa Brian. Chuir sé aithne
ar na Clintons, ar mhuintir Bush
agus, gan amhras, ar Uachtaráin na
hÉireann, Máire Mhic Róibín agus
Máire Mhic Ghiolla Íosa. 

Gan amhras bhí gaigí móra sa
cheol domhanda mar Johnny Cash
agus Garth Brooks a bhlais a sheoda
agus lucht scannán mar Julia
Roberts, Tom Cruise agus Gabriel
Byrne.

Ach tar éis an aitheantais sin go
léir is é an Brian de Staic céanna é ón
chéad lá agus ní taise do
Mhaighréad. Saolaíodh Brian i Sráid
na Blarnan i gCorcaigh faoi scáth
Chlog Sheandúin. Tiobrad Árannach
ab ea a mháthair agus ón bhFianait i
gCiarraí a athair. Tá Brian den tuair-
im go mbeidh bogadh ar an saol i
gceann cúpla bliain. “Thángthas as
cheana,” ar sé agus is cóir cuimh-
neamh go bhfuil scata feabhsaithe ar
fud na tíre, fiú bóithre áitiúla le
deich mbliana. Dar le Brian go bhfuil
margadh Mheiriceá ag feabhsú.
"Cinnte tiocfar as an ngéarchéim.
Buíochas le Dia tá tríocha bliain
maith curtha isteach againn,” ar sé.  

Dealbh úr
CEANN de na beartais a dhein an Dr
Mícheál Ó Fionnáin sara bhfuair sé
bás ná labhairt le cuid dá líon mór
cairde agus tar éis réiteach a bheith
déanta, chuir sé an dealbhadóir
Mícheál Davis ag obair le dealbh a
shaothrú don athair Tomás Ó hIcí,
iarshagart paróiste i bParóiste an
Fheirtéaraigh, is é sin ón gCuas go
Ceann an Dúna. 

“Níl aon teorainn lena bhfuil de
dhrámaí léirithe ag an Ath. Ó hIcí,” a
dúirt Boscó Ó Conchúir, cara drá-
maíochta dó, “ó ráinigh sé sa chean-
tar, gan trácht ar sceitseanna agus
scata Éireann eile a bhaineann le
saol an stáitse.”

Is maith mar a d'aithin beirt
gheanúil a chéile a bhí lán de spraoi,
de ghreann, de nádúr agus iad ábalta
mórán a chumadh as beagán.
Ghnóthaigh an bheirt, Mícheál agus
Tomás, aitheantas as a n-éifeacht
agus a dtuiscint ar mheon an duine.

Bhí mac Mhíchíl, an Dr Peadar, i
láthair ar an Domhnach seo caite in
Óstán Benners sa Daingean leis an
mbronnadh a dhéanamh ar an athair
Tomás Ó hIcí atá anois 86 bliain
d’aois, agus bail ó Dhia air, lán de
cheol, de ghliondar agus a bhuaigh
gradaim dhrámaíochta ag féilte drá-
maíochta agus ag an bhFéile
Náisiúnta Drámaíochta is déanaí.

"Is nuair a bhíonn am saor agam a
bhím ag plé le cúrsaí drámaíochta,”
arsa  Ó hIcí, rud a bhain gáire as
scata. 

Thagair Mícheál Ó Coileáin don
dóigh ar éirigh le Ó hIcí a shlí a
dhéanamh isteach go dtí dráma
áirithe i Londain Shasana cé ná raibh
aon suíochán fágtha. Tar éis beagán
cainte thug fear dáilte na dticéad a
thicéad féin dó, mar gur bhuail sé
leis uair ag féile i mBaile Átha Cliath. 

Fear mín diongbhálta b’ea
Mícheál, 

Go mba mhór a mheas ar Thomás.
Idir dhá shaol labhair sé go réidh,
Déanfam é agus deineadh é.

Iris mhíosúil le foilsiú ag 
Comharchumann Forbartha Mhúscraí
Seán Ó Loingsigh

TÁ iris mhíosúil le foilsiú ag
Comharchumann Forbartha
Mhúscraí chun plean teanga, nach
bhfuil fós réitithe, a chur chun
cinn.

Is é Concubhar Ó Liatháin, iar-
eagarthóir Lá Nua, bainisteoir
Chomharchumann Forbartha
Mhúscraí (CFM), colúnaí agus
scríbhneoir an bhlag iGaeilge, a
bheidh mar eagarthóir ar an iris
ina mbeidh ocht leathanach de
nuacht áitiúil agus grianghrafanna
ó imeachtaí i nGaeltacht Mhúscraí.

“Seo rud a bheidh ar fáil saor in
aisce ar fud an cheantair,” a dúirt
Concubhar Ó Liatháin.

Measann an Liathánach go gcos-
nóidh sé suas le €400 an iris, nó an
nuachtlitir mar a thugtar air, a
fhoilsiú in aghaidh na míosa. Is in
oifigí an Chomharchumainn san
Ionad Óige i gCúil Aodha a bheidh
gnó na hirise bunaithe.

Tá scéim dar teideal ‘Mórtas
Mhúscraí’ faoina mbeidh an iris á
foilsiú le fógairt ag lá oscailte a
bheidh á reáchtáil ag CFM in Ionad
Óige Dhónaill Uí Liatháin i gCúil
Aodha Dé Céadaoin seo chugainn.

Mar chuid den scéim Mórtas
Mhúscraí, tá sé i gceist nasc a
dhéanamh idir cur chun cinn na
teanga agus cúrsaí timpeallachta i
nGaeltacht Mhúscraí mar a
bhaineann siad le hobair
dheonach choistí na mbailte
slachtmhara an cheantair go
háirithe.

“Beidh aitheantas á thabhairt do
ghrúpaí áitiúla atá ag obair ar
chúrsaí timpeallachta agus ar
chúrsaí teanga,” a dúirt Concubhar
Ó Liatháin.

Anuraidh reáchtáil CFM cúig

cinn de chruinnithe poiblí chun
plean teanga dar teideal ‘Ár dTean-
ga, Ár bPlean’ a phlé leis an bpobal
i nGaeltacht Mhúscraí. D’fhreastail
40 duine ar chruinniú poiblí i mí
an Mhárta 2010 in Ionad Áise
Réidh na nDoirí nuair a chuir an Dr
Conchúr Ó Giollagáin ó Acadamh
na hOllscolaíochta Gaeilge réimsí
éagsúla i láthair maidir le pleanáil
teanga i gcomhthéacs an Staidéir
Theangeolaíoch ar Úsáid na
Gaeilge sa Ghaeltacht agus na
Straitéise 20 Bliain don Ghaeilge.

Bhí sé i gceist ag CFM meith-
leacha oibre a bhunú chun díriú ar
chúrsaí pobail, scoile agus teagh-
laigh maidir leis an bplean teanga,
agus bhíothas chun na grúpaí seo
a chur ar bun ag cruinniú i mí an
Mheithimh anuraidh. Dúradh ag
an am go mbeadh réimsí de
phlean teanga Mhúscraí réitithe
agus á gcur i bhfeidhm faoin
bhfómhar seo caite. 

Níor fhreastail ach 15 duine ar an
gcruinniú poiblí nuair a bhí an
plean teanga le plé i measc an
phobail féin agus beartaíodh ansin
cruinnithe áitiúla a reáchtáil san
fhómhar sna ceantair pharóiste i
nGaeltacht Mhúscraí.

Ba líon beag daoine a d’fhreastail
ar na cruinnithe áitiúla i mBéal
Átha an Ghaorthaidh, i gCill na
Martra agus i gCúil Aodha, agus ní
raibh éinne ón bpobal i gcoitinne i
láthair ag cruinniú poiblí a
reáchtáladh i mBaile Bhúirne i mí
na Nollag seo caite. Cúigear a bhí i
láthair ag an gcruinniú – bainis-
teoir CFM, an comhalta áitiúil ar
Bhord Údarás na Gaeltachta, mac
léinn a bhí i mbun staidéir ar chúr-
sa phleanáil teanga in Ollscoil na
Gaillimhe, aistritheoir agus
iriseoir. Beartaíodh an cruinniú a

scoir agus tabhairt faoina reáchtáil
arís san athbhliain, rud nach bhfuil
tarlaithe fós.

Ba in 2008 a tosnaíodh ag plé
plean teanga do Ghaeltacht
Mhúscraí nuair a d’fhostaigh
Údarás na Gaeltachta bainisteoir
do Chomharchumann Forbartha
Mhúscraí. Reáchtáil an tÚdarás
ceardlann phleanáil teanga in
Óstán an Malton i gCill Airne ar 29ú
Meán Fómhair 2008 do na bainis-
teoirí comharchumainn agus d’ea-
graíochtaí pobail i nGaeltachtaí na
Mumhan. Cuireadh in iúl ag an
tráth sin go raibh pleananna tean-
ga réitithe i nGaeltacht na nDéise,
Uíbh Ráthaigh agus Chorca Dhuib-
hne agus go mbeadh ceann á chur
le chéile do Ghaeltacht Mhúscraí.

“Ceann de na deacrachtaí is mó
atá agamsa leis an rud gur beag
tacaíocht atá á fáil againn ón stát
maidir leis an gceist,” a dúirt Bain-
isteoir CFM, Concubhar Ó
Liatháin.

Tá sé i gceist eagraíochtaí pobail
i nGaeltacht Mhúscraí a spreagadh
chun páirt a ghlacadh i gcomórtas
Ghlór na nGael mar chuid den
stráitéis teanga atá ag CFM. Níl ach
eagraíocht amháin i nGaeltacht
Mhúscraí a ghlacann páirt sa
chomórtas faoi láthair, Coiste For-
bartha Chill na Martra a bhain
duais i gcomórtas 2010.

Beifear ag gríosadh an phobail
san iris mhíosúil. “Sa chéad dul
síos is nuachlitir dhátheangach a
bheidh ann a bheidh ag tabhairt
aitheantais do na hiarrachtaí atá ar
siúl,” a dúirt Concubhar Ó
Liatháin. “Is plean teanga é seo ach
is i slí dhifriúil atá sé á dhéanamh.
Beidh léarscáil ann ar rudaí gur
féidir a dhéanamh chun cabhrú le
daoine san obair atá ar siúl acu.”

Pádraig Ó Fiannachta, Máire Uí Chonchúir, Tomas Ó hIcí  PIC: BOSCÓ Ó CONCHÚIR



22 • RÉIGIÚNACH GAELSCÉAL 
Dé hAoine, 17 Meitheamh, 2011

Scéalta Mhúscraí

Laochra agus
léann ag Tionól 
na Mumhan
Seán Ó Loingsigh

D'FHREASTAIL baill de Chonradh
na Gaeilge ó Chúige Mumhan agus
níos faide i gcéin ar Thionól na
Mumhan a reachtáil coiste Dháil na
Mumhan an Chonartha i mBaile
Bhúirne an deireadh seachtaine seo
caite.

Ag ócáid ar leith i rith an Tionóil
bronnadh gradam Laoch na
Mumhan ar bhall aitheanta de chuid
an Chonartha as Trá Lí agus Baile an
Fheirtéaraigh ó dhúchas, colúnaí na
hirise Feasta Seán Ó Loingsigh. Iar-
rúnaí de chuid Choiste Dúiche Chiar-
raí is ea Seán agus duine de bhu-
naitheoirí Ghaelcholáiste Chiarraí i
dTrá Lí ab ea é. Ba é iar-Uachtarán
Chonradh na Gaelainne agus
eagarthóir Feasta, Pádraig Mac
Fhearghusa, a ghlac leis an ngradam
ar son Sheáin nach raibh in ann a
bheith i láthair don ócáid.

Bhronn Uachtarán Chonradh na
Gaeilge, Donnchadh Ó hAodha, trí
ghradam ag an ócáid i mBeár an
Mhúsaeim sa Mhuileann oíche Dé
Sathairn. Bronnadh gradam Coiste
Contae na Bliana ar Choiste Chontae
Chiarraí. Ba iad cathaoirleach an
Choiste Contae, Micheál Ó Raghal-
laigh, agus ball eile den Chonradh as
Craobh na nÁirne, Cill Áirne, Ris-
teárd Mac Fhlannachda, a ghlac leis
an ngradam.

Bronnadh gradam Chraobh na
Mumhan ar Chraobh Aonach
Urmhumhan, Conradh na Gae-
lainne. Tá obair athchóirithe a chos-
naigh €0.5 milliún curtha i gcrích ag
an gcraobh ina n-áras, Dún Mhuire,
in Aonach Urmhumhan. Ba í cisteoir
na craoibhe Peigí Uí Fhathaigh a
ghlac leis an ngradam. Thug Peigí le
fios go reachtáiltear ranganna
Gaeilge agus imeachtaí ceoil i nDún
Mhuire agus go mbeidh naíonra
Gaelach á oscailt ann i mí Mheán
Fómhair seo chugainn.

Reachtáladh Cruinniú Cinn
Bhliana Dháil na Mumhan Chonradh
na Gaelainne i rith an Tionóil i
mBaile Bhúirne – toghadh Pádraig Ó
Dálaigh ó chraobh Thrá Lí mar
Chathaoirleach, agus ba iad na
hoifigigh eile a toghadh ná
Leaschathaoirelach: Pádraig Mac
Fhearghusa; Rúnaí: Liam Ó
Cionnaith; agus Cisteoir: Nóirín Ó
Dálaigh.

Cor eile i gcon-
spóid logainm
‘Baile Bhúirne’ nó
‘Baile Mhúirne’
Seán Ó Loingsigh

TÁ cor eile i gcunspóid logainm Baile
Bhúirne nó Baile Mhúirne agus
iliomad comharthaí bóthair curtha
in airde ag geall leis gach crosaire ar
phríomhbhóthar an N22 ar an dá

thaobh den gceantar Gaeltachta leis
an leagan oifigiúil Baile Bhuirne
orthu.

Reachtáladh pobalbhreith
neamhoifigiúil in ainm ‘Chonradh
na Gaelainne Bhaile Mhúirne’ ar
feadh tréimhse coicíse i mí Bealtaine
anuraidh le boscaí cairthchlár chun
vótaí a chaitheamh sna siopaí, sa
Leabharlann agus san Oifig an Phoist
áitiúil maidir le dhá rogha den
logainm – Baile Mhúirne nó Baile
Bhúirne – do chomharthaí nua a bhí
le cur in airde in áit sean-
chomharthaí de chuid an Chonartha
le Fáilte go Baile Bhúirne scríte
orthu.

Bhí dhá ‘shainmhíniú’ as Béarla i
dteannta an dá rogha ar na boscaí
vótála go raibh dealraimh
seanbhoscaí bailithe na misiún
orthu – “Baile Mhúirne – Caring
Kindly” nó “Baile Bhúirne – Stony
Place”.

Agus na boscaí á bhfolmhú ó am
go chéile ag an gcraobh áitiúil de

‘Chonradh na Gaolainne Bhaile
Mhúirne’ tugadh toradh ar deireadh
gur chaith 145 duine vóta sa
phobalbhreith, agus go raibh 111 i
bhfábhar ‘Baile Mhúirne’ agus 34 ar
son ‘Baile Bhúirne’. Is ionann 145
vóta caite agus 11.5% den 1,255 duine
a bhí ar an gclár vótála i mBaile
Bhuirne don Olltoghchán i mbliana.

Ní fios fós cé mhéid duine go
díreach a chaith vóta sa phobalbhrei-
th (a fógraíodh chun tuairimí d’fháil
‘fé rún’) mar go ndúirt an cathaoir-
leach áitiúil de ‘Chonradh na Gao-
lainne Bhaile Mhúirne’ ag an am
agus chuir sé in iúl dhá bhabhta arís
le déanaí gur mheas sé agus é ag
scrúdú na vótaí gur chaith duine
amháin 30 vóta ar son ‘Baile
Bhúirne’.

Chuir an craobh áitiúil de ‘Chon-
radh na Gaolainne Bhaile Mhúirne’
tús le feachtas eile i lár mhí Márta
seo caite ag lorg foclaíochta dos na
comharthaí a bhí fós le cur in airde.
Ofráladh oíche do bheirt in Óstán an

Brehon i gCill Áirne i rith an Oireach-
tais mar dhuais. Cuireadh a thuil-
leadh boscaí cairtchláir sa Leabhar-
lann agus in Oifig an Phoist le
haghaidh tuairimí an phobail agus
athfógraíodh an feachtas foclaíochta
arís an mhí dár gcionn. Ar an dtríú
glaoch le déanaí tugadh le fios go
raibh trí cinn de thuairimí tagtha
isteach. Sa bhfógra céanna tugadh le
fios go raibh ‘suas le seachtar’ sa
chraobh áitiúil de ‘Chonradh na Gao-
lainne’.

Tá comharthaí nua bóthair curtha
in airde ó shin ag Údarás um Bóithre
Náisiúnta ó bhaile Mhaigh Chromtha
siar go teorainn an chaontae le Ciar-
raí leis an leagan oifigiúil agus bun-
leagan an logainm - Baile Bhuirne -
scríte orthu.

Idir an dá linn tá sé tugtha le fios
ag coiste áitiúil na mBailte
Slachtmhara nach bhfuil sé i gceist
acu comharthaí móra dá gcuid ar a
bhfuil an leagan Baile Bhúirne leis an
Bh d'athrú go Baile Mhúirne leis an
Mh ar an dá bhealach isteach ar an
bpríomhbhóthar tríd an gceantar
cois Abha an tSuláin.

Ins na fógraí a bhí ag ‘Dáil na
Mumhan de Chonradh na Gaeilge’
do Thionól na Mumhan an deireadh
seachtaine seo caite, léiríodh gur i
‘mBaile Bhuirne’ a bhí an Tionól ar
siúl. Bhí craobh ‘Chonradh na Gao-
lainne Bhaile Mhúirne’ i láthair ag
Cruinniú Cinn Bhliana (CCB) Dáil na
Mumhan i rith an Tionóil anuraidh,
tráth a tugadh le fios nach raibh CCB
ag an gcraobh ná oifigigh tofa dá réir
le fada an lá. Ní raibh éinne ón
gcraobh áitiúl ag CCB na Dála i
mBaile Bhúirne Dé Sathairn seo
caite. 

De réir bhunreacht Chonradh na
Gaeilge caithfear CCB a reachtáil.
Cuireadh in iúl dhá bhabhta arís le
déanaí nár reachtáladh aon CCB de
chraobh ‘Chonradh na Gaelainne
Bhaile Mhúirne’ agus tá sé ráite ag
Ard-Rúnaí an Chonartha, Julian de
Spáinn, gur iarr Coiste Gnó na hea-
graíochta air cur i gcuimhne don
chraobh áitiúil an dualgas atá ann
CCB a reachtáil.

“Tuigim, tar éis a bheith ag plé leis
an gcathaoirleach, go mbeidh cruin-
niú cinn bliana go luath,” a dúirt
Julian de Spáinn.

Teastais agus
boinn bronnta ag
deireadh na
scoilbhliana i
nGaeltacht
Mhúscraí
Seán Ó Loingsigh

AG ócáid dheireadh na scoilbhliana
san Ionad Cultúrtha i gColáiste
Ghobnatan Bhaile Bhúirne bron-
nadh teastais ar dhaltaí na hidirbh-
liana a chuir cúrsaí éagsúla i gcrích i
rith na bliana seo caite. 

Bhain an 18 dalta cáilíocht ar leith
amach i gcúrsa Acadamh Microsoft a
rinneadar faoi stiúir mhúinteoir gnó
an Choláiste, Sinéad Ní Chathasaigh
ón nDaingean, agus rinneadar cúrsa
forbartha pearsanta faoi stiúir Neilí
Dervin ó MFG Meitheal Mhúscraí. 

Ag searmanas eile i Scoil Mhuire
Bhéal Átha 'n Ghaorthaidh bronnadh
teastais ar 19 dalta Ardteiste mar
aitheantas dá gcuid ama sa mheán-
scoil. Ag an ócáid chéanna bronnadh
boinn ar fhoireann chailíni faoi 18 na
scoile a bhuaigh Craobh an Chontae i
gcraobhchomórtas na nGairm-
scoileanna le déanaí, agus ar fhoire-
ann faoi 16 na mbuachaillí a bhuaigh
Craobh na Mumhan agus Craobh an
Chontae. Bronnadh boinn chomh
maith ar fhoireann faoi 16 chailíní
Scoil Mhuire a bhuaigh Craobh an
Chontae sa chispheil.

Cathair Chorcaí

Cúrsa Samhraidh
do dhéagóirí
DEN chéad uair i mbliana, beidh
Gael-Taca ag cur cúrsa samhraidh do
dhéagóirí ar fáil i mí Iúil. Díreofar an
cúrsa ar dhaltaí sa 4ú, 5ú agus 6ú bli-
ain. Beidh ranganna ar siúl gach lá le
béim speisialta ar an nGaeilge lab-
hartha. “Feictear dúinn go bhfuil
éileamh ar a leithéid de chúrsa, go
mórmhór anois le béim níos mó san
Ardteist ar an mbéaltriail,” a deir
Ruth Ní Chonchubhair, Leas-Rúnaí
Gael-Taca. Ina theannta sin, beidh
deis ag na daltaí a gcuid scileanna
nua teanga a chleachtadh le tráthnó-
na d’imeachtaí allamuigh ar nós
dreapadóireachta, rópadóireacht
anuas agus treodóireachta in áitean-
na éagsúla mar Chuainín Riobaird,
Coill Churrach Binne agus Feirm
Bhaile an Rísigh. Beidh deis ag na
daltaí clár raidió as Gaeilge a ullmhú
agus a chraoladh chomh maith.
Leanfaidh an cúrsa ar feadh seach-
taine idir an 18ú agus an 22ú Iúil. Má
tá suim agat sa chúrsa, nó má tá tuil-
leadh eolais uait, cuir glaoch ar
Ruth, Leas-Rúnaí Gael-Taca ar 086
8948855 nó féach www.gael-
taca.com.

Daltaí idirbhliana Choláiste Ghobnatan Bhaile Bhúirne Katie Ní Thuama, Hannah Ní Scanaill, Séamus Ó Súilleabháin,
Liam Ó Loingsigh agus Criostóir Ó Deasúna gur bronnadh teastais oiliúna orthu, i dteannta chomhordaitheoir na
hidirbhliana, an múinteoir Toirdealbhach Ó Lionáird. Pic: Ó Loingsigh

Daltaí idirbhliana, Jazmin Nic Risteárd, Shauna Willems agus Hannah Nic
Éibhinn, Cúil Aodha, gur bronnadh teastais oiliúna orthu ag ócáid deiridh na
scoilbhliana i gColáiste Ghobnatan  i mBaile Bhúirne. PIC: Ó LOINGSIGH

Scéalta Thír Chonaill

Ceiliúradh Céad
Bliain Scoil 
Mhín na 
Manrach sna Rosa
Caroline Ní Chualáin

TÁ Scoil Mhín na Manrach sna Rosa
ag ceiliúradh 100 bliain ar an bhfód i
mbliana.

I measc na n-imeachtaí a d’ea-
graigh an scoil mar chuid den cheil-
iúradh bhí siúlóid staire agus picnic
ar 2 Meitheamh go dtí an Poll. 

Dúirt Bernadette Ní Dhuibhir,
Príomhoide Scoil Mhín na Manrach
sna Rosa, “Chuaigh na seachtar
páistí atá sa scoil, na múinteoirí,
rúnaí na scoile agus pobal an chean-
tair, idir shean agus óg, suas chuig an
cheantar chiúin i measc na gcnoc ina
bhfuil loch, an Ball Bán (an áit
dheireanach a mhairfidh daoine
nuair a thiocfaidh deireadh an
domhain), pluais (Cill Bheaglaoigh) a
thabharfaidh an bealach ar fad go
Connachta tú agus Cnoc Agalla i
measc go leor radharc álainn eile.
Rinne na daoine aosta cur síos do na
páistí óga ar sheanchas na háite agus
ar na bailte fearainn.“ 

Tá súil ag an scoil leabhar a chur le
chéile faoi stair na scoile i mí Mheán
Fómhair mar chuid den cheiliúradh.
Dúirt an Bernadette Ní Dhuibhir, “Tá
an scoil 100 bliain ar an fhód agus tá
an ceiliúradh seo ag tabhairt an
phobail le chéile. Tá súil agam go
mbeidh an scoil anseo i gceann 100
bliain eile.”

Madraí ag marú
caorach sna
Rosaibh
Eoin Mc Garvey

SEO an radharc a bhí le feiceáil i
mbaile fearainn Anagaire ag
deireadh na seachtaine nuair a rinne
dhá mhadra a bhí ar strae scrios ar
fheirm caorach.

Scaoil fear áitiúil na madraí de
phóir ‘German Shepherd’ nuair a

chuir duine a bhí ag taisteal thart in
aice na páirce roinnt daoine áitiúla ar
an eolas. Ag an am seo bhí triúr de na
caoirigh marbh agus cúpla ceann
eile ar iarraidh. Fuarthas ceann eile
marbh in abhainn tamall gearr ina
dhiaidh sin.

Bhí na madraí, ar le teaghlach as
an Pholainn iad, ar strae sa cheantar
ar feadh cúpla uair an chloig agus
rinne siad ionsaí ar roinnt gabhar
níos luaithe ach bhí úinéir na ngab-
har in ann iad a chur chun bealaigh. 

Léirigh daoine áitiúla imní nuair a
chonaic siad an scrios a rinne na
madraí, go háirithe daoine le páistí
óga. 

Ag labhairt le 'Gaelscéal' dúirt
máthair beirt pháistí a bhfuil cónaí
uirthi cóngarach don pháirc ina
raibh na caoirigh go raibh sí ar crith
nuair a chonaic sí cad a tharla. Dúirt
sí go mbíonn na páistí taobh amuigh
den teach ag súgradh gach lá agus
nach bhfuil sí ag iarraidh
smaoineamh ar caidé a thiocfadh
tarlú dá dtiocfadh na madraí seo
orthu.  

Bhí na Gardaí ar an láthair agus i
ndiaidh tamall gearr labhair siad le
húinéirí na madraí agus tuigtear go
mbeidh orthu cúiteamh a íoc leis an
fheirmeoir. Tuigtear gur fiú thar
€500 na caoirigh a maraíodh.

Bíonn fadhbanna mar seo i mórán
áiteanna den tír áit a bhfuil madraí ar
strae agus iad ag déanamh ionsaí ar
chaoirigh, agus ní seo an chéad uair
a tharla sé i gceantar na Rosann.

Ó thaobh na madraí ‘German
Shepherd’ tá siad ar an liosta oifigiúil
de dheich madra nár cheart bheith ar
strae in áit phoiblí gan ‘muzzle’ bhei-
th orthu. Ba cheart chomh maith
duine thar ocht mbliana déag bheith
ag siúl leo agus smacht iomlán ag an
duine seo ar an mhadra.

Scéalta Bhéal Feirste 
Tomaí Ó Conghaile

Athchló ar ‘The
Rathlin Catechism’
DÉANFAR athchló de leabhar
clúiteach atá bunaithe ar Ghaeilge
Reachlainn a sheoladh i Leabharlann
an Línéadaigh, Béal Feirste, Dé
Céadaoin 29 Meitheamh ar 1in.

Is athchló teoranta é d’aistriúchán
Gaeilge ar Chaiticeasma Eaglais na
hÉireann, nó ‘The Rathlin Cate-
chism’ mar is fearr aithne air, a chuir
James Blow i gcló ar dtús i mBéal
Feirste sa bhliain 1722.

Foilsíodh an leabhar le muintir an
oileáin, atá suite amuigh ó chósta
thuaidh Aontroma, a iompú i dtreo
an Phrotastúnachais agus le Béarla a
theagasc dóibh ag an am céanna.

Tugann sé léargas spéisiúil ar an
chineál Gaeilge a bhí á labhairt ar
Reachlainn san 18ú haois, tréimhse
ina raibh an teanga iontach láidir sa
dúiche.

Seolfar athcló eile de leabhar
dánta le Robert Burns ag an ócáid
chéanna.

Da mba mhaith leat freastal ar an
seoladh leabhair, cuir rphost chuig
Ita McGirr, i.mcgirr@linenhall.com,
ag Leabharlann an Línéadaigh roimh
24 Meitheamh.

Campa samhraidh
d’ógánaigh ag Scoil
Mhic Reachtain
BEIDH Scoil Samhraidh Mhic Reach-
tain, an coláiste agus an fhéile
Ghaeilge i dtuaisceart Bhéal Feirste,
ar siúl arís i mbliana ón 25ú go dtí an
29ú Iúil agus den dara bliain as a
chéile beidh campa samhraidh do
dhaoine óga mar chuid de.

Ar chúiseanna éagsúla is iomaí
duine óg nach bhfuil in ann freastal
ar chúrsaí Gaeltachta le linn an
tsamhraidh faoi láthair agus tá an t-
éileamh ar imeachtaí Gaeilge sa
bhaile aitheanta ag Cumann
Cultúrtha Mhic Reachtain le campa
óige seachtaine á reáchtáil acu i
gColáiste Phádraig, Bearna Gaoithe,
ar Bhóthar Aontroma.

Díreoidh an campa ar dhéagóirí ar
gach cumas Gaeilge – idir chainteoirí
líofa agus fhoghlaimeoirí ag an
bhunleibhéal – agus cuirfear imeach-
taí spóirt, ceoil agus damhsa, chomh
maith le turais, ar fáil, chomh maith

le go leor deiseanna eile le Gaeilge a
chleachtadh agus a fheabhsú.

£30 ar an champa ar fad, a mhaire-
ann ó 10rn go dtí 4in gach lá, agus is
foireann chumasach le neart taithí a
bheas ag obair le linn na seachtaine.

“D’fhreastail m’iníon ar an cham-
pa samhraidh anuraidh,” a dúirt
Deirdre Nic Pháil, “agus is cinnte go
mbeidh sí ag freastal air arís i
mbliana.”

“Ní amháin go bhfuil sé saor ach
bhain sí sult mór as. Tháinig feabhas
as cuimse ar a cuid Gaeilge de bhrí
go raibh seans chun í a úsáid go
sóisialta. Mholfainn d’aon duine
páistí s’acu a chur chuig an champa
samhraidh.” 

Tá eolas faoin champa, agus faoi
chlár iomlán na Scoile Samhraidh, ar
fáil ar www.ccmr156.com agus ó +44
28 90749688.

Taispeántais
‘Súil Charad’ i
nDoire agus i
mBéal Feirste
BEIDH Súil Charad, taispeántas agus
leabhrán ar fhoilseacháin Ghaeilge a
théann siar breis agus 200 bliain, ar
taispeáint i Leabharlann Lárnach
Bhéal Feirste ag deireadh na míosa
sula mbogann sé ar aghaidh go Leab-
harlann Lárnach Chathair Dhoire.

Is é an t-eagras abhcóideachta
Gaeilge Pobal a chuir an taispeántas
agus an leabhrán le chéile ina bhfuil
pictiúir a léiríonn forbairt na Gaeilge
ó shean-nuachtlitreacha, ó
nuachtáin agus fiú ó sheirbhísí
nuachta ar líne an lae inniu.  

Beidh Súil Charad i Leabharlann
Lárnach Bhéal Feirste ó 20
Meitheamh go dtí 30 Meitheamh,
agus ansin i Leabharlann Lárnach
Chathair Dhoire ó 4 Iúil go dtí 23 Iúil.

Cuir glaoch ar 028 90 438132 nó
rphost chuig oforbartha2@pobal.org
le haghaidh tuilleadh eolais.

Corn Domhanda
Frithchiníochais
LE cúig bliana anuas tá comórtas ar
leith sacair ar siúl in iarthar Bhéal
Feirste agus beidh an comórtas sin,
an Corn Domhanda Frithch-
iníochais, á reáchtáil arís ag deireadh
na míosa seo chugainn.

Bíonn foirne as gach cearn den
Eoraip agus níos faide i gcéin – an
Ghearmáin, an Phalaistín, an
Chatalóin, Congó, Sasana agus eile –
ag teacht chun an chomórtais bliain i
ndiaidh bliana, rud a fhágann go
bhfuil sé anois ar an imeacht pobail
frithchiníochais is mó in Éirinn.

Beidh an comórtas féin ar siúl i
bPáirc Donegal Celtic, Bóthar Suf-
folk, idir 22-24 Iúil, agus Dé Luain
seo chugainn, 20 Meitheamh, seolfar
clár chorn na bliana seo ag an chlub
sacair ag 12.30in.

Dá mba mhaith leat bheith
páirteach sa chomórtas nó má tá
tuilleadh eolais uait, cuir scairt ar
Sheán Brady ar 07747776036 nó tab-
hair cuairt ar www.antiracismworld-
cup.net

ULAIDH
NUACHT

Seoltar scéalta chuig:
nuacht@gaelsceal.ie

Caifé nua Gaelach oscailte i mBéal Feirste
Tomaí Ó Conghaile

BEIDH Gaeil Bhéal Feirste in ann
bualadh ag Na Croisbhealaí as seo
amach mar an oíche aréir seoladh
caifé nua Gaelach i lár na cathrach.

Na Croisbhealaí is ainm don
ionad úr, ar togra de chuid Thionól
Óige Bhéal Feirste é agus atá lon-
naithe ar Shráid an Rí ag Ionad Gri-
anghrafadóireachta Fresh Claim,
nó BX mar is fearr aithne air san
oíche.

Tá tuairimíocht ann le fada go
gcaithfidh pobal na Gaeilge

gréasán d’ionaid shóisialta a fhor-
bairt ar fud na tíre agus bheartaigh
baill an Tionóil Óige gníomhnú dá
réir.

Tá súil ag Hugh Corcoran ón
Tionól go mbainfidh daoine úsáid
as an deis nua seo chun bualadh le
chéile in atmaisféar réchúiseach
comhaimseartha agus chun eolas a
fháil ar cheisteanna tábhachtacha
na linne seo ag an am céanna.

“Beidh daoine a bhfuil Gaeilge
acu, mar aon leo sin atá báúil don
teanga, in ann úsáid a bhaint as an
spás le cupán caife a ól nó le lón a

chaitheamh le chéile,” ar seisean.
“Ach chomh maith leis sin beidh

imeachtaí spéisiúla á n-eagrú ann
go rialta, cainteanna agus
díospóireachtaí ar théamaí ar nós
feimineachais nó cearta daonna
mar shampla, agus cuirfear ran-
ganna Gaeilge ar fáil fosta.”

Beidh an caifé ar oscailt le
haghaidh lóin le linn an lae, Dé
Máirt go dtí Dé Sathairn, agus
reáchtálfar ócáidí siamsa ann san
oíche chomh maith.

Breis eolais ag www.nacroisb-
healai.com

Daltaí Gael Linn ag cleachtadh roimh dhul amach ar na tonntaí i dTír Chonaill. Pic: Gael Linn

I MEASC AN PHOBAIL
Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir grianghraif 
de a sheoladh chugainn ag pic@gaelsceal.ie Ní mór go mbeadh caighdeán réasúnta ins na pictiúir agus cead faighte agat chun iad a fhoilsiú
ó na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Na cailini a ghlac pairt sa chomortas Banrion Fheile an Daingin taobh amuigh de bhialann An Nead ar an Spideal, De Sathairn. In eindigh leo sa phictiur ta
Mary Mhic Dhonnacha (Coiste) agus  Fiachra Breathnach (Moltoir),  Patricia Ni Chonghaile (Moltoir), Caroline Ui Fhlatharta (Coiste), agus Jo Ni Cheide
(Moltoir). PIC: SEAN O MAINNIN

Fiona Ni Chualain as Beal an Daingin a
bhuaigh gradam Bhanrion Fheile an
Daingin i dTeach an Daingin, Co na
Gaillimhe,  De Sathairn. 

PIC: SEAN O MAINNIN.

Buaiteoir duais Fulbright, Máire Ní Chuaig in Ollscoil na hÉire-
ann, Gaillimh. Is cainteoir Gaeilge ó dhúchas í Máire agus beidh
sí ag obair in Ollscoil Montana sna Stáit Aontaithe.

Seoladh an leabhar filíochta Résheoid le Doireann Ní Ghríofa i
gCorcaigh ar an Aoine seo caite. Tá roinnt filíocht foilsithe aici
cheana féin i bhFéasta, Comhar, Ropes agus An Gael.

Caoimhe Ní Fhatharta, Scoil Náisiúnta Ros an Mhíl, a bhain
amach duais as pictiúir a tharraing sí mar chuid de cheiliúradh
Lá an Phátrúin ar an 9ú Meitheamh. Bhí sraith imeachtaí
eagraithe ag Trá an Bhanrach mar chuid den cheiliúradh chun
comóradh a dhéanamh ar Naomh Colm Cille. PIC: EOIN O’RIADA

An file Pádraig Ó Snodaigh agus a bhean chéile, an dealbhóir Cliodna Cussen, Baile Átha Cliath,
na filí Peadar Ó hUallaigh, Dún Chaoin, agus Betsy Ní Shuibhne, Cúil Aodha, agus an scríbhneoir
Frainc Ó Murchadha as Corcaigh a d'fhreastail ar cheardlann scríbhneoirí ag Tionól na Mumhan i
mBaile Bhúirne an deireadh seachtaine seo caite. PIC: Ó LOINGSIGH

Na daoine a bhí ar an gcoiste nó a bhí mar mholtóirí sa chomórtas Banríon Fhéile an Daingin, ó
chlé: Mary Mhic Dhonnacha (Coiste),  Fiachra Breathnach (Moltóir),  Patricia Ní Chonghaile
(Moltóir), Caroline Uí Fhlatharta (Coiste), Jo Ní Chéide (Moltóir). PIC: SEAN O MAINNIN

Gá le tuilleadh 
leabhar do chailíní?
I measc na scríbhneoirí a bheidh i láthair ag Féile Scríbhneoireachta
Dheilginis i mBÁC an deireadh seachtaine beag seo, tá an t-údar
Sarah Webb, a bhfuil cáil uirthi go hidirnáisiúnta. Bhí úrscéal
Sarah, ‘Ask Amy Green: Bridesmaid Blitz’, ar ghearrliosta Gradaim
Leabhar na Bliana 2011. Labhair sí le Meadhbh Ní Eadhra.

IS as Baile Átha Cliath do Sarah
Webb, agus cé go mbíodh sí
ag obair ar feadh a saoil ag
díol leabhar do pháistí i siopaí
éagsúla leabhar, is scríbh-

neoir lánaimseartha anois í agus
caitheann sí a cuid ama ar fad ag
díriú ar a cuid leabhar. Scríobhann
sí sa bhaile agus deir sí go mbíonn
raic agus ruaille buaille ann i gcónaí
mar gheall ar a cuid páistí. 

“Bíonn sé deacair go leor a bheith
ag obair sa bhaile nuair atá an teach
lán le daoine,” ar sí. 

“Nuair a bhíodh mé ag obair mar
dhíoltóir leabhar, d’oibrigh mé in
Hodges Figgis, agus ansin Water-
stones, Easons, Dubray,
Hughes&Hughes – gach áit. Saineo-
laí ar leabhair do pháistí a bhí
ionam.” 

Tá sí i ndiaidh cúpla úrscéal a
scríobh do dhaoine fásta le cúpla
bliain anuas ach deir sí go raibh sé
deas aitheantas a fháil dá cuid leab-
har do dhaoine óga. Bhí Ask Amy
Green: Bridesmaid Blitz, ar an
ngearrliosta do Ghradaim Leabhair
na Bliana 2011, agus is úrscéal do
dhéagóirí é seo.

“Thosaigh mé ag scríobh na
sraithe seo ceithre bliana ó shin,
agus tháinig an chéad leabhar
amach anuraidh,” a deir Sarah.
“Scríobh mé an leabhar ar dhá
chúis; mhothaigh mé go raibh gan-
ntanas ficsin do chailíní agus mná
óga ann scríofa ag údair Éirean-
nacha. Tá go leor údar fireann
rathúil ann ag scríobh do
bhuachaillí agus cailíní, ach níl an
oiread sin ann do chailíní amháin.”

“Bhain mé an-sult i gcónaí as a
bheith ag léamh leabhar do chailíní
atá bunaithe ar chaidrimh, teagh-
laigh, an baile, agus an gnáthshaol
mar a tharlaíonn sé. Theastaigh
uaim féin triail a bhaint as.”

Téann Sarah, cosúil le go leor
údar eile, ar cuairt chuig scoileanna
go minic le labhairt leis na daoine
óga faoin scríbhneoireacht. Le linn
ceann de na cuairteanna sin, d’fhi-

afraigh cúpla cailín di cén fáth nach
mbíonn sí ag scríobh dá n-aois-
ghrúpa féin. 

“Dúirt siad liom go mbíonn a
máithreacha ag léamh mo chuid
leabhar ach nach féidir leo féin na
leabhair sin a léamh go fóill,” a deir
Sarah. “Mar sin, bhain mé triail as
rud a scríobh agus sheol mé cuid
den stuif chuig Kate, duine de na
cailíní. Is léitheoir iontach í agus
dúirt sí go léifeadh sí rud ar bith a
scríobhfainn. Thaitin an stuif go
mór léi agus anois tá Kate ar dhuine
de mo chuid eagarthóirí déaga.
Seolaim mo chuid scríbhneoireach-
ta chuici sula seolaim ar aghaidh
chuig an gcomhlacht foil-
sitheoireachta í. Deir sí liom nuair
atá rudaí as dáta nó nuair atá rud
éigin ráite ag na carachtair nach
ndeirtear a thuilleadh na laethanta
seo. Tá sí greannmhar agus coin-
níonn sí mé ar an teenage straight
and narrow.”

Creideann Sarah go bhfuil easpa
ábhar léitheoireachta ann do
chailíní sna déaga luatha.

“Faoi láthair, tá sé níos éasca
leabhair do bhuachaillí a aimsiú ná
leabhair do chailíní. Tá athrú mór
tagtha ar an margadh. Ó tháinig
Harry Potter amach, tá buachaillí i
ndiaidh suim a chur sa
léitheoireacht, agus is léitheoirí
iontacha iad. Mar gheall ar an suim
ar fad sa rómáns paranormálta, atá
dírithe ar dhéagóirí i bhfad níos
sine, ceapaim go bhfuil bearna
mhór ann do leabhair do chailíní ó
8 go 12 nó 13 bliana d’aois. Ba bhreá
liom níos mó údar Éireannach a
fheiceáil ag scríobh dóibh. Faoi
láthair, mise agus Judy Curtin atá
ag scríobh ficsean éadrom do na
cailíní sin. Teastaíonn uaim go
leanfaidh na cailíní orthu ag
léamh,” ar sí.

An bhfuil sé deacair a bheith ag
scríobh do dhéagóirí nuair nach
déagóir tú féin?

“Bhuel is déagóir mé, i ndáiríre,”
a deir Sarah láithreach, ag gáire.

“Tá cuimhne iontach agam, agus is
féidir  liom smaoineamh siar ar na
blianta a chaith mé agus mé níos
óige, go háirithe san aoisghrúpa 11-
14 bliana. Tá cuimhní láidre agam
ar an tréimhse sin. Freisin, tá
dialann déaga agam ó na blianta sin
go léir. Caithim go leor ama le
déagóirí óga freisin agus tá déagóir
agam sa bhaile. Tá sé 16 bliana
d’aois. Ceapaim gur ‘state of mind’
é, níos mó ná aois. Bhí an-suim
agam i gcónaí i bhficsean do
dhéagóirí. Is breá liom é. Tá sé níos
éasca dom é a scríobh ná aon rud
eile, le bheith macánta faoi.”

Faoi láthair, tá Sarah ag obair ar
leabhar nua de chuid Amy Green,
agus leabhar nua do dhaoine fásta
freisin, a bheidh sna siopaí in 2013.

Thosaigh Sarah ag scríobh ar dtús
agus í 25 bliain d’aois.

“Bhí mé díreach i ndiaidh mo
chéad mhac a bheith agam, agus tá
seisean 16 bliana d’aois anois,” ar sí.

Is duine sóisialta í Sarah agus deir
sí go bhfuil sé deacair a bheith ina
haonar ar feadh tréimhsí fada, agus
í ag scríobh.

“Ach tá Facebook ann, agus is

breá liom Facebook. Freisin, cuirim
glaoch ar údair agus cairde eile. Is
féidir le cuid den obair a bheith an-
atriallach, go háirithe an obair
eagarthóireachta, nuair a bhím ag
ceartú agus mar sin de. Is foirfeoir
(perfectionist) mé go pointe áirithe
agus tá sé de nós agam cúpla leagan
den scéal a scríobh.”

Agus cé mhéad leagan nó dréacht
atá i gceist aici?

“Dhá cheann déag, b’fhéidir?” ar
sí. 

Deir Sarah go bhfuil formhór dá
cuid léitheoirí idir 9 agus 16 bliana
d’aois, agus mar sin is bealach
maith é Facebook agus na meáin
shóisialta chun cumarsáid a
dhéanamh leo.

Is iad Walker Books a fhoilsíonn
na leabhair a scríobhann Sarah do
pháistí.

Chomh maith le bheith ag
scríobh go lánaimseartha anois,
bíonn Sarah ag déanamh roinnt
léirmheastóireachta don‘Irish Inde-
pendent’, agus eagraíonn sí clár na
bpáistí don fhéile liteartha, Moun-
tains to Sea. Téann sí ar cuairt chuig
scoileanna gach Aoine.

“Faoi láthair, tá sé níos
éasca leabhair do
bhuachaillí a aimsiú ná
leabhair do chailíní. Tá
athrú mór tagtha ar an
margadh. Ó tháinig Harry
Potter amach, tá buachaillí
i ndiaidh suim a chur sa
léitheoireacht, agus is
léitheoirí iontacha iad. Mar
gheall ar an suim ar fad sa
rómáns paranormálta, atá
dírithe ar dhéagóirí i bhfad
níos sine, ceapaim go
bhfuil bearna mhór ann do
leabhair do chailíní ó 8 go
12 nó 13 bliana d’aois. Ba
bhreá liom níos mó údar
Éireannach a fheiceáil ag
scríobh dóibh.”

TEILIFÍS agus RAIDIÓ
Le Treasa Bhreathnach

Ceardlann á
reáchtáil do
léiritheoirí
raidió
Treasa Bhreathnach 

BEIDH ceardlann á reáchtáil ar dhrá-
maíocht don raidió i nGaillimh ar an
23 Iúil agus is í Roisín Kelleher ó ran-
nóg na drámaíochta in BBC Thuais-
ceart Éireann atá á reáchtáil.
Deirtear go mbeidh suim acu siúd
atá ag tosú amach sa drámaíocht,
agus acu siúd a dhéanann cláir fais-
néise, sa cheardlann seo.  Níl ach
spás do 15 duine, mar sin caithfear
d’áit a chur in áirithe go luath trí
ríomhphost a sheoladh chuig train-
ing@radioproducers.ie.   Tá an
cheardlann seo saor in aisce do bhaill
de Chumann Léiritheoirí Neamh-
spleácha na hÉireann (Association of
Independent Radio Producers of
Ireland).  

Cearta eisiacha rugbaí
faighte ag TG4
TÁ na cearta eisiacha iarchraolta do
shraitheanna rugbaí Chorn
Heineken agus Chorn Amlin faighte
ag TG4 ar feadh tréimhse trí bliana.
Cuirfear tús leis an gcraoladh seo i
mí na Samhna nuair a thosófar
sraitheanna úra 2011/2012 Chorn
Heineken agus Chorn Amlin.
Fágann an socrú seo go bhfuil TG4
chun cur lena cuid craoltóireacht
rugbaí.  Tá na cearta acu cheana féin
don tSraith Cheilteach agus cearta i
lár an lae do Chorn Rugbaí an
Domhain. Is iad na cearta craolta eile
atá acu do spórt ná na Sraitheanna
Náisiúnta Peile agus Iomána, Craobh
TG4 i bPeil na mBan, Craobhacha
Peile agus Iomána na gClub agus na
Craobhacha faoi 21.  Deir Pól Ó
Gallchóir, Ardstiúrthóir TG4, “Aith-
nítear Corn Heineken mar phríomh-

chomórtas rugbaí na gclub sa taobh
seo den domhan,” a dúirt sé, “agus
tar éis éachtaí Laighean i mbliana
agus na Mumhan agus Uladh roimhe
sin sa gcomórtas, is tráthúil go
mbeadh na cearta seo faighte
againne anois agus Connachta le
bheith páirteach ann freisin, den

chéad uair riamh.” Is iad ERC lucht
eagraithe an chomórtais agus deir
príomhfheidhmeannach ERC, “Tá
an dá chomórtas, Heineken  agus
Amlin, ag dul ó neart go neart, agus
is breá linn go bhfuil páirtí nua
againn mar chraoltóir teilifíse in
Éirinn.”

Galway Film Fleadh
Treasa Bhreathnach 

CUIRFEAR tús leis an 23ú ‘Galway
Film Fleadh’ ar 5ú Iúil agus lean-
faidh sé ar aghaidh go dtí 10ú Iúil.
Mar aon le scoth na scannán
náisiúnta agus idirnáisiúnta, beidh
caint phoiblí á tabhairt ag an ais-
teoir Martin Sheen i mbliana ar 10ú
Iúil in Amharclann na Cathrach,
Gaillimh. Tá páirt glactha ag Martin
Sheen in os cionn 65 scannán ó
chuir sé tús lena shaol aisteoireach-
ta, ina measc ‘Wall Street’, ‘Apoca-
lypse Now’ agus ‘The Departed’.
Mar chuid den Fhleadh craolfar an
scannán ‘Stella Days’ ina dtógann
Martin Sheen páirt shagart paróiste
a shocraíonn pictiúrlann áitiúil a
bhunú.  Is é an scannán oscailte i
mbliana ná ‘Parked’ le Colm
Meaney agus Stuart Graham.  Mar
aon leis na scannáin beidh máistirc-
heardlann stiúrthóireachta  á tab-
hairt ag David Mackenzie as Albain.
In 2004 bhí sé mar stiúrthóir ar an
scannán ‘Young Adam’ le Ewan

McGregor agus Tilda Swinton, scan-
nán ar bhain sé cáil idirnáisiúnta
amach mar gheall air. Ó shin i leith
tá éagsúlacht mhór scannán déanta
aige agus beidh dhá scannán á
dtaispeáint aige i mbliana, ‘You
Instead’ agus ‘Perfect Sense. Déan-
far clár na féile iomráití scanná-
naíochta seo a sheoladh ar 21ú
Meitheamh in Óstán an Radisson i
nGaillimh. 

TV3 vs RTÉ san Ardchúirt
TÁ TV3 chun RTÉ a thabhairt chun
cúirte agus iad ag iarraidh go n-íoc-
faidh RTÉ suas le €10 milliún de
tháillí craolta ar ais leo . Tá TV3 ag
rá gur íoc siad na táillí le RTÉ Trans-
mission Network Limited (RTÉNL)
agus gur gearradh táillí níos daoire
orthu ná mar a gearradh ar TG4 thar
thréimhse deich mbliana.  Is idir

1998 agus 2008 a d'íoc siad táillí a
bhí ró-ard, dar leo. Shínigh siad
conradh nua leo in 2008. Tuigtear
go raibh na táillí timpeall ar €2.5
milliún in aghaidh na bliana.
Tuairiscítear sa Sunday Times go
bhfuil ComReg, an rialaitheoir
cumarsáide, chun iniúchadh a
dhéanamh ar an scéal chomh

maith.  Is é Noel Curran Ard-
Stiúrthóir RTÉ agus é i gceist
aige costais RTÉ a laghdú le
céimeanna áirithe, ina measc
ciorruithe de 30% do chuid de na
láithreoirí is mó le rá. Tá sé i gceist
ag Noel Curran easnamh RTÉ a
ghearradh ina leath go €16 milliún i
mbliana. 

Éist le
Raidió na Gaeltachta: An Chaint
sa Chathair
Beidh Cathal Póirtéir ag labhairt
le Carol Cronin, péintéir as Cill
Mhantáin atá ag cur fúithi i gCor-
ca Dhuibhne le deich mbliana
anuas. Labhróidh sí faoina saol
agus faoi na camchuairteanna a
rinne sí ó Dhún Laoghaire go Cor-
caigh, ó Londain go dtí an Ísiltír
agus ó Chúba go dtí an Spáinn,
agus an cinneadh a rinne sí cur
fúithi i nGaeltacht Chiarraí. Dé
Céadaoin @ 4.10in. 
RTÉ Raidió 1: Never No More:
Maura Laverty Remembered
B’údar conspóideach í Maura

Laverty sna 1940í. Is clár faisnéise
é seo ar a saol. Cloisfidh tú píosaí
óna leabhair agus óna clár raidió.
Beidh Maeve Binchy, údar, agus
Christopher Fitzsimon, stiúrthóir
teilifíse agus téatair, páirteach
ann chomh maith le roinnt
daoine eile. Sarah Binchy an t-
aithriseoir.  Dé Sathairn @ 2-
2.45in.
Raidió na Life: Lón Déanach
Ceapann láithreoirí an chláir seo
gur ceart go mbeadh iomaíocht ag
Joe Duffy, agus tá an bheirt seo
chun a dhúshlán a thabhairt. Is
clár lán le craic, ceol agus caint é.
Dé Luain @ 1in.

Féach ar
TV3:
Downton
Abbey
Is sraith
dhrá-
maíochta
bunaithe i
Sasana
roimh an
Chéad
Chogadh Domhanda í seo ina
léirítear saol na ndaoine a chó-
naíonn in Downton Abbey. An
tseachtain seo tosaíonn
caidreamh idir Mary agus fear
nua ón Tuirc agus bíonn náire ar
Gwen nuair a scaoiltear a rún. Dé
Domhnaigh @ 8.30in.

RTÉ 1: The Way We Worked
An tseachtain seo beifear ag
díriú ar sheirbhísí tí agus ar
thriúr ban a raibh orthu dul ag
obair i dtithe áirithe nuair a bhí
siad óg sna 1930í agus sna 1940í.
Gheobhaimid léargas ar shaol
Nora Fahey, May Giggin agus
Maggie O’Connor. Déardaoin @
8.30in.
BBC 1: Kung Fu Panda
Scannán greannmhar faoi phan-
da leisciúil a fhoghlaimíonn
conas kung fu a dhéanamh chun
a áit dúchais a choinneáil slán. Is
scannán ríomhbheochana é le
guthanna Jack Black agus Dustin
Hoffman. Dé Sathairn @ 6.35in. 

Ní Féile go Teacht le Chéile

le  Natalie Nic Shìm

LE fada an lá, níl fúm ná
tharam ach cuairt a thab-
hairt ar na sé náisiún Cheil-
teacha uilig go gcluine mé
a dteangacha dúchais agus

go gcuire mé aithne ar a bpobal agus
ar a gcultúr. Déarfainn go bhfuil mo
dhála féin ar roinnt mhaith daoine
eile freisin. Ach faraor, agus an saol
ag teannadh faoi chliseadh an gheil-
leagair agus mo sparán pas beag
éadrom (agus anuas air sin, eagla mo
chraicinn orm roimh eitilt!), is baol go
mbeidh an chamchuairt Cheilteach
ina dúil gan fáil arís i mbliana. 

Ach ní bean mé a ghéilleann don
lag-mhisneach. Mura bhféadann
Mohammed dul go dtí an sliabh, ní
mór don tsliabh theacht go
Mohammed. Agus tá a fhios agamsa
cá háit a mbeidh cultúir agus tean-
gacha na náisiún Ceilteach uilig le
blaiseadh an samhradh seo. 

’Sea, i mí Iúil beidh mé ag pilleadh
athuair ar oileán dúchais mo
sheanathar, Oileán Mhanann, le páirt
a ghlacadh in Yn Chruinnaght, féile a
dhéanann ceiliúradh ar theanga, ar
cheol agus ar chultúr Mhanann agus
na dtíortha Ceilteacha eile. Agus is
mé atá ag dúil go mór leis!

Is féile bhliantúil í Yn Chruin-
naght atá ar an fhód le níos mó ná 30
bliain anois. Beidh sí ar siúl i mbliana
an 18-24 Iúil agus i gcaitheamh na
seachtaine sin, tiocfaidh aíonna ó na
sé náisiún Cheilteacha le chéile ar an
oileán chun a dteanga agus a gcultúr
a roinnt. Is deis iontach í chun eolas a
chur ar na cultúir eile, smaointe agus
straitéisí a mhalartú agus aithne a
chur ar chairde nua. 

Ag deireadh an lae, áfach, féile
cheoil is ea Yn Chruinnaght go
príomha, agus níorbh ann di ina éag-
mais. Scoth an cheoil agus an damhsa
ó na sé thír. Agus tá cuma iontach ar
an chlár arís i mbliana... 

Tá cliú ar an ghrúpa Albanach
Capercaillie ar fud an domhain agus
is iadsan a bheas ag cur túis le Yn
Chruinnaght le ceolchoirm mhór sa
Villa Marina i nDoolish (Douglas)
oíche Luain. Beidh na hAlbanaigh ag
cur clabhsúir ar an fhéile freisin, agus
an sár-amhránaí Maeve MacKinnon,

a ainmníodh do ghradam ‘Amhránaí
Gaelach na Bliana’ in 2008, ag tab-
hairt ceolchoirme i bPurt ny hInshey
(Peel) oíche Dhomhnaigh. 

Is í Cass Meurig a bheas mar
theachta ar son na Breataine Bige.
Seinneann sí an crwth (lir thraidisiún-
ta Bhreatnach a sheinntear le bogha)
chomh maith le huirlisí eile agus
bíonn sí ag ceol freisin. Tabharfaidh
Cass léacht uaithi i Rhumsaa (Ram-
sey) oíche Mháirt ar an crwth agus
beidh sí ag seinm ag ceolchoirm saor
in aisce sa tSéipéal Ríoga i mBalley
Keeill Eoin (St Johns) oíche Dhéar-
daoin in éineacht leis an dísreach
Briotánach, Landat-Moisson. 

Beidh Fest Noz (céilí) traidisiúnta
Briotánach ar siúl i Rhumsaa oíche
Chéadaoin, arna thionlacan ag
Thomas Moisson ar an bhosca agus
guth Lors Landat. Bí ag súil le damh-
saí hipneoiseacha slabhra chomh
maith le corr-rince ‘kof ha kof’ (bolg
le bolg) ar nós an waltz agus an
mazurka. Beidh seisiún eile rince ann
oíche Shathairn, an uair seo faoi stiúir
an ghrúpa Chornaigh, Kemysk. Ar an
ardán leo, beidh rinceoirí paitíní
[clog] ón Bhreatain Bheag, Shoost-
ring, a chleachtann meascán den stíl
thraidisiúnta Bhreatnach agus an stíl
Apaláiseach a tháinig ar an tsaol i
Meiriceá nuair a tháinig stíleanna

éagsúla ó chuid mhór
áiteanna le chéile. 

Is iad na buíonta
Guidewires ó
chontae an Chláir
agus Mo Chara ó
Bhéal Feirste /
BÁC a bheas ag
bualadh ceoil thar
ceann na hÉire-
ann. Beidh
‘Guidewires’ ar an
ardán i bPurt ny hInshey
oíche Aoine agus le stíl a
chuimsíonn tionchar na Gailíse agus
an Mheánoirthir chomh maith le ceol
traidisiúnta na hÉireann agus na
Briotáine (is Briotánach é fliúiteadóir
an ghrúpa, Sylvain Barou) agus píosaí
nua-chumtha, is cinnte go mbeidh
ceolchoirm shuimiúil agus thait-
neamhach i ndán don lucht éisteach-
ta. 

Beidh ceoltóirí Manannacha ag
tacú leis na haíonna i bhformhór na
gceolchoirmeacha, ina measc, na
buíonta Tarroo Marroo, Scammylt
agus Staa, an t-amhránaí Aalin
Clague, agus an fidléir tréitheach,
Laura Rowles. Lena gcois sin, is cin-
nte go mbeidh plúr na gceoltóirí
áitiúla mar aon le talann na n-aíonna
le cluinstin in ollseisiúin sna tithe
tábhairne le linn na féile. Más claonta

féin mo thuairimse, níor
chuala mé a sárú

riamh in aon áit faoi
rothaí na gréine! 

Tabharfar
seans do chuairte-
oirí agus do
mhuintir na háite

cur lena gcuid
Manannaise freisin

trí dhianchúrsa
speisialta (dírithe go

príomha ar thosaitheoirí)
a bheas á reáchtáil an 23-24

Iúil. 
Chun scéal fada a dhéanamh

gairid, cuimsíonn Yn Chruinnaght
gach ní a d’iarrfadh mo bhéal agus
mar bharr maise ar an scéal, bíonn sí
ar siúl ar oileán atá fós ar na háitean-
na is gleoite agus is neamhthruail-
lithe dá bhfaca mé le mo linn. 

Níl aon ghanntanas maidir le
rudaí le déanamh ar Oileán
Mhanann, agus anuas ar imeachtaí
na féile, tá sé de rún agam cuairt a
thabhairt ar Chaisleán iontach Phurt
ny hInshey agus ar an Bhantiarna
Isabella, féachaint ar an oll-rotha
uisce i Laxsaa (Laxey) agus tamaillín
a chaitheamh in iarsmalann bheo
Chreneash (Cregneash) lena teachíní
beaga ceann tuí, áit a ndearna siad
radharcanna ó Waking Ned a scan-

nánú. Le cuidiú Dé, beidh an aimsir
go breá, agus beidh seans agam dul a
choisíocht ar bheannta maorga an
chósta thiar theas, sna gleannta
draíochtúla nó i measc cnoic fhiáine
an tuaiscirt. Ach fiú mura bhfuil, tá
neart le déanamh taobh istigh, agus
d’fhéadfainn cúpla uair an chloig a
mheilt go furasta in iarsmalanna an
oileáin: Iarsmalann Mhanann i
nDoolish, Teach Mhanannan  i bPurt
ny hInshey agus An Iarsmalann
Loingseoireachta agus Sean-Teach an
Cheathrair Fichead (sean-teach par-
laiminte an oileáin) i mBalley Chash-
tal (Castletown). 

Seoid is ea an t-oileán agus is sár-
fhéile í Yn Chruinnaght ina dtagann
sé chraobh Cheilteacha le chéile in
aon chrann bláfar amháin. Ar feadh
achar gairid, beidh teangacha agus
cultúir iontacha an domhain
Cheiltigh uilig le blaiseadh díreach ar
leac an dorais s’againn! 

Le haghaidh tuilleadh eolais ar Yn
Chruinnaght:
www.ynchruinnaght.com nó cuir r-
phost chuig ynchruinnaght@manx.net

Le haghaidh tuilleadh eolais ar an
dianchúrsa nó ar Ghaelg Vannin go
ginearálta: www.learnmanx.com,
www.cowag.org nó gabh i dteagmháil
le hOifigeach na Manannaise, Adrian
Cain ag greinneyder@mhf.org.im 

Chun scéal fada a
dhéanamh gairid, cuim-
síonn Yn Chruinnaght gach
ní a d’iarrfadh mo bhéal
agus mar bharr maise ar an
scéal, bíonn sí ar siúl ar
oileán atá fós ar na
háiteanna is gleoite agus is
neamhthruaillithe dá
bhfaca mé le mo linn. 

Yn Chruinnaght,
‘Oireachtas’
Mhanann



28 • GAELSCÉAL 
Dé hAoine, 17 Meitheamh, 2011

OIDEACHAS

NODANNA
TRASNA
1 Píosa biorach ar thaobh craobh sceiche gile, b’fhéidir (5)
4 Ráiteas, rud a deirtear (6)
8 Go deimhin! (5)
10 In easnamh, gan mórán a bheith ann (4)
11 Cur trí thine, nó cur solas ag dul (3)
14 Cú (5)
16 Fios, fíricí (5)
17 Gol (5)
18 Saothar (5)
21 Bó fhireann, céile don bhó (5)
22 Gníomh in éadan rud nach n-aontaíonn tú leis (5)
23 Easpa gníomh, rud a ligean i ndearmad (5)
24 Ní mó ná bó amháin (2)
26 Tarraing duine chugat tríd do ghlór, nó d’iompar (5)
27 Pioc, togha, ceann amháin thar cheann eile (5)
28 Ag an bhfear, ag an duine (4)

SÍOS
2 Barr, as a ndéantar fuisce (5)
3 Streachailt, coimhlint (5)
5 Lámh in uachtar, ráth (3)
6 An mhéid á íoctar de réir seirbhíse (4)
7 Labhair go han-íseal (5)
9 Cuir éadaí ort nó ar rud eile... (5)
11 An píosa troscán a luíonn tú air san oíche (5)
12 Scéal faoina rudaí a tharla sa saol san am atá thart (5)
13 Áit, láthair (5)
14 Gan bheocht, éagtha (5)
15 Leathchéad (5)
16 Bog tríd an aer (5)
19 An dara teanga oifigiúil in Éirinn (6)
20 Sciathán leathair (6)
22 Portach, talamh bog (4)
25 Caora óg (3)

Crosfhocal  17.06.2011

Duais na seachtaine
Bronnfar dearbhán €20 
urraithe ag Cló Iar Chonnacht 
ar bhuaiteoir na seachtaine.
Ní mór iarratais a bheith ar ais roimh 
22.06.2011 chuig: 
Crosfhocal, Gaelscéal, An Chuasnóg,  
An Spidéal, Co na Gaillimhe.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
10.06.2011
Buaiteoir na Seachtaine seo: 
Cait Ní Mhathúna
Laoighnis

Indreabhán, Conamara, Co. na Gaillimhe. Tel. +353-91-593307
www.cic.ie

Bíodh Eolas agat ar do Chearta:
Do Phas a Athnuachan
Ceist: Teastaíonn uaim cuairt a thabhairt ar mo mhac san Astráil an samhradh
seo agus tá mo phas éagtha. Cén chaoi ar féidir liom é a athnuachan agus an
bhfuil sé saor in aisce mar go bhfuil mé os cionn 65? 
Freagra:
ÓN 11 Aibreán 2011, níl pasan-
na ar fáil in aisce níos mó
dóibh siúd atá 65 agus os a
chionn. Beidh ort táille €80 a
íoc as pas caighdeánach 10
mbliana, 32 leathanach trí
Passport Express a úsáid (mar
aon le táille bhreise €8.50 lena
n-áirítear postas chuig/ó Oifig
na bPasanna). Má théann tú
díreach chuig Oifig na bPasan-
na nó má úsáideann tú an
gnáthphost cláraithe, is é €95
an táille.

Is seirbhís atá i Passport
Express, a reáchtálann An
Post, a bhfuil sé mar aidhm
acu pasanna a chur ar fáil
taobh istigh de 10 lá oibre ach
moltar duit cuir isteach ar
cheann i bhfad roimh do dháta
fágála. Má chónaíonn tú i dTu-
aisceart Éireann tig leat an

tseirbhís Passport Express a
úsáid trí roinnt brainsí oifig
poist ansin. 

Más saoránach de chuid na
hÉireann tú a chónaíonn sa
Stát, ba chóir duit foirm APS 1
a chomhlánú.  Úsáid an fhoirm
seo má tá tú ag cur isteach ar
phas nua, pas athnuachana nó
pas ionadaithe. Gheobhaidh tú
na foirmeacha seo ag gach
Stáisiún Gardaí agus ag aon
Oifig Poist a léiríonn an lógó
"Service Plus". Caithfidh tú an
fhoirm iarratais a chur ar ais
leis an táille agus ceithre phic-
tiúr pas (caithfidh finné péire
acu a shíniú), cruthúnas de do
shaoránacht Éireannach (más
gá) agus do phas Éireannach is
déanaí (má tá ceann agat).

Ní féidir cur isteach ar phas
Éireannach ar líne.  Ní féidir
ach oiread na foirmeacha iar-
ratais a íoslódáil faoi láthair. 

Má theastaíonn pas uait go
práinneach, ba chóir duit
teagmháil a dhéanamh leis an
tSeirbhís Phas. Deimhnítear go
bpróiseálfar iarratais in Éirinn
le cruthúnas taistil (e.g. ticéid
aerlíne) laistigh de 3 lá oibre.
Tá táille bhreise don tseirbhís
phráinneach – €55 do dhuine
fásta agus €30 do leanbh. 

Tig leat dul chun cinn d'iar-
ratas pas a leanúint tríd an
tSeirbhís Rianaithe Pas.
Ceadaíonn an tseirbhís seo
duit stádas d'iarratas ar líne a
sheiceáil. D'fhonn é seo a
dhéanamh, caithfidh tú an
uimhir iarratais ó d'fhoirm
bheith agat (atá ar fáil i
gcúinne uachtair ar chlé na
foirme). 

Tá tuilleadh eolais le fáil ón
Ionad Faisnéise do Shaorá-
naigh thíos.

Chuir Ionad Faisnéise do

Shaoránaigh ‘Bíodh Eolas agat
ar do Chearta’ le chéile.  Cuire-
ann an tIonad seo seirbhís
shaor in aisce agus faoi rún ar
fáil don phobal. 

Tá faisnéis le fáil freisin ar
líne ag citizensinformation.ie
agus ón tSeirbhís Teileafóin
um Fhaisnéis do Shaoránaigh,
Íosghlao 1890 777 121.

Athruithe radacacha i 
bpolasaithe clárú scoile i ndán? 
Caroline Ní Chualáin

D’fhéadfadh iar-bhun-
scoileanna agus bunscoilean-
na smacht a chailleadh sa
réimse clárú mic léinn faoi
rialacha atá dhá bplé ag an Aire
Oideachais Ruairí Quinn. 

Tá an tAire Oideachais ag
iarraidh cosc a chur ar réimse
de chleachtaí a dhéanann
idirdhealú ar pháistí. 

I measc na gcleachtaí a
bhfuil an tAire Oideachais ag
iarraidh deireadh a chur leis tá
an polasaí atá ag cuid scoilean-
na a chláraíonn scoláirí de
bharr iad a bheith ina leanaí de
chuid iarscoláirí, múinteoirí
agus baill de bhainistíocht a
gcuid scoileanna féin. 

Tá an tAire freisin ag iar-
raidh cóiriú a dhéanamh ar na
polasaithe gurb iad na chéad
pháistí a thagann chun na
scoile a fhaigheann an chéad
deis chun clárú. 

Tá an tAire ag iarraidh nach
mbeidh na rialacha maidir le
hiontráil isteach i
nGaelscoileanna chomh
daingean ach an oiread. 

Faoi láthair ní scaoiltear ach
páistí le tuismitheoirí líofa sa
Ghaeilge isteach i gcuid
Gaelscoileanna. 

Dúirt an tAire Oideachais
agus Scileanna Dé Luain seo
caite nuair a d’fhoilsigh sé
doiciméad chun plé a
dhéanamh ar pholasaithe
clárú bunscoileanna agus iar-

bhunscoileanna, “Lárnach sa
díospóireacht tá an riachtanas
go gcaithfidh an córas
clárúcháin a bheith cothrom
agus trédhearcach agus is
féidir, córas nach ndéanann
idirdhealú in aghaidh mic
léinn ná tuismitheoirí. Ag
croílár an doiciméid seo is é an
cheist shimplí ná, “An féidir
linn bealach níos fearr a fháil
do chách?”  Tá an tAire ag lorg
díospóireachta agus comhair-
liúcháin le bainisteoirí scoile,
ceardchumainn múinteoirí,
tuismitheoirí agus páirtithe
leasmhara eile roimh
dheireadh mhí Dheireadh
Fómhair sula dtógfaidh sé a
chuid cinntí deiridh.  

Deir Uachtarán

Gaelscoileanna, Micheál Ó
Broin, “Ceann de na fáthanna
gur theastaigh polasaí
clárúcháin uaidh scoileanna
ná chun dul i ngleic le
héileamh oideachais trí
mheán na Gaeilge.” Ag labhairt
dó ag foilsiú an pháipéir
dhíospóireachta, d’fháiltigh
Uachtarán Chumann na Meán-
mhúinteoirí, Éire, Jack Keane,
roimh na hathruithe: “Tá sé
ráite go minic ag Cumann na
Meánmhúinteoirí, Éire gurb
iad na scoileanna is fearr ná na
scoileanna a chuireann fáilte
roimh dhaltaí le riachtanais
éagsúla, a thagann ó chúlraí
socheacnamaíocha éagsúla,
agus a bhfuil leibhéil éagsúla
cumais acu."

Campa Chormaic
ag cothú 
dúile sa dúchas
Tomaí Ó Conghaile

‘DÚIL sa Dúchas’ an mana atá ag Campa Chor-
maic agus beidh deis ag Gaeil óga i gceithre
chontae i gCúige Uladh a ndúil i dteanga agus i
gcluichí na tíre a fhorbairt arís le linn an
tsamhraidh seo.

Bunaithe in ómós don Ghael aitheanta, Cor-
mac Mac an Ailín, tá an Campa á reáchtáil i
dTír Eoghain le seacht mbliana anuas agus tá
sé anois ar fáil chomh maith i gcontaetha
Dhoire, an Dúin agus Aontroma.

Díríonn imeachtaí an champa ar na
suimeanna ba mhó a bhí ag Cormac féin - an
Ghaeilge, an lúthchleasaíocht agus an cultúr
dúchais – agus bíonn sé oscailte do dhaoine
óga idir 9 mbliana agus 16 bliana d'aois.

Tosaíonn na ranganna Gaeilge ar 10rn gach
maidin agus críochnaíonn imeachtaí an lae ar
4in.

I mí Iúil beidh Campa Chormaic ar siúl i dTír
Eoghain (an Eaglais/an Bréantar), i gCo. an
Dúin (Coláiste Mhaolmhaodhóg, Caisleán Uid-
hilín) agus i gCo. Dhoire (Ardscoil Naomh
Colm, Baile na Scríne). Beidh Campa Aontro-
ma ag dul ar aghaidh 1-5 Lúnasa ag Bunscoil an
tSléibhe Dhuibh i mBéal Feirste.

Níl ach £40 ar gach campa seachtaine agus
má tá spéis agat do pháistí a chlárú i mbliana
moltar duit é a dhéanamh go luath.

Tá tuilleadh eolais le fáil ó www.campachor-
maic.com nó dá mba mhian leat sonraí faoi
Champa Aontroma a fháil, is féidir teagmháil a
dhéanamh le Feargal Mac Ionnrachtaigh ar
feargal@forbairtfeirste.com nó 07841 101630.

Corn an ‘Highland Warrior’ Tagtha go Corcaigh
Ciarán Mac Fhearghusa

TÁTHAR ag súil le slua mór inniu
nuair a thosófar Comórtas Chluichí
Gael na hAlban (Highland Games) i
mBaile an Chollaigh i gCorcaigh mar
chuid den chéad sraith de chorn
clúiteach an Highland Warrior. 

Brisfear an comórtas isteach in
ocht ngaisce a chuirfidh acmhainn,
láidreacht agus aclaíocht na lúthch-
leasaithe faoi dhianscrúdú. An
gaisce is cáiliúla acu atá feicthe
againn ar fad agus atá aitheanta ar
fud an domhain ná nuair a bhíonn
ar rannpháirtithe stoc crainn bhar-
rchaolaithe, a bhíonn an-chosúil le
stoc teileafóin agus a bhíonn 19

céim ar airde de ghnáth, a
chaitheamh suas san aer agus é mar
sprioc go mbuailfidh barr an stoic
an talamh agus go mbeadh an bun
díreach in airde faoi mar a bheadh
12 a chlog i gceist. Bronnfar marcan-
na de réir chomh cóngarach is a
bhíonn an caitheamh do 12 a chlog.
Tugtar an Caber Toss i nGaeilge na
Banríona ar an ngaisce seo agus tá
anois mar shiombail na gcluichí
féin.

Téann na cluichí siar chomh fada
le tréimhse réamhstaire agus tá sé
aitheanta gurb iad na cluichí gaiscí
is sine ar domhan iad, in ainneoin
gur cumadóireacht Victeoiriach atá
sna cluichí nua-aimseartha a for-

braíodh i ndiaidh bhánú Ghaidheal-
tachd (Highlands) na hAlban. Mar
sin féin tá móréileamh na gcluichí
ag méadú ar fud an domhain i gcó-
naí.

Is i nDún Obhainn a bhíonn na
cluichí is mó in Albain gach bliain.
Glacann suas le 3,500 páirt sna
comórtais agus bíonn suas le
20,000 mar lucht féachana.  Ach is
beag an méid sin i ndáiríre nuair a
dhéantar comparáid leis na cluichí
a bhíonn i Meiriceá Thuaidh. Tá an
Cumann Caladónach in San Fran-
cisco ag eagrú na gcluichí Gael is
mó ar domhan go bliantúil ó 1865
agus glacann suas le 80,000 páirt sa
tsiamsaíocht agus sna himeachtaí

éagsúla a eagraítear mar chuid di.
Deis a bhíonn ann do Ghael-
Mheiriceánaigh a gcúlra, a n-
oidhreacht agus a bhféiniúlacht a
cheiliúradh.

Má tá tú saor um thráthnóna i
gCorcaigh agus fonn ort cúpla
crann, meáchan, agus mála de
chruithneacht fhliuch a
chaitheamh thart ar feadh an tráth-
nóna, cuirfear fáilte roimh ion-
trálaithe páirt a ghlacadh sa
chomórtas eile a bheidh ar siúl do
dhaoine nach bhfuil aon taithí acu
sa spórt. Ach mar fhocal faire, tóg
leat d’fhilleadh beag (kilt) nó ní
thabharfar cead duit páirt a ghla-
cadh! Beir Bua!

Na Gaeil Óga - ag fás, ag forbairt, agus ag feabhsú fós!
Ciarán Ó Braonáin

CÉ nár éirigh le foireann Ghaeilge na
príomhchathrach, Na Gaeil Óga, an
bua a fháil ar an bpáirc imeartha le
linn Chomórtas Peile na Gaeltachta
na bliana seo, is cosúil gur céim eile
chun tosaigh i bhforbairt an chu-
mainn ab ea é agus dar le Ciarán Ó
Finneadha, bainisteoir na foirne,
b'fhiú go mór an t-eispéireas:

"Fuaireamar an-taithí ar an bpáirc
peile. Chuir an deireadh seachtaine
as baile go mór le spiorad na foirne,
agus mar chlub de lucht labhartha
na Gaeilge, rinneamar teagmháil le

clubanna eile, cosúil le Laochra Loch
Lao, atá sa riocht céanna linne."

B'fhada an t-aistear ó Pháirc an
Fhionnuisce go dtí Páirc Naomh
Fionnán ar an bhFál Carrach, ach ní
b'fhaide fós ab ea an t-aistear ó
dheireadh mhí Eanáir agus an
chéad seisiún traenála, go dtí an
pointe seo, is cosúil:

"Tá obair aclaíochta agus bun-
scileanna, obair an-dian, déanta
agus ní aithneofá na leaids ón gcéad
chluiche. Thóg sé dhá chluiche
dhéag orainn chun ár gcéad
chluiche a bhuachaint ach anois tá
dhá cheann as na sé chluiche is

déanaí buaite againn. Táimid san
iomaíocht don chluiche a
bhuachaint i gcónaí anois," arsa an
bainisteoir.

Anois, agus an club óg ag filleadh
ar ghnáthghnó na sraithe, beidh
roinnt dúshlán úr rompu nó beidh
imreoirí ag dul ar laethanta saoire
agus mic léinn ag filleadh abhaile
don samhradh. Fós féin níl mórán
ábhar imní ann nó tá thart faoi
seasca ball sa chumann agus os
cionn tríocha ar an bpainéal.
Chomh maith leis sin, dar le him-
reoir amháin, ba chóir go gcuideodh
taithí an Mheithimh leo amach

anseo, agus iad níos láidre de tho-
radh "imirt sciobtha agus buillí
fíochmhara" an chomórtais a
bhlaiseadh.

In ainneoin an éachta ollmhóir
atá déanta ag lucht an chlub go dtí
seo, níl siad sásta sos a ghlacadh fós
agus iad ag obair ar dhá fhoireann
peile na bhfear, foireann peile na
mban, foireann iomána, agus foire-
ann camógaíochta a chur ar fáil faoi
thús na bliana seo chugainn.
Fáiltíonn an club roimh imreoirí de
gach leibhéal cumais agus is féidir
teagmháil a dhéanamh leo ar
cumannclg@gmail.com.

SPÓRT
BLÚIRÍNÍ

Comórtas Wimbledon
Tosóidh Comórtas Wimbledon na
bliana ar an Luan beag seo agus, den
chéad uair ó bhuaigh sé an comórtas sa
bhliain 2003, ní bheidh Roger Federer
ar bharr an rangaithe agus é ag glacadh
páirte. Tá an chéad áit sna háirithintí
bronnta ar Rafael Nadal, le Novak
Djokovic sa dara háit, Federer sa tríú
háit, agus Andy Murray ina dhiaidh. 

Ó thaobh na mban de tá tús áite ag
Caroline Wozniacki na Danmhairge
agus, tar éis ghortú Kim Clijsters, tá
Vera Zvonareva agus Na Li sa dara agus
sa tríú háit faoi seach.

Craobhchomór-
tais
Dornálaíochta
Amaitéaracha na
hEorpa
Tá foireann na
hÉireann ag
glacadh páirte i
gCraobhchomórtais Dornalaíochta na hEorpa sa
Tuirc faoi láthair. Beidh na hÉireannaigh ag iar-
raidh aithris a dhéanamh ar mhórghníomh na
bliana seo caite nuair a d’éirigh le Paddy Barnes
(Ór), Darren O’Neill (Airgead), Ken Egan, Tyrone
McCullagh, agus Eric Donovan (Cré-Umha), cúig
bhonn a bhaint amach.

Ar an drochuair bhí ar sheaimpín na hEorpa,
Paddy Barnes, éirí as an iomaíocht ag an nóiméad
deireanach de thoradh gortaithe. Beidh Darren
O’Neill ina chaptaen agus ina theannta beidh
Cathal McMonagle, Con Sheehan, Joe Ward, John
Joe Nevin, Michael Conlon, Michael McDonagh,
Ray Moylette, agus Willie McLaughlin.

Seoltar scéalta chuig:
nuacht@gaelsceal.ie

Craobh Oscailte Gailf na Stát Aon-
taithe - An-Oscailte ar fad!
Cé go bhfuil Luke Donald agus Lee
Westwood Shasana luaite go minic, tá
sé ionann is dodhéanta, de réir na
saineolaithe ar fad, buaiteoir Chraobh
Oscailte Gailf na Stát Aontaithe a
roghnú i mbliana, go háirithe agus
Tiger Woods ar iarraidh den chéad
uair ón mbliain 1995. 

In ainneoin gur éirigh le Graeme
McDowell an chraobh a bhaint amach
anuraidh is é Rory McIlroy atá mar
rogha na nÉireannach, le Pádraig Har-
rington fós sa tóir ar a shean-chumas
agus Shane Lowry ag tabhairt faoin
gcomórtas den chéad uair.

Cluiche Teistiméireachta Paul Scholes
Imreofar cluiche teistiméireachta Paul Scholes
in Old Trafford ar an 5 Lúnasa. Beidh freasúra
speisialta os comhair fhoireann Alex Ferguson
ar an oíche – foireann na New York Cosmos
faoi bhainistíocht Eric Cantona.

Táthar ag súil le roinnt imreoirí mór le rá a
bheith ag imirt le linn na hoíche seo ina ndéan-
far ceiliúradh ar dhuine de na peileadóirí ab
fhearr a d’imir riamh.

I rith a thréimhse le Manchester United,
d’imir Scholes 676 uair, bhain sé 150 cúl amach
agus d’éirigh leis deich mbonn de chuid
Phríomhroinn Shasana a bhuachan, éacht
nach bhfuil sáraithe ag duine ar bith, ach
amháin Ryan Giggs. 

Bré ag dul ó Bhun go Barr
Ag tús na seachtaine bhí Bray Wanderers ina suí sa
dara háit i Sraith na hÉireann. Dul chun cinn as
cuimse is ea é seo má smaoiníonn tú siar go
deireadh na bliana seo caite agus iad i mbun
comórtas ciceanna pionóis sa chluiche dícháilithe. 

Agus muid ag tarraingt ar an dara leath den
séasúr níl ach ceithre chluiche caillte ag foireann

Pat Devlin, agus i
measc na ndea-
thorthaí tá dhá
bhua ar sheaim-
píní na sraithe,
Shamrock
Rovers! 

Beidh ‘Na
Faoileáin’ sa
bhaile an
deireadh seach-
taine seo, ag cur
fáilte roimh Dhún
Dealgan.

Ciarán Ó Braonáin

Ar an gclaí 
Tá na cártaí á ndáileadh ar nós
leathanaigh fógraíochta ag an
gcomórtas treabhdóireachta
John Allen

AN bhfuil an baol ann go
bhfuil an CLG agus na réi-
teoirí ag dul thar fóir ag
dáileadh amach cártaí buí
agus dearga i mbliana?

Táimid go léir i bhfabhar na cluichí a
bheith glan ach ní dóigh liom go
bhfuilimid i bhfabhar an fhisiciúlacht
agus an fhearúlacht a thógaint as ár
gcluichí. Ó thosnaigh na cluichí
craoibhe arís i mbliana tá na cártaí á
ndáileadh ar nós leathanaigh
fógraíochta ag an gcomórtas treab-
hdóireachta.

I mo thuairim, tá an nós seo ag cur
isteach ar an iomad cluichí i láthair na
huaire.  Cuireann sé an t-uafás brú ar
an té a fhaigheann ceann go luath sa
chluiche . Gan dabht táim ag caint faoi
chártaí “boga” agus ó thosach na
bliana tá an chuid is mó des na cártaí
“bog”.

B’fhéidir go bhfuil sé in am freisin ag
an Sunday Game fanacht amach ó
bheith ag lonradh an spotsolais ar
eachtraí a tharlaíonn taobh thiar de
dhroim an réiteora (agus na beirte fear
taobhlíne agus an cheathrar
moltóir).In ainm Dé nach bhfuil a
dhóthain moltóirí ar an bpáirc chun an
jab a dhéanamh i gceart. 

I mo thuairim tá sé in am ag na drea-
manna éagsúla suí síos agus an réi-
teoireacht a phlé arís. 

Bliain ó shin bhí an bhéim ar an
bpas láimhe sa pheil agus bhí na réi-
teoirí faoi bhrú ós na scrúdaitheoirí
réiteoireachta an riail a leanúint go
géar agus ba bheag nár loiteadar na
cluichí go dtí gur deineadh mórán
gearáin faoi agus thar oíche stop na
réiteoirí ag séideadh dó agus chuaigh
an chuid eile den séasúr ar aghaidh go
breá .

Anois tá sé in am píosa ciall réasún-
ta a úsáid faoi na cártaí agus ligint don
fhisicúlacht bheith mar chroílár ár
gcluichí.

Ag caint faoi fhisicúlacht ní dóigh go
mbeidh aon easpa de i dTulach Mhór
an Satharn beag seo nuair a chasann
BÁC agus an Ghaillimh in aghaidh a
chéile i leathchraobh iomána
Laighean .

Níl aon dabht ach go bhfuil BÁC ag
imirt le fisicúlacht nach raibh acu bli-
ain nó dhó ó shin. Tá fhios ag daoine
atá ag plé le hiomáint ag an leibhéal
sin gur thóg Cill Chainnigh an
fhisicúlacht go dtí leibhéal nua cúpla
bliain ó shin .

I gcraobhchluiche na hÉireann 2006
chuaigh Corcaigh isteach mar rogha
na n-údar i gcoinne na gCat . Bhíos
mar bhainisteoir an lá sin agus chaith-
eas cúpla uair an chloig an-dian ar an
taobhlíne mar ó thosach deireadh,
d’imir na Cait ar luas lasrach. Níor
ligeadar do Chorcaigh an cluiche
tacaíochta, reatha a úsáid ag aon am
an tráthnóna úd. D’imríodar mar thre-
abh trodairí agus chuireadar fisi-
ciúlacht fhíochmhar leis an scil ion-
tach atá mar bhunchloch ag gach
imreoir ó Chill Chainnigh  .

Ó shin ar aghaidh tá fhios ag na
foirne uilig go bhfuil orthu caighdeán
fisiciúlachta Chill Chainnigh a bhaint
amach chun seans acu bheith ann
nuair a thagann taobh gnó an tséasúir
timpeall .

Shroich Tiobraid Árann an
caighdeán sin anuraidh . Tá BÁC go
tapaidh ar na sála orthu freisin.  

Caithfidh an Ghaillimh an

caighdeán sin a shroichint i mbliana
má tá siad dáiríre faoin gcraobh-
chomórtas.

Tá buntáiste ag BÁC ag dul isteach
go cluiche an tSathairn mar bhí
cluiche thar a bheith dian acu i
gcoinne Uíbh Fhailí cúpla seachtain ó
shin. Caithfidh go raibh Anthony Daly
an-sásta an lá sin mar gur bhuadar
agus iad ag imirt faoi phar. Tá fhios ag
na himreoirí go bhfuil taispeántas i
bhfad níos fearr ag teastáil ar an
Satharn.

Ar an taobh eile de ní dóigh liom go
bhfuil fhios ag John McIntyre conas tá
ag a fhoireann. Bhíodar measartha i
gcoinne na hIarmhí coicís ó shin ach
fós ar chúl a gcinn tá an íomha den
ardchluiche a d’imríodar an samhradh
seo caite i gcoinne Thiobraid Árann.

Mar sin an cheist mhór agus ceist a
chuirtear go minic faoi fhoirne iomá-
naíochta na Gaillimhe ná cé acu Gail-
limh a bheidh ag imirt i dTulach Mhór

ar an Satharn. Dar ndóigh braitheann
gach rud ar fhreagra na ceiste sin. 

Sa Mhumhain tá daoine ag ceapadh
go dtabharfaidh Tiobraid Árann
léasadh ceart don Chlár ar an Domh-
nach. Tá na buntáistí go léir ag na Tio-
bradaigh  agus tá cluiche dian
imeartha acu cheana féin. D’fhoghlaim
siad a lán sa chluiche sin, go háirithe
go gcaithfidh na cúlaithe bheith i
bhfad níos fearr an Domhnach seo.

Nuair nach raibh súil leis anuraidh
thug an Clár an-chluiche do Phort
Láirge agus cén fáth nach féidir leo
amhlaidh a dhéanamh an Domhnach
seo ach ní dóigh liom go bhfuil siad
maith go leor chun é a bhuachaint .

Nach iontach an taispeántas a thug
Luimneach an Domhnach seo caite.
Bhí comhscór ar a laghad tuillte acu.
Agus ar an Satharn thaispeáin Cill
Chainnigh go bhfuil beocht sna sean-
chait fós.

Beir Bua.

I mo thuairim tá sé in am
ag na dreamanna éagsúla
suí síos agus an réi-
teoireacht a phlé arís. Bli-
ain ó shin bhí an bhéim ar
an bpas láimhe sa pheil
agus bhí na réiteoirí faoi
bhrú ós na scrúdaitheoirí
réiteoireachta an riail a
leanúint go géar agus ba
bheag nár loiteadar na
cluichí go dtí gur deineadh
mórán gearáin faoi agus
thar oíche stop na réiteoirí
ag séideadh dó agus
chuaigh an chuid eile den
séasúr ar aghaidh go breá.

Michael Murphy ó Dhún na nGall á chur as an pháirc leis an chárta dhearg ón réiteoir, Marty Duffy ag babhta ceathrú ceannais na Craobhchomórtais Sinsir sa
pheil i gCúige Uladh ar an Domhnach seo caite. PIC: BRIAN LAWLESS / SPORTSFILE



SPÓRT • 31GAELSCÉAL 
Dé hAoine, 17 Meitheamh, 2011

Tús Iontach do Touhy san AFL
Ciarán Mac Fhearghusa 

D’AIMSIGH Zach Tuohy as Port
Laoise a chéad chúl san AFL do
Charlton in aghaidh Brisbane Lions
ó 53 méadar amach agus gan ach
cluiche amháin imeartha aige don
fhoireann sinsir roimhe sin. Tá sé
tar éis iontas a chur ar thráchtairí
pheil na hAstráile cheana féin lena
chuid scileanna agus leis an tuiscint
atá aige ar an gcluiche cé nach
bhfuil ach 21 bliain d’aois agus á
imirt ar feadh dhá bhliain. Tá sé
soiléir ón mbealach gur thréaslaigh
a chomh-imreoirí leis go bhfuil
siadsan an-tógtha leis chomh
maith. 

Bhuaigh Charlton an cluiche 124-
63 rud a chuireann sa tríú háit iad sa
tsraith. Dar ndóigh imríonn Setanta
Ó hAilpín le Charlton chomh maith
agus tá sé ar tí a ochtódú cluiche a

imirt leo. Ach toisc gur rugadh
Setanta i Sydney ciallaíonn
sé sin gurb é Tuohy an
chéad imreoir a rugadh
in Éirinn chun imirt
le Charlton ó Fred
Scott as contae
Mhuineacháin
sa bhliain
1904. 

Ach mar sin
féin is é seo
an chéad uair
do bheirt Éire-
annach a bheith
ag imirt ar an
bhfoireann chéanna
ón uair a thug na
deartháireacha Jim agus
Brian Stynes as Baile Átha
Cliath chun páirce le
Melbourne sa bhliain 
1992.

Rushe ag Súil le 
Dúshlán na Gaillimhe
TABHARFAIDH Baile

Átha Cliath agus Gail-
limh aghaidh ar a chéile
i gcluiche leathchean-
nais Laighean a imreo-

far i bPáirc Uí Chonchúir i dTulach
Mhór in Uíbh Fhailí amárach. 

Is é seo an chéad uair don dá
fhoireann casadh ar a chéile i
gCraobh Laighean ón uair a tugadh
cead do Ghaillimh páirt a ghlacadh
inti agus tá an-spéis léirithe ag an
bpobal sa choimhlint seo a bheidh
mar mhórchluiche an deireadh
seachtaine.

Dar le fear lár páirce Átha Cliath,
Liam Rushe, “Tá áthas orainn go
bhfuil Gaillimh ag imirt anois i
gcraobh Laighean. Níl aon dabht
faoi ach go gcuireann siad go mór
leis an gcomórtas. Chaill muid ina
gcoinne sa tsraith áfach. Ach is é
sin an t-aon chluiche atá caillte
againn i mbliana. Dianchluiche a
bheidh ann gan aon agó ach
braitheann muid go bhfuil cúpla
céim chun tosaigh tógtha againn ó
shin agus tá muinín againn gur
féidir linn cúpla céim eile a bhaint
amach roimh dheireadh na bliana”.

Cé gurb iad Baile Átha Cliath
seaimpíní na sraithe iomá-
naíochta, den chéad uair ó aimsir
an dara cogadh domhanda, aith-
níonn an Gael óg go bhfuil brú sa

bhreis orthu i mbliana agus daoine
ag súil le dul chun cinn suntasach
sa chraobhchomórtas. “I ndáiríre
níl mórán bainte amach againn sa
chraobh go dtí seo. Bhí díomá
orainn dhá bhliain ó shin nuair a
chaill muid i gcoinne Luimnigh
agus bhí díomá orainn anuraidh
nuair a chaill muid i gcoinne Aon-
troma. Caithfidh muid an fód a
sheasamh i mbliana,” a deir sé.

Thug sé aitheantas don ról sun-
tasach a bhí ag Anthony Daly i
bhforbairt na foirne mar a
dhéanann imreoirí na hard-
chathrach go rialta. 

“Is é Anto an fear is fearr le bhei-
th mar stiúrthóir orainn. Rinne sé
an-jab leis an gClár mar imreoir
agus is cinnte go bhfuil sé mar
sprioc aige an jab céanna a
dhéanamh linne mar bhainisteoir.
Níl aon dabht faoi ach gur bainis-
teoir inspioráideach agus iontach
spreagúil é.”

Táthar ag súil go dtaistealóidh
slua breá ón dá chontae le bheith i
láthair don chluiche. “Beidh atma-
isféar iontach i bPáirc Uí
Chonchúir ar an Satharn agus is
dócha go mbeidh an staid trí
cheathrú lán ar a laghad má
bhíonn an aimsir deas. Tá na seast-
áin sa staid an-chóngarach don
pháirc imeartha, i gcomparáid le

Páirc an Chrócaigh, rud a chuire-
ann go mór leis an atmaisféar a
bhíonn ann i gcónaí. D’imir muid
ann anuraidh i gcoinne na Gail-
limhe i gcluiche leathcheannais na
hÉireann faoi 21.”

“Ach ní buntáiste ná míb-
huntáiste dúinn é gur ghlac an CLG
an cinneadh chun an cluiche a
chur i dTulach Mhór in áit é a bhei-
th i bPáirc an Chrócaigh mar a
bheifeá ag súil leis. Ach is i ngeall
go mbeidh ceolchoirm ag Take
That ann an oíche sin a bhí orthu
an cluiche a bhogadh go Páirc Uí
Chonchúir. Leis an bhfírinne a rá tá
díomá orainn gan a bheith ag imirt
i bPáirc an Chrócaigh ach gach
seans go dtabharfaidh an CLG
roinnt ticéad dúinn mar
chúiteamh,” ar sé ag gáire.
“Cloisim go bhfuil a gcuid ceol-
choirmeacha ar fheabhas ar fad na
laethanta seo.”

Is é an duais a bheidh ag na
buaiteoirí ná áit sa chluiche cean-
nais i gcoinne Chill Chainnigh atá
tar éis a bhforlámhas mar thiarnaí
Chúige Laighean a choinneáil acu
féin le fada an lá. Rachaidh an
fhoireann a chaillfidh in iomaíocht
le lucht an chúldorais, rud nach
mbeidh éasca le foirne ar nós
Chorcaí agus Luimnigh ag fanacht
orthu.

Iomáint

Craobhchomórtas 
Camógaíochta faoi Lán Seoil
Ciarán Mac Fhearghusa

CUIREADH tús spleodrach leis an
gcraobhchomórtas camógaíochta
an deireadh seachtaine seo caite
nuair a sháraigh cailíní na Gaillimhe
curaidh uile-Éireann, Loch Gar-
man. Toradh a bhí ann nach raibh
mórán ag súil leis i ngeall gurb iad
mná na boilge buí a bhí mar rogha
na coitiantachta chun Corn Uí Dhu-
faigh a bhaint amach arís i mbliana.

Is cinnte gur chuir an bua glion-
dar ar chroíthe na Gaillimhe toisc
gur chiall siad i gcoinne Loch Gar-
man i gcluiche ceannais na hÉire-
ann anuraidh ach is ar bhonn
sraithe a imreofar an chéad chuid
den chraobhchomórtas agus
rachaidh na ceithre fhoireann ar

bharr na sraithe tríd go dtí na
cluichí leathcheannais.

Tá ocht gcontae ag glacadh páirte
i mbliana, tar éis d’Uíbh Fhailí an
chéim in airde a fháil ón gcomórtas
idirmheánach. Meastar gurb iad
Loch Garman, Gaillimh, Corcaigh
agus Cill Chainnigh na foirne a
rachaidh tríd ach tá seans maith ag
Tiobraid Árann agus Uíbh Fhailí fós
féin. 

An deireadh seachtaine seo tab-
harfaidh Baile Átha Cliath faoi
dhúshlán Chill Chainnigh, tabhar-
faidh an Clár aghaidh ar Ghaillimh,
Tiobraid Árann aghaidh ar Uíbh
Fhailí agus i mórchluiche an
deireadh seachtaine rachaidh
Corcaigh i ngleic le laochra Loch
Garman.

Zach Tuohy 
[PIC: STEPHEN MCCARTHY /

SPORTSFILE]

Labhraíonn Ciarán Mac Fhearghusa le Fathach Átha Cliath, Liam Rushe

Liam Rushe, Baile Átha Cliath  PIC: BRIAN LAWLESS / SPORTSFILE]

Deis Díoltais do Chontae Lú

CUIREADH lúcháir ar
mhuintir an Chumainn
Lúthchleas Gael (CLG)
fud fad na tíre an
tseachtain seo tar éis dó

teacht chun solais go mbeidh an
Mhí agus an Lú ag dul in
iomaíocht le chéile arís den chéad
uair ón uair a rinneadh éagóir
chruálach ar pheileadóirí agus
tacadóirí Lú tar éis gur chaith fear
mór na Mí Joe Sheridan an
liathróid isteach sa chúl sa
nóiméad deireanach de Chluiche
Ceannais Laighean 2010.

Dar le lucht anailíse an Sunday
Game gur deis a bheidh anseo
chun deireadh a chur leis an gcon-
spóid ar fad a bhain leis an
gcluiche iomráiteach sin. Ach ní
mar sin atá bainisteoir Lú ag
smaoineamh. “Tá doras na bliana
seo caite dúnta faoin tráth seo. Níl
aon cheist faoi sin. Tá imreoirí nua
páirteach leis an dá fhoireann agus
tá bainisteoir nua ag contae na Mí.

Dá mbeadh an CLG chun aon rud a
dhéanamh dúinn is anuraidh ba
cheart go mbeadh sin déanta. Bli-
ain nua atá againn anois agus an
rud is tábhachtaí dúinne ag an
bpointe seo ná fanacht sa chraob-
hchomórtas” a deir sé.

Ní raibh mórán daoine ag súil go
mbeadh an Mhí agus Lú imithe
isteach sna cluichí cáilithe faoin
am seo den bhliain ach is amh-
laidh atá an scéal. Tháinig sé aniar
aduaidh ar mhuintir an CLG nuair
a chaill an Lú an deireadh seach-
taine seo caite tar éis aiséirí
fíochmhar Cheatharlach. “Tá an
cluiche seo i gcoinne na Mí tar éis
teacht ag an am ceart dúinn. Bhí
díomá orm féin agus ar na leaids
go raibh orainn tabhairt faoin
gcúldoras chomh luath sin ach tá
seans againn anois é sin a chur ina
cheart leis an gcluiche seo,” arsa
Fitzpatrick.

Maidir leis an Mhí ghéill siad i
gcoinne thaispeántas láidir Chill

Dara. Ach bhí conspóid ag baint
leis an gcluiche seo chomh tar éis
gur cuireadh cúl dleathach a
d’aimsigh Graham Geraghty don
Mhí ar ceal ag am cinniúnach den
chluiche. Ach an sampla é seo de
‘filleann an feall ar an bhfeallaire’?

“I ndáiríre níl sé ceart ná
cothrom nuair a tharlaíonn a lei-
théid. Is cuma cé atá i gceist. Cúl
dleathach a bhí ann agus cúl deas
go deimhin féin. Má tá tú tar éis a
bheith ag traenáil go crua ar feadh
dhá mhí dhéag níl sé ceart go
bhféadfaí tú a ghoid sa bhealach
seo. Caithfidh Páirc an Chrócaigh
gníomhú ar an gceist seo. Níor
cheart go gcuirfí an fhreagracht ar
fad ar an réiteoir. Luíonn sé le
réasún. D’fhéadfaí an cheist seo a
réiteach go simplí le réiteoir
físeáin a bheadh suite thuas sna
seastáin. Ní thógfadh sé ach 30
soicind nó mar sin.”

Imreofar an cluiche ar an
Satharn 23 Meitheamh i bPáirc

Bréifní sa Chabhán agus measann
an tUasal Fitzpatrick go mbeidh
suas le 40,000 duine i láthair chun
é a fheiceáil. Agus dar ndóigh is
féidir a bheidh deimhin de go
mbeidh na céadta míle eile ag éis-
teacht leis ar an raidió agus ag
féachaint air ar an teilifís chun a
gcuid tacaíochta a thabhairt do
leaids Lú a bheidh gríosaithe agus
spréachta don chluiche. 

Bhí an ceart ag Pat Spillane
nuair a dúirt sé gurb iad foireann
peile na Mí “bad guys” an CLG
agus go mbaineann an pobal
pléisiúr as fuath a bheith acu
dóibh. 

Ach má bhíonn an bua ag Lú
beidh deireadh le conspóid na
bliana seo caite in ainneoin an
méid atá le rá ag Peter Fitzpatrick
go poiblí. Agus mura mbeidh an
bua acu leanfaidh conspóid
Chluiche Ceannais Laighean 2010
ar aghaidh is ar aghaidh go dtí go
mbaineann siad a ndíoltas amach.

Bainisteoir Peile Chontae Lú, Peter
Fitzpatrick [PIC : MATT BROWNE / SPORTSFILE]

Labhraíonn Ciarán Mac Fhearghusa le Bainisteoir Lú, Peter Fitzpatrick 


